
Godiyata ba za ta gushe a gare ki ba Aysharcool. A matsayin ki na uwa a gare ni a Duniyar marubuta, kuma ƴar uwa amintacciyata, na tsinci kaina cikin wani gata da ba kowa ke samu ba. Kin riƙe mini hannu da gaskiya da amana, kina faɗa min abin da ban sani ba cikin natsuwa da kulawa. Duk irin hasken da zan samu a harkar rubutu ki ce sila, akwai gudummawarki, akwai tausayi da jajircewarki. Ina alfahari da ke, kuma ina yi miki godiya mai yawa wadda baki ba zai iya faɗa ba. Allah ya saka miki da alkhair, ya ƙaro miki ɗinbin nasarori a rayuwarki.

Ina mika godiya ta musamman ga shuwagabannin ƙungiyarmu, musamman Aunty Sarauta da Aunty Zee Kumurya, bisa irin kulawa, gyara da shawarwari masu daraja da kuke bani a kan rubutuna. Goyon bayan da kuke bani ya ƙara mini kuzari da ƙarfin gwiwa sosai. Allah ya saka da alkhairi, ya ci gaba da ɗaukaka ku a duk inda kuka dosa.

بسم الله الر حمن الر حيم 

Misalin ƙarfe goma na dare, daren ya yi duhu sosai irin duhun nan da yake cinye inuwa ya bar zuciya. Garin ya yi tsit ba ka jin motsin komai, cikin tashin hankali da kaɗuwa take tsala gudu na fitar hayyaci, gudu take irin gudun da ba a iya sarrafa shi, gudun da ba ƙafa ke yi ba, tsoro ne ke tura ta gaba kamar an ɗaure ta da iska. Idonta na kallon gaba amma zuciyarta ta maƙale a baya. Jin sawun ƙartin mazan nan masu kama da samudawa na binta cikin kaifin mugunta. Zuciyarta na bugawa tamkar za ta yi tsalle ta fito daga ƙirjinta. Kowanne mataki da take ɗagawa yana yi mata nauyi saboda tsananin firgici, sai dai duk da haka ƙafafunta ba su tsaya ba, sai ƙara hanzari suke yi.

A bayanta take  jin ƙarar takun takalmin waɗancan ƙartin nan suna biye da ita kalmomi masu ban tsoro kamar hadari na fita daga bakinsu, “Ki tsaya mana, ba zamu cutar da ke ba”. Sai dai muryarsu ta nuna akasin haka, tana ɗauke da ƙiyayya da mugunta. Can kuma jin ɗaya ya ce “Idan ta kuɓuce mana wallahi za mu gamu da bala'i”.

Dim! ƙirjinta ya ƙara ba da wani sauti mai nauyi, ta ƙara ƙarfin gudunta, hawayen tsoro na taruwa a idonta. Ta juya gabas sai ta tarar da duhu, ta nufe arewa sai ta ga daji mai ban tsoro. Ta rasa inda hanyar da ke gaban ta take, gudu kawai take yi jikinta na rawa sai ta ji ƙasa ta canja a ƙarƙashin tafin ƙafarta kamar ba ita ce hanyar da ta saba gani ba. Wata iska mai sanyi ta daki fuskarta, a take gashin jikinta ya miƙe tsaye. Ta kalli gaba sai ta ga wata hanya siririya, tamkar ba za ta kaita ko’ina ba, sai dai ba ta da zaɓi ta shige cikin hanyar da gudu.

A daidai lokacin da take son tsallake wani ƙaramin dutse, ƙafarta ta zame. Ta ji ƙasa ta yanke kamar wani abu ya huda sararin Duniya a ƙarƙashinta. Ba ta yi aune ba ta afka cikin wani guri mai zurfi da faɗi, ihu ta yi wanda sai da ya karaɗe gurin gabaɗaya har sautin ya doki kunnen ƙartin mazan dake bin ta.

...............

Ƙaramar yarinya ce, da ba za ta wuce shekaru goma ba. A hankali aka ji saukar takunta daga saman bene, ƙafafuwa masu sanyi, kamar wadda zuciyarta ke kiranta, ƙasa ta sauko ta bayyana a falon da murmushin kuka a muryarta ta ce

“Sorry Dady, na fito”

Dady ya ɗaga kai yana kallon ta murmushi mai cike da soyayya ya bayyana a fuskarsa. “Haba shalelena, ki daina ba ni haƙuri ai ko kin yi tsawon awa ba zan ji haushinki ba. Kin yi wa Momy sallama?”.

Ta girgiza kai cikin ɗan wasa. Ya riƙe hannunta suka nufi harabar motoci. Ita ce ta zaɓi motar da zasu shiga. Ya buɗe mata ta shiga, sannan ya zagaya shiga ya ja motar da kansa suka bar gidan.

 Wani matashi ne da ba zai wuce shekaru sha takwas ba. Zaune yake a cikin bola tamkar wanda Duniya ta manta da shi. Busasshen biredi yake taunawa, ya haɗa uban gumi saboda rana. Wani lokaci yana wasa da hannayensa, wani lokacin yana zabura kamar wanda tsoro ya taso masa daga ciki, daga ƙarshe ya miƙe ya fara wata irin rawa mara kan gado, rawar da ba ta da wata ma’ana face irin ta mutanen da hankali ya rikice musu, sai da ya haɗa gumi, ya koma ya zauna yana tsinkar tarkacen datti yana ci. Sai kuma ya yi shiru. Ya fashe da kuka mai tashin hankali, ya kwanta yana birgima kamar yaro ƙarami da aka tsane shi da ciwo.

A hanya kuwa Joriyya da Dadyn ta na hira cikin nishaɗi babu wanda ya kai Joriyya ƙima a zuciyar Dady. Ita ce autar gidansa, kuma ita ce abar son zuciyarsa. Duk abin da zai faranta mata rai zai yi. Suna wucewa kusa da gurin mahaukacin, ta sauko da gilas ɗin motar. Idonta ya tsinci matashin nan da yake birgima cikin datti yana kuka a cikin zafi.

“Dady”

“Na’am shalelena?.”

“Duba can ga wani yana kuka a rana”.

Ya ɗan kalli bangaren ya ce “Eh na gani rabu da shi, ai mahaukaci ne”

“Mahaukaci kuma?” Ta tambaya idonta cike da tausayin da ba ta ko tunanin na mene ne.

“Eh. Ina yawan ganin shi. Wani lokaci dariya yake, wani lokaci kuka.”

Joriyya ta ja numfashi, ta ce “Dady mu koma gurin shi.”

Ya kalleta da mamakin shagwaɓarta “Shalele me za mu yi masa?”

“Wataƙila yunwa yake ji. A siya masa abinci Dady mu koma don Allah”

Ya yi shiru sannan ya ce “To ina ruwanki da shi?”

Ta zumɓura baki ta juya kai ta yi shiru. Nan Dady ya gane ta yi fushin, sai ya yi dariya. “To shikenan bari mu juya” ta saki murmushi mai cike da jin daɗi. Suka koma inda matashin yake. Dady ya fita, ita ma ta fito. A can gefe ya hango wata mata mai saida abinci, suka nufe ta. Dady isa gurin da sallama ya ce “Dan Allah abinci mai yawa nake son ki bawa wancan mahaukacin ki kai masa”.

Ta firfita “Alhaji? Kai masa? Gaskiya bazan iya zuwa ba in dai kai zaka je ka karɓa, gaskiya ni bana shiga inda yake D

duka yake”. Wani saurayi can gefe ya ce

“Kai ka ji mugunta ke ba za ki kai masa ba saboda kina gudun duka, amma shi ki ke so ya je?”. Ta harare shi ta ce “Ni mace ce, shi kuma namiji ne ai ya fi ƙarfin irin abin da zan yi” Dady ya tambayi mai abincin

“Duka yake?.”

“Ƙwarai kuwa, babu wanda ke zuwa kusa da gurinsa”

Ya ɗan yi shiru sannan ya ce “To zuba min kawai” ta zuba ya biya suka ɗauki ruwa da lemo, Joriyya ta nufi mahaukacin, sai Dady ya ja ta baya ya ce “Shalele ki tsaya, ki bari zan kai masa”.

Ta girgiza kai “A’a Dady ni zan ba shi”.

Mahaukacin ya zauna yana kallon su. Idonsa jawur, fuskarsa cike da gumi, sai ya miƙo hannu kamar yaro mai roƙo, kafin Dady ya yi magana, tuni Joriyya ta miƙa masa abincin idonta ƙur akansa tana kallonsa da tausayin da ta kasa ɓoyewa. ya karɓa sannan suka juya za suka wuce, sai mahaukacin ya ɗaga ƙafa ya hankaɗe Dady, taga-taga ya yi zai faɗi Allah ya tsare bai faɗi ba. Ya ce “Kin gani ko Shalele wannan nake gujewa, yanzu da ya karya ni fa?”. Ya ja hannunta da ɗan zafi suka shiga mota. Joriyya ta yi shiru har suka yi zagaye da yawa. Duk da ta ga yadda ya kusa cutar da Dady, hakan bai rage tausayin da take ji masa ba.

Sun daɗe suna zagaya gari Dady dauriya ce kawai yake yi, saboda ƙafarsa tana yi masa ciwo sosai, ya yi mata siyayyar kayan ciye-ciye da yawa. A gajiye suka koma gida. Nan suka tarar da Junior ya zo gidan, cikin farin cikin dawowarsu ya gaishe da Dady, Momy ma sannu da zuwa ta yi musu, Dady ya zauna a nan falon, Joriyya kuwa ganin Junior yasa ta yi kicin-kicin da fuska. Yana yi mata magana ta yi kamar ba ta ji shi ba, ta fara ƙoƙarin hawa sama.

Momy ta ce "Auta ba ki ji Yayanki na yi miki magana ba?".

"Momy bacci nake ji ne" daga haka ta yi haye sama, Momy za ta kuma yi mata magana, Dady ya ɗaga mata hannu alamar ta yi shiru.

"Haba Dadynsu wannan yarinyar na rasa me yake damunta ne? Ni lamarinta mamaki yake ba ni, yarinya ƙarama da ita sai shegen girmankan tsinya, kwata-kwata ta raina Jiniyo ba ta ganin girmansa ko kaɗan, indai ya zo gidan nan haka take yi masa wannan iskanci kuma ta san saboda ita yake zuwa gidan, tunda na haifeta yake matuƙar sonta da ba ta kulawa amma ita ba ta gani, ai ko tana yarinya ta san mai sonta da kuma kyautata mata" Momy ta shiga masifa Dady ya yi mata shiru daga ƙarshe shima tashi ya yi ya haye sama ɗin.vMomy ta ce "Jiniyo yi haƙuri ƙyaleta ka ji, kaima ka daina damuwa da ita, tunda ba ta san harkar arziki ba" . Ya ce "Ai babu komai Momy, Joriyya yarinya ce sai ana haƙuri da ita, ni banji hsushinta ba, kinga ai a gajiye take".

"Duk da haka Junio Joriyya akwai raini a cikin lamarinta, kusan shekara goma ka bata amma take yi maka wannan rashin kunyar, son da kake nuna mata ko yayunta basu nuna mata shi" shi dai Jiniyo ya shiga bawa Momy haƙuri, akan ta daina yi wa Joriyya faɗa ƙuruciyya ce ke damunta. Ya daɗe a gidan kafin ya yi wa Momy sallama ya bar gidan.

 Tashi Momy ta yi ta shiga ɗakin Joriyya a zaune ta tarar da ita saman gado ta baje kayan ciye-ciyen da Dady ya siya mata tana ci tana game a wayarta. Zama Momy ta yi tana kallonta ta ce 

“Auta halin da kike yi wa Jiniyo ba daidai bane. Tun kina jaririya yake miki gata amma kin raina shi da yawa”.

Shiru ta yi, sai can ta ce

“Momy kin san wani abu kuwa?”.

“A’a sai kin faɗa”.

“Mun ga wani yana kuka a cikin datti yau sai da na sa Dady ya siya masa abinci. Amma bayan mun kai masa sai ya hankaɗe Dady”.

Momy ta firfita “Subhanallah! Dadynku kuwa? Me ya kaiku can?”.

“Ni ce na takura”.

Momy ta riƙe haɓa ta ce

“Auta ki daina irin wannan halin. Ko da kina tausayi, ki kula da kanki”. Daga haka Momy ta bar ɗakin tana girgiza kai.

Momy ta fito daga ɗakin Joriyya kai tsaye ɗakin mijinta ta nufa. A hankali ta tura ƙofar ɗakin, Dady na zaune gefen gadonsa yana shafe ƙafarsa da ruwan sanyi, fuskar nan tasa mai ɗauke da girman kai da alfahari da dukiya tana cike da gajiya da ɗacin ciwo. Bai ɗago ba har sai da ta ƙaraso ta tsaya gabansa. Ta ce da siririyar murya mai cike da damuwa

“Alhaji na ji abin da ya faru yau”.

Ya ɗaga kai a hankali ya dube ta ya ce “Kin ji komai kenan?”.

“Eh Joriyya ta faɗa min, yadda mahaukacin nan ya hankaɗe ka to me ya kai ku gurin mahaukaci?”.

Dady ya yi ƙasa da murya “Kin san halin yarinyar nan. Idan ta saka abu a ranta ba ta da sauƙi, ni ma ba son raina na je gurinsa ba, sai don gudun rigimarta, kuma kin san ba zan iya jure kukanta ba". Momy ta zauna kusa da shi tana kallon fuskarsa.

“Amma Alhaji mahaukaci fa? Ka san haɗari ne da shi. Babu wanda ke shiga inda yake, kai kuma ka je, ka san ba mu da hulɗa da irin waɗannan mutanen. Sun fi jawo bala’i fiye da alheri”.

Dady ya ɗan yi murmushi mai ɗaci, ya ce “Shi ne fa dalilin da ya sa ban son su. Ni ba ruwana da talakawa, Shafa babu abin da ya haɗa mu da su. Su na kawo bala’i da nauyi. Ina kuka da su? Amma ita Shalele.." sai ya yi shiru, ya shafa gemunsa. "Wannan yarinya tana da zuciya mai tauri, ai dole na biye mata, amma ba zan kuma kuskuren bari ta kusanci wannan mutumin ba”.

Momy ta ce “Ka yi a hankali, ai ya kusa cutar da kai yau, wannan rigima ta Auta daga ganin mutum baki san asalinsa ba ki ce sai an siya masa abinci”. Ta miƙe tsaye  ta ce “Allah ya tsare ya tsare gaba zan je in duba maka abincinka”.

 Jiniyo na zaune a harabar gidansu yana sosa kai kamar mai jiran hukunci. Fuskar nan tasa ta matashi mai ƙananun shekaru ta nuna alamun damuwa fiye da shekarunsa, mahaifiyarsa Hajiya Munira ce ta fito, wadda ta kasance ƙanwar Momy ta ce “Hamma me yake damunka haka yau? Tun da ka dawo daga gidansu Aunty Shafa kake ta kai kawo kamar wanda aka faɗa masa mugun labari?”.

Ya sauke numfashi mai nauyi ya ce

“Mama Joriyya ce”.

Ta ɗan yi dariya ta zauna kusa da shi, ta ce “To ita kuma wane sabon abin da ta yi maka yau?”.

Ya ɗaga kai da murya mai sanyi ya ce

“Mama ban san me ya sa ba amma tun da na balaga zuciyata ta tsaya a kanta. Amma ita ko kallona ba ta son yi . Da nayi magana sai ta yi kamar ba ni bane, kuma idan na je gidan su, sai in ji kamar ina ɗaure zuciyarta kamar ba ita nake so ba”.

Mahaifiyar tasa ta girgiza kai ta kuma cewa “Hamma ka san wannan gidan dukiya ce kawai da girman kai ke ɗawainiya da su. Ita Joriyya ta taso tsakanin gata da shagwaɓa ne. Ka yi hankali kada ka cutar da kanka akanta”.

Ya ce “Ni dai ban iya daina tunanin ta. Kuma Mama tun tana ƙarama nake jin kamar ita ce matata”. Murmushi ta yi cikin  murya tausayi ta ce “Allahu ya kyauta. Amma ka riƙe kanka, kada ka nuna wa kowa" ya yi shiru, zuciyarsa na tafasa da soyayyarsa marar gata, mara amsa.

Da daddare Joriyya na kwance saman gadonta, kayan wasa da kayan marmari a warwatse, amma hankalinta bai kan su. Idonta a lumshe, tana sake hasko hoton fuskar mahaukacin da ta gani yau, ta tuna jajayen idanuwansa, da birgimarsa cikin ƙura, yadda ya riƙe abincin da ta miƙa masa kamar wanda bai taɓa riƙe komai ba a rayuwa. A hankali ta ce "Shi ma wani ne ya haife shi, me ya kawo shi haka? Wai me ya sa ya fashe da kuka kamar yaro? Me ya sa babu wanda ya kula da shi? Ya ci abincin kuwa bayan mun tafi?". Nan take ranta ya soma nauyi.Ta zaro numfashi, zuciyarta na cike da wani sabon abu na tausayin da bata san dalili ba. Har kwanciyarta ta kasa nishaɗi tunani ya rufe mata ido gabaɗaya.

By Amanarcool ✍️ 

Washegari tun kafin gari ya fara yin haske Joriyya ta farka da wani irin ɗaci a zuciya. Tunanin mahaukacin ya rufe mata ido kamar mafarkin da yaƙi ɓacewa. Ta tashi ta wanke fuska, ko breakfast ba ta jira ba ta nufi kitchen. Mai aikin gidan Lami ta taso da mamakin ganin Joriyya ta shigo kitchen cikin sauri fuskarta ɗauke da damuwa. “Lami” ta faɗa da ƙaramar murya mai nuna umarni “ki girka min tuwon semo da miyar taushe. Ki tabbatar kin saka nama da kayan ciki sosai”.

Lami ta kalle ta da mamaki ta ce “Amma Auta ke ba ki cika cin irin wannan ba, ko dai Dady ne ya buƙata?”.

“Ba don mu za ki yi ba” ta amsa tana haɗe hannuwanta, ta kuma cewa “Wani mutum ne wanda muka kai wa abinci jiya ina so a ƙara kai masa yau. Yunwa yake ji”. Lami ta tsaya cak, ta ji duk jikinta ya yi wani irin sanyi. “Auta wancan mahaukacin da na ji Hajiya na magana akansa? Ko ni ba zan iya tsayawa kusa da shi balle ke, ko nesa da shi ba zan iya tsayawa ba”.

“Ba ke za ki je ba” Joriyya ta katse ta “ni zan kai amma tare da Dady zamu je”. Daga haka ta juya ta fita da sauri kamar wata walƙiya. Ɗakinta ta kuma ta shirya, bayan kamar awa ɗaya ta fito.

A falo ta ga Momy zaune tana shan tea, Dady na gefenta yana duba wasu takardu. Joriyya ta sauko a hanzarce tana takowa kamar mai son sanar da wani abin gaggawa, ta ce “Dady” ta tsaya gabansu, idonta ya cika da wani irin abu mai kama da kuka. “Dady don Allah mu je wajen mutumin jiya. Lami ta girka masa abinci”. Dady ya ɗaga kai a hankali, ya ɗan yamutsa fuska, ya ce “Auta ban shirya shiga bala’in wancan mutumin ba yau. Ƙafar nan tawa har yanzu tana yi mini zafi”. Momy ma ta ɗaga gira ta ce “Joriyya wannan wannan wace irin rigimar ce kike ƙoƙarin jawo mana? Bayan abin da ya yi wa Dadynki jiya?”.

Ranta ya soma ɓaci, ta fara tattare leɓe, numfashinta na ƙaruwa, ta ce “In kun ce ba zamu je ba to zan yi kuka. Zan yi kuka sosai Momy, kuma kun san idan na yi kuka ciwon ƙirjina yana tashi, kuma bana so in yi kuka” Da sauri Momy ta kalli Dady ta ce “Alhaji ka ga abin da nake faɗa kuwa? Yanzu tana fara kukan nan amai yake zuwar mata, numfashinta ya rikice. Ka tafi kawai, don Allah ka barta ta samu natsuwa.” Dady ya yi shiru. Wani abu cikin zuciyarsa ya yi masa nauyi, ya ce  “To shikenan zamu je ɗin”. Joriyya ta yi tsalle cikin farin ciki, ta manta duk fushin da ta yi ɗazu. Ta nufe sama cikin sauri. Momy ta kalli mijinta tana girgiza kai, “Ga abin da nake gudu nan ya fara bayyana, wannan yarinya tana son sa mu a cikin walagigi saboda wani mahaukacin da ba mu ma san asalinsa ba”.

Jiniyo yana ta faman buga ball ɗin hannunsa, idonsa a kan ƙofar gidansu Joriyya da ya ga get ɗin gidan a buɗe, da yake unguwa ɗaya suke, shima mahaifinsa mai kuɗi ne amma ba kamar gidansu Joriyya ba. Jiniyo yana ƙoƙarin zama cikin tarbiyya da nutsuwa, amma soyayyar Joriyya ta yi wa zuciyarsa kulle.

Ya hango su Joriyya na fitowa da flask a hannunta da sauri tana bin bayan Dadynta, an buɗe musu mota sun shiga direba ya ja suka bar gidan. Ya yi murmushi mai cike da soyayya. “Allah ya bani ikon samun ki Joriyya ya mallaka mini ke” ya furta a hankali 

Wajan da suka zo jiya mai ƙura, datti, da zafin bola nan suka ƙaraso. Mutanen gari suna wucewa suna ƙoƙarin kaucewa matsugunin mahaukacin. Yau yana zaune luf ciki yana ɗora tsakuwa saman tsakuwa.

Dady ya tsaya daga nesa yana kallon yanayin gurin kamar wanda aka tilasta masa shiga kasuwar ƴan daba. “Ga shi can” ya ce da ɗacin rai. “Ki tsaya baya, kada ya kusance ki” Joriyya tuni ta taka gaba da ƙafafunta tana tafiya a hankali kamar wata mai tsoron karya abu.

Mahaukacin ya ɗaga kai da sauri kamar mai jin motsin ruwa a cikin rijiya. Idanuwansa jajaye, gumi na gangarowa daga goshinsa. Da ya hango flask a hannun Joriyya ya tsaya cak, idonsa ya lumshe, Dady na dakatar da ita, ita kuma sai ƙara kusantarsa take, ta ƙarasa gurinsa ta tsugunna, a hankali ta buɗe flask ta zuba miyar a cikin leda mai kauri ta miƙa masa. Dady ya ƙaraso gurin da sauri yana zaro ido.

Wannan karon bai yi ihu ba, ya miƙa hannunsa ya karɓi abincin a nutsuwa, yana kallonsu kamar jaririn da aka ba hanci ya fara sha.

Idanun mutane suka fara bibiyar su, suna mamakin Alhaji Sulaiman a tsaye cikin bola saboda mahaukaci.

Wani dattijo dake zaune a can gefen titi ya ce “Wannan fa sabon abu ne, Alhaji Sulaiman wanda ko talaka ba ya saurare, yau ya tsaya ga mahaukaci?” Wasu suka tsaya suna kallonsu da mamaki, wasu suka yi dariya, wasu murmushin mamaki da ganin ikon Allah suke yi.

Dady ya so nuna rashin amincewa da zaman Joriyya a gurin, amma sai ta kama hannunsa ta ce da siririyar murya “Mu bari ya gama Dady” ta yi maganar cikin murya mai karya zuciya, hakan ya saka shi yin shiru. Mahaukacin ya zauna da abincin ya fara ci a hankali kamar wanda yake jin tsoron abincin ya ɓace kafin ya ɗan ɗanɗana shi. Ya ɗauki lokaci yana ci, yana kallon Joriyya lokaci zuwa lokaci, kamar yana tantance wani abu cikin zuciyarsa.

Yana gama cin abincin ya miƙa musu flaks ɗin ya yi ƙasa da kai kamar yana miƙa godiya da harshen da ba shi da kalma. Jama’a suna kallo. Joriyya ta ɗauki flask ɗin suka juya. Dady bai yi magana ba har suka shiga mota, sai lokacin ya ce da ita cikin taushin da bai saba da shi ba “Shalele ki bar wannan abu. Ba gurin da ya dace da ke ba ne”.

Ta lumshe ido ta ce “Shi ma fa mutum ne Dady” Sai zuciyar Dady ta yi wani irin kakkarwa, bai san dalili ba.

Motarsu na tsayawa a harabar gida Joriyya ta nufi ciki da flask ɗin zuciyarta cike da wata irin natsuwar da ta kasa bayyana. Dady ya rufe ƙofar mota da ƙarfi, alamar ransa a ɓace yake, ya kasa ɓoye damuwarsa.

Momy na tsaye a tsakiyar falo tana jiran dawowarsu, tana ganinsu ta miƙe tana ɗan zaro ido ta ce “Kun kai masa? Da har zan tura yaranka su bi bayanku”.

Dady ya ture hularsa gefe ya zauna “Mun kai” ya faɗa a gajiye “ sai dai ni wannan abin ya fara fitowa daga da'irar da za a iya sabawa da shi”. Ta kalle shi da damuwa. “Alhaji ya ake ciki ne? Yarinyar nan ta fara nuna halin da ban taɓa gani ba. Zan sanar da ƴan uwanta, wannan ba ƙaramin abu bane”.

“Gara ki sanar da su yafi” Dady ya furta yana lumshe idanu, ciwon ƙafarsa na sake motsawa. Ana haka sai ga Anty Zainab ta kira, ƴar Momy wadda ke aure nan cikin Abuja ɗayar kuma babbar ƴarsu tana can ƙasar waje take da zama tare da mijinta.

Momy ta ɗaga wayar tana faɗin “Yanzu  nake shirin kiranki” Zainab ta gaishe da Momy tare da tambayar Dady sannan ta ce ”Momy ina rigimammiyarki? Kwana biyu ba ta zo mini ba”.

 Momy ta ce “Tana nan, yanzu  wata sabuwar rigima ce ta ɗakko, abin nata sai gaba yake yi, narasa ya zanyi, wannan yarinya da nake ganin abin da take yi a matsayin shirme, yau ga shi ta fara wani abu da ban yarda da shi ba”.

“Wane abu kuma Momy?” Aunty Zainab ta tambaya.

Tsaki ta yi ta ce “Jiya ne ta fita da Dadyn ku ta ga wani mahaukaci, shikenan Auta ta saka masa rigimar sai ya siya masa abinci, garin kai masa abincin ya yi ƙoƙarin illata Dadyn ku ɗin, yau ma ta a za rigimar sai an kuma kai masa abinci, har take cewa idan ba a je ba za ta yi kuka, ƙirjinta zai yi mata ciwo, ciwon ta zai tashi, tausayinsa take ji”.

Aunty Zainab ta lumshe ido “Wallahi akwai matsala. Wannan ba tausayi ba ne kawai, kamar dai akwai wani abin, anya Momy ƴar nan taki lafiyarta ƙalau?”. Momy ta ce “Shi ya sa na ce zan kira ku domin Joriyya tana buƙatar a kula da ita sosai. Kar fa mu yi sakaci”.

Zainab ta ce ”Bari Momy wannan maganar ba ta waya ba ce in sha Allah zan zo gida sai musan abin yi, wannan ai zubar da mutunci ne” suka yi sallama Zainab sai mita take yi. Momy sukaci gaba da tattauna matsalar, Joriyya ko haka ta yini a ɗaki da tunanin wannan mutumin, komai take sai ya faɗo mata a rai.

Washegari kasancewar Monday ce ya sa da wuri Joriyya ta shirya aka kai ta school, Joriyya ba ta kula kowa a makarantar sai mutum ɗaya da kusan halinsu ya zo ɗaya wato Safina, tunda ta je take bawa Safina labarin mahaukacin nan har sai da Safina ta fara jin haushinta, yanzu ma zancensa take yi mata “Safina wallahi abincin jiya ya yi masa daɗi. Kin ga yadda yake cin abinci cikin nutsuwa kuwa? Yafi wani mai hankali iya cin abin fa”.

Safina ta runtse ido “Don Allah ki saurara mini haka Joriyya, na ji zancen ya fi a ƙirga, tun safe kike yin abu ɗaya, ki barni na huta mana, ko so kike ki cika mini kunnuwa ne? Ki daina ka da a jiki a ce yara damu muna zance maza”.

“A’a wallahi ki bari in gama faɗa” Joriyya ta ce tana motsa hannuwanta da annashuwa. “Kin ga yadda yake yi wa idonsa kamar mutum mai jin bacci? Safina ni fa nake ji kamar yana jin...”

“Joriyya” Malam Musa ya daka mata tsawa. “A mai da hankali ga karatu”

Sai ta yi shiru, amma zuciyarta na ci gaba da tunani, tsawon zaman da ta yi a makaranta ba ta yi komai ba face tunanin shi har aka tashi, ko da ta fito daga class an zo ɗaukarta.

Tana shiga gida ko kayan jikinta ba ta cire ba ta kira mai aikin gidan. “Lami kina ji? Ki shirya wani semo na gobe. Gobe ma zamu kai masa”.

Lami ta ce “Auta kin ga dai wannan abin…”

“Ki yi abin da nace” Joriyya ta katse ta tana haurawa sama. 

Yau tun daga ma'aikatan gidan har su Momy kowa ya fahimce cewar Joriyya rigima take ji sosai, yanzu ma fitowa ta yi harabar gidan ta tsaya tana kallon kowa. Can ta ce  “Kai Baba Sale” daga yanzu idan zan fita kar ka sake tsaya mini a hanya. Na isa na fita na je duk inda nake son zuwa”.

Baba Sale ya ƙurawa Joriyya ido kamar zai yi kuka. “Auta ni aikin nan fa…”

“Ka bar wannan maganar” ta katse shi, sannan ta kuma ga mai wankin motoci ta ce “Kada ka taɓa flask ɗina dake cikin motar nan saboda yana da muhimmanci”. Haka tabi ma'aikatan gidan ɗaya bayan ɗaya kowa da abin da za ta ce masa.

Tunda ya ci abincin jiya, zuciyarsa ta fara motsi da wani sabon abu da bai iya tunawa da shi ba, tun ɗazu yake dubin hanyar da motarsu Joriyya ke bi. Idan yaro ya zo wucewa sai ya watsa mishi tsakuwa ya kau da kai. Wasu yara suka fara tunzura shi “Mahaukaci, mahaukaci mai kwana a bola”. Sai dai ya juya ya kalle su amma ba zai bi su ba. Zuciyarsa ta fara yin wani abu mai kama da tunawa. Ya tsurawa karensa ido, karen da kullum yake kwana kusa da shi. A yau ma karen ya kwanta yana lumshe ido, mahaukacin ya sunkuya ya shafa kansa, ya tsaya cak. Lumshe ido ya yi, numfashinsa ya tsaya na ɗan lokacin. Wani ƙamshi ya ratsa shi.

Ƙamshin miyar taushe wadda ta yi masa kama da wata miyar da ya taɓa ci kafin rayuwa ta juya masa baya. Bai tuna lokacin ba, bai tuno wace rayuwa ba ce, amma zuciyarsa ta yi wani irin lugude kamar ana buɗe ƙofa daga ciki.

Ya sake lumshe idanunsa, ƙamshin miyar taushe na ratsa masa hanci kamar ƙamshin wani wuri da ya taɓa rayuwa a ciki. Numfashinsa ya ɗan tsaya, ya doke shi da wani irin firgicin da bai fahimta ba. Hannunsa ya ɗora a ƙirji, zuciyarsa na lugude kamar ana buɗe ƙofa daga duhun da ya daɗe a kulle.

Sai ga wasu hotuna kamar inuwa, sautin dariya, ƙamshin girki, murya mai taushi, duk suna ƙoƙarin fitowa, amma suna ɓacewa kafin ya kama su. Ya buɗe idanu da sauri, jijiyoyin kansa na matsewa kamar ana jawo su. Karensa ya matsa daf da shi, yana lumshe ido kamar shima ya fahimci wani abu ya faru.

Zuciyar Joriyya ta fara tayar da wata guguwa ta daban, ta fara ɗagawa kowa hankali. A falo ta tsaya tana huci kamar wadda aka ci amanarta.

Momy ta ce “Auta ki zo nan”

Joriyya ta ce “Momy ku dai ku bar ni ku bar ni kawai!”.

Dady ya sauko daga sama a hankali kukan takaici yana barazanar ƙwace masa “Shalele” ya kira ta da murya mai nauyi “Ni fa ba zan yarda ki ɓata mana suna saboda wani mahaukacin da ba mu ma san asalinsa ba, kina ƙaramar yarinya dake da ƙananun shekarunki za ki ɗaga mana hankali!”.

Ta juya masa baya ta ce “Dady ba ku gane shi bane! Shi mutum ne kamar kowa!”

Wannan kalma ce ta huda ransa. Zuciyarsa ta tashi duka. Ya ɗaga murya fiye da yau da kullum. “Ni ki ke faɗawa haka? Ni? Ni na raine ki ne da wannan dabi'ar? Na koya miki ƙaunar kowa ne? Abin da na sani shi ne ban koya miki mugunta ba, wannan abin da kike yi ƙasƙanci ne na fi ƙarfin wannan zancen da kike jawowa!”.

Joriyya ta tsaya cak. Muryarta ta soma rawa. “Kai ka ce ƙasƙanci? Don ina jin tausayin mutum? Don ina son… don ina son…” Numfashinta ya fara birkicewa. Idonta ya cika da hawaye, hannunta ya fara rawa, Momy ta ruga da sauri “Auta ki yi shiru, ki daina” amma hawayen sun zubo. Ciwon ya motsa a ƙirjinta wanda duk gidan ke tsoro, numfashinta ya ɗauke na ɗan lokaci.

Dady ya ruɗe. “Ke Hajiya riƙe ta, bari na ɗakko ruwa!” Sai ta zauna a ƙasa tana haki kamar za ta faɗi, da ƙyar suka samu abin ya lafa mata, gashi dare ya fara yi idan ba'a yi sa'a ba sai ciwon ya hanawa kowa bacci a gidan.

Washegari.

Joriyya ba ta je school ba saboda yanayin jikinta, misalin ƙarfe goma sha ɗaya na safe Anty Zainab ta iso gidan cikin hargagi kamar wadda aka kira ta don kashe gobara, Dady na ƙoƙarin fita suka gaisa, ganin Zainab ta zo ya sa shi komawa ya zauna, zama ta yi bayan sun gaisa ne ta ce 

“Dady, Momy tun jiya da kika gaya mini maganar nan hankalina ya tashi, wannan ba abin wasa ba ne. Yarinyar nan tana da neman magana, wannan ai zubewar mutunci ne”. Ta yi maganar tana kiran 

“Joriyya zo nan Joriyya”

Fitowa ta yi ta zauna ba walwala.

Anty Zainab ta ce “Joriyya dubi yadda kika fara fita hayyacin ki saboda wani mahaukaci da ko sutura ma bai iya sakawa ba, wane irin rashin hankalin ne da ke? Wannan wane irin abu ne kika ɗaukar wa kanki?”.

Joriyya ta miƙe da sauri kamar an hura ta, ta ce “Ki daina zolayarsa, ki daina faɗin mummunan abu akansa bana so, bana son ana yi masa haka!”.

Anty Zainab ta yi dariya mai ciwo ta ce “Shi fa mahaukaci ne Joriyya, mahau....”

Bata gama ba Joriyya ta katse ta da murya mai kaifi “Ki yi shiru, ba zan bar ki ki zage shi ba, ni fa ban taɓa jin kunya ba kamar yanzu da kuke faɗar hakan, ku duka ba ku gane shi bane wai?" Ta yi maganar jikinta na tsuma tamkar za ta fita hayyacinta.

Falon ya yi shiru. Idanun Momy sun cika da hawaye. Anty Zainab ta ce “Ke Joriyya, ni kike mayar wa magana haka? Mu gane shi a ina? Waye shi ɗin? Ni anya Joriyya ba iskokai ne suka shige ki ba kuwa? Ko dai ba mutum ba ne mahaukacin?”.

Zuru ta yi musu da manyan idanunta, tare da rasa abin da za ta gaya musu, domin su fahimce ta. Fuu ta bar musu falon gaba ɗaya, su duka suka bita da ido har ta haura sama, Dady ya maida kallonsa ga Anty Zainab ya ce “Kin ga dai yadda muke fama da ita, gabaɗaya ta rikice, ita ba abin a yi mata magana ba wannan ciwon nata ya tashi, da haryanzu shi ma ba a san kansa ba, sai lalube kawai da ake yi a dubu. Anty Zainab ta ce “Lallai Dady wannan abin babba ne dole a san matakin da ya kamata a ɗauka, kafin abubuwa su rikice fiye da haka, Momy kin gaya wa Anty Na'ima ne?”. Girgiza kai Momy ta yi ta kasa magana saboda ta fara tsorata da lamarin yarinyarta ta, Dady ya miƙe ya yi musu sallama ya fita, ranar a gida Zainab ta yini su na tattauna lamarin Joriyya, sai bayan la'asar ta bar gidan.

Da yamma Jiniyo ya zo gidan da nufin ganin Joriyya kamar yadda ya saba yi da ƙaunar da ta wuce misali, yau saboda halin da Momy ke ciki ya sa ba ta tsaya sunyi hira da shi ba, Joriyya na jin maganar Jiniyo ta fito da sauri, ba don shi ba sai don tana son yi masa zancen mutumin nan, babu sallama ba komai ta ce 

“Jiniyo” tana tsaye hannaye a ƙugu, “akwai wani mahaukacin wanda nasa muka kai masa abinci jiya ni da Dady, ka ga yadda yake cin abinci? Ka ga yadda idanunsa suka yi?”

Da farko Jiniyo ya yi dariya da tunanin soyayya ce kawai. Sai ya gane ba soyayyarsa take faɗa ba, sautin wani mutum daban take faɗa.

Nan take ƙirjinsa ya buga da ƙarfi, zuciyarsa ta yi masa nauyi mai girman gaske, ya ce “Ke kina jin zancen da kike yi? Kin manta kina da ni?”.

Cikin ko in kula ta ce “Ka yi haƙuri Jiniyo ban da lokacin hakan yanzu”.

Wannan kalmar ba ƙaramin ɓata ransa ta yi ba, ya  juya cikin fushi ya bar gidan, zuciyarsa na tafasa da kishin wanda bai san ma asalinsa ba.

Yau ma kamar kullum Joriyya ta je makaranta, sai dai gabaɗaya yanzu ba ta mai da hankalinta wajan karatu, idan aka zo tambaya game da karatun da aka yi musu sai ta yi shiru tana tunani kamar wadda ta yi nisa da Duniya.

Malam Musa ya ce “Joriyya me ke damunki?” Bata ba shi amsa ba ta sunkuyar da kai ta ci gaba da jan biro tana zana layi ba tare da ma’ana ba.

Momy ce ke video call, da yarta da take zaune a can Dubai, cikin damuwa ta ce “Na'ima kina jina Joriyya ta shiga wani hali. Wani mahaukaci ne ya shige mata rai, ni ban ma san wace irin alaƙa ce tsakaninsu ba, ni na fara zargin ko dai aljani ne ya fito a suffar mahaukaci, yake son shafarta.

Na'ima ta yi shiru na ɗan lokaci cikin jimami ta ce, “Babbar magana, Momy kuna zaman me? Wannan ba abin wasa bane, lamari ne da yakamata a ɗauki matakin gaggawa tun da wuri, kafin al'amarin ya wuce tunani. Amma abin da tsoro a ce rana tsaka kawai ta haɗu da mahaukaci a ce tana shiga shirginsa kamar ta san shi"

"Wallahi Na'ima na rasa abin yi, da na ɗauki abin nata wasa, amma yanzu na fuskanci da gaske akwai matsalar da take buƙatar matakin gaggawa"

Na’ima ta yi ajiyar zuciya ta ce "Amma Momy ku faɗa min gaskiya wane irin mahaukaci ne haka? Me ya haɗa ta da shi? Waye shi? Ya aka ? Yaya ma take jin shi?”.

Momy ta jingina da kujera, hannunta ɗaya na riƙe da wayar, ɗayan kuma tana goge zufa duk da sanyin AC dake ɗakin, muryarta ta yi ƙasa-ƙasa kamar wadda aka sare wa zuciya ta ce

"Wallahi Na’ima tun jiya hankalina bai tsaya ba. Joriyya ta canza, ina jin tsoron kada ta faɗa cikin wani abu da ba zan iya fitar da ita ba”

"Kin san mai zai faru, zan duba idan da yiwuwar ki bani ita ta dawo nan gurina mu gani"

Momy ɗan waro ido ta ce ta ce “ Kina nufin ta koma wajanki da zama?”.

“Eh Momy idan har ba ku samu mafita ba, ina ga a nesan ta da shi, nesantawa sosai yadda za ta daina ganinsa gaba ɗaya mu ga abin da hali zai yi ”.

"Mummy gaba ɗaya wannan ba abu ne da za a jira dogon lokaci, ana nazari ko tunanin mafita ba, Joriyya yarinya ce ƙarama, babu yadda za a yi a ce rana tsaka ta tsiri alaƙa da mutum mahaukaci da ba a san daga inda yake ba, idan ya cutar da ita fa?"

Momy ta katse ta cikin ruɗewa, “Na’ima ki yi mini shiru! Kar ki kara tsoratar da ni, don tuni tsoro ya ƙara cika zuciyata”.

Na’ima ta yi ajiyar zuciya. “To Momy ki nutsu. Mu za mu nemo mafita. Ina da ra’ayi ɗaya kuma ina jin shi ne zai iya tsayar da wannan abu”.

Momy ta ɗaga kai duk da ba ta ganinta ta ce “Me ne?”

“Ki bar Joriyya ta zo nan wurina. Ki turo min ita Dubai. Ta yi zamanta a nan, sai taci gaba da karatu a nan. A nisanta ta da wannan mutumin kafin lamarin ya yi nisa”.

Kalmar ta fito a hankali amma ta huda zuciyar Momy kamar ƙusa mai zafi.

Hawaye suka cicciko a idonta. “Na’ima ke kina magana kamar sauƙi ne a raba uwa da yarinya. Yaya zan hana ta ganin iyayenta? Yaya zan bari ta tashi daga nan ta tafi tsakiyar wata ƙasa saboda wani mutum da ba mu san ko waye ba?”.

Na’ima ta ɗan yi murmushi mara annuri. “Momy mafita fa ake nema, kada ki manta ba gurin wasu bare za ta zauna ba a gurina ne. Momy ba fatana nake ba yau idan babu ke a Duniya nice zan zama uwa a gare ta, zamanta zai dawo a gurina”.

Momy ta kasa magana.

Wani abu kamar ƙwallon dutse ya maƙale mata a maƙogwaro.

Na’ima ta ci gaba da cewa, “Ki saurare ni Momy wannan yaron da kuke kira mahaukaci ban san waye shi ba, amma wani abu a jikinsa yana jawo hankalin Joriyya fiye da misali. Idan ba ku yanke wannan abin yanzu ba, zai iya kai ta ga wani hali da ya fi wannan nisan”.

Momy ta dafe goshinta. Ta tuna yadda Joriyya ta yi kuka har ciwonta ya so tashi, yadda ta mayar wa Zainab magana, yadda idan ta ambaci wannan mahaukacin sai idonta ya cika da wani haske da ba a saba gani ba. Ta runtse idanu, hawaye suka sauka a kumatunta. “Na’ima zan yi tunani. Amma zuciyata na tsoro. Yarinya kamar Joriyya an fara ɓata ta. Ina jin wani abu zai faru da ita, amma ban san me ba”.

Cikin tausayi Na’ima ta ce “Momy ki kwantar da hankalinki. Idan Nazir ya dawo zan gaya masa komai, idan kun amince sai mu ɗakkota, ba don mu raba ta da ku ba sai don a ceci hankalinta”ci gaba da tattaunawa suka yi.

Suna gama magana Momy ta kashe wayar tana mai jin idonta ya ɗauki nauyi. Ta jingina da kujera ta saki wani huci mara ƙarfin rai, zuciyarta na bugawa a hankali kamar na mace mai jiran hukunci.

 Joriyya na zaune a gefen gado ta takure kanta cikin hannaye. Idonta ya kafe gilas ɗin tagar da ke kallon ƙofar gidan su.

Tun da suka dawo daga makaranta zuciyarta ke faɗaɗa da wani zafi mara suna, wannan murya, wannan fuska mai datti, wannan idanu da ke rikita mata tunani duk sun mamaye ta, ta yi wani lumshe idanu mai zurfi. Gabanta na faɗuwa kamar tana jin shi a wajan.

“Me yasa nake jin shi kamar na san shi?” ta furta cikin ƙasa-ƙasa da murya kamar wadda zuciyarta ke ƙoƙarin tuna abu mai nisa.

Momy na jin ƙarar shigowar motar Dady daga waje zuciyarta ta ƙara harzuƙa da sabon tashin hankali. Ta san dole ta yi masa bayani. Dole su zauna su yanke hukunci.

Zuciyarta ta yi nauyi, saboda duk hanyar da take gani duk akwai ciwo.

Sai ta dafe ƙirjinta ta furta a hankali

“Ya Allah Ka tsare Auta.”

Momy ta ƙara gyara zamanta a gefen gado, zuciyarta na bugu da sauri kamar za ta fito daga ƙirjinta. Tunanin tura Joriyya ƙasar waje ya kasance abu ne da ba ta taɓa hango shi ba, balle kuma a irin wannan lokaci, a irin wannan yanayi da yarinyar ta shiga.

Da sallama Dady ya shigo ɗakin ya tsaya a bakin ƙofa yana kallonta, fuskarsa ɗauke da damuwa, sai dai yana ƙoƙarin ɓoye ta saboda jarumtaka irin ta namiji.

Cikin sanyi murya ya ce "Kin yi waya da Na’ima ko?".

Ta duƙar da kai ƙasa "Eh na yi" ta faɗa tare da yi masa sannu da zuwa.

Zama ya yi a gefen gado, yana amsa sannun da zuwan da ta yi masa, kafin ya ce "To me ta ce miki? Shafa lamarin Shalele ya fara bani tsoro, an ya mahaukacin nan mutum ne?".

Momy ta ja numfashi a hankali ta ce, "Haka Na'ima ta faɗa, sannan ta ce idan har ba mu samu mafita ba a tura Joriyya can gurinta ta zauna, ta yi karatunta a can, ta samu nisan da zai raba ta da wannan mutumin".

Dady ya lumshe idanu, muryarsa ta sauya, ta yi sanyi ba kamar yadda yake ihu da hargagi akan lamarin ba. "Wato a ce mun kasa magance matsalar ƴar mu har sai mun tura ta wani gari?".

Momy ta ce "Alhaji ka dubi Joriyya yanzu kamar ba ita ce yarinyar da muka raina ba. Tana cikin yanayin da bamu san inda ta dosa ba, bamu san me ye maƙasudin sa ba".

Shiru ya yi ƙijinsa na yi masa zafi.

"Kana ganin jiya yadda ta soma numfashi. Idonta ya rufe, ta soma irin wannan hucin na ciwo, kar ka manta likita ya ce mana damuwarta tana iya tayar mata da wannan ciwon, ciwon da muka kasa gane kansa".

Dady ya saki ajiyar zuciya "To me kike so ayi?"

Ta ce "A tura ta ta yi karatun ta a can har ta gama, nasan a lokacin komai zai fita daga zuciyarta, sannan mun raba ta da wannan mutumin da ba mu san ko waye shi ba cikin ruwan sanyi".

Dady ya yi shiru, ya jin gina da bango, ya daɗe  jingine da bango zuciyarsa na bugu, kafin ya ce "Zanyi tunani a kai" daga haka ya juya ya bar ɗakin.

Bayan sallar isah Joriyya na kwance a falo tana kallon labulaye taga dake motsi a hankali saboda iskar dake kaɗawa. Sai dai ba labulen take gani ba inuwa take gani, murya take ji, wata ƙaramar dariya tana taso mata kamar ta wani da ta sani amma bata san ko a ina ta san dariyar ba. Abin da ya fi tayar mata da hankali shi ne idanun mutumin nan, ta rufe idonta a zuciyarta take "Me yasa nake jin kamar na taɓa ganinsa? Me yasa nake jin baƙin ciki idan na tuna halin da yake ciki?". Shiru ta yi ta kasa samun amsar tambayarta, lokaci ɗaya ta ji tana son zuwa ta duba wannan mahaukacin "Ko a wane hali yake? Ko ya ci abinci? Wata ƙila ma yunwa yake ji" ji ta yi Dady ya kira ta "Shalele ki zo mana".

Tashi zaune ta yi, ta tsaya tana kallonsu shi da Momy kamar wadda aka yi wa hukunci ba tare da ta san laifinta ba.

Momy ta yi gyaran murya zuciyarta cike da fargaba ta ce "Auta magana za mu yi".

Ta ɗan yi murmushi mai "Wace managa Momy?".

Dady ya yi ƙasa da murya "Kin san abin da ya faru jiya? Kin ga yadda jikinki ya koma? Ba za mu iya bari ki ci gaba da shiga cikin wannan yanayin ba da ƙananun shekarunki".

Momy ta ɗora da faɗin "Auta Na’ima ce ta buƙa ci mu tura ki can Dubai ki zauna tare da ita. Ki yi karatunki a can tare da ƴarta Ummie, idan kika gama karatunki sai ki dawo, ai dai kina son ki yi karatu mai zurfi ko?".

Wani abu ne ya yi tsalle cikin zuciyar Joriyya, idonta ya ƙanƙan ce, hannuwata suka fara rawa.

"Ni? In tafi? In tafi saboda shi? Don kawai kun ga na damu da shi?".

Momy ta ce "Auta ki fahimce mu"

"Ba zan tafi ba!" Ta faɗa cikin hanzari

Dady ya ɗaga murya. "Ke ba zaki zauna ki saurare mu ba? Wannan abin da kike ji, abin da ya shige miki rai shi muke son nemo miki maganinsa".

Idonta ya cika da hawaye, hawayen ɓacin rai da tsoro, kamar wata babba "Dady ku duka baku gane shi bane. Baku gane shi bane!" Ta faɗi maganar da murya mai tsuma zuciya. Dady ya kasa daurewa da ƙarfi ya ce "To waye shi? Me kike gani wanda ba mu gani? Wace alaƙa kike tunanin kina da ita da shi?".

Ta gyaɗa kai a hankali, idonta cike da hawaye masu tsananin zafi. Cikin rawar murya ta ce "Na san shi ban san dalili ba, amma na san shi. Idan nayi nesa da shi kamar na rasa wani abu mai muhimmanci nake ji".

Sai hawayenta suka gangaro.

Momy ta rufe baki saboda firgici, Dady ya zaro ido kamar an jefa masa da wuta.

"Shalele kina jin abin da kike faɗa? Kina ji kuwa?" Dady ya ce, ba ta tsaya ba ta juya da sauri zuwa sama tana kuka mai ƙarfi tana kuka. A ɗaki ta kwanta tana haki "Me yasa nake jin haka? Me yasa idanuwansa suke biyoni har cikin bacci? Me yasa yake min kama da wani wanda ya....?" Sai kuma ta yi shiru, ta rufe kanta da filo tana dariya mai ciwo hawaye na cigaba da gangaro mata.

Momy ta zauna ta ce  "Alhaji wannan abu ya wuce hankali, abubuwan da yarinyar nan ke yi bai kamata ace mai shekaru irin nata na yi ba, gabaɗaya ta sauya kamar ba Joriyyata ba". A sanyaye Dady ya ce "Zan san abin da ya kamata muyi, dole ne ta bar ƙasar nan".

Jiniyo tunda ya bar gidansu Joriyya zuciyarsa ta koma kamar kwalbar guguwar da ba komai sai hazo, zafi yake ji sosai a cikin ransa, ya kasa zama a gida, ya kasa cin abinci, ya kasa kallon wayarsa. Ya dinga yawo a harabar gida yana jijjiga ƙafafunsa kamar zararre. "Ni Jiniyo niɗin nan ni da tunda aka haifeta nake sonta, na ba ta dukkan wata kulawata duk da rashin kulawar da take nuna mini ban gaza wajan ƙoƙarin ganin na faranta mata ba, shi ne yau za ta soma yi mini maganar wani? Wanin ma mahaukaci? Wannan wawan da ba a san ko sunansa ba, balle asalinsa". Ya ju ya tsaya gaban ƙofa yana huci.

Zaune yake a cikin bola kamar kullum,  karensa na kwance a gefensa, idanuwansa sun kumbura, yana yawo dasu a hankali kamar yana bin wata murya da shi kaɗai yake jinta, magana ya yi kaɗan muryarsa ba ta fitowa balle a ji me yake faɗa. Sai ya yi murmushin da ya fi kuka taɓa zuciya. Ya lumshe idanu yana shafa kan karensa

"Ka gani ko? Duk Duniya bata da armashi sai idanunta, idanunta da suka ce min…" Ya tsaya, yana maimaita kalmomi da ba su fitowa a fili, kamar ba mahaukaci ba.

Da sanyi safiya Joriyya ta fito da rigar bacci tana riƙe da hijabi, idonta sunyi ja saboda kuka da rashin bacci, ta samu Momy da Dady a zaune suna shan tea.

Kafin su yi  magana ta fara yi kai tsaye kamar mai ba da umarni "Ina so a kai masa abinci. Ba zan bari yunwa ta kashe shi ba".

Dady ya ɗaga kai da sauri. "Waye kuma kike magana a kansa da safe ko karyawa ba ki yi ba?" "Dady ku daina yi min kamar bani da hankali. Ku daina".

Momy ta ɗan matsa kusa da ita ta ce "Auta ki nutsu mana. Yau ba mu da lokacin wannan batun"

"Ina da lokaci, ku dai ku bar ni kawai na kai masa".

Dady ya daki teburin da hannunsa. "Ba zaki je ba, babu wanda zai sake kaiwa mahaukaci abinci a cikin wannan gida!"

Ta tsaya cak, idonta ya kaɗa, zuciyarta ta yi wani irin bugawa. "Zai iya mutuwa idan kuka hana ni kai masa fa, kai wallahi sai na kai masa" tsabar takaici ya sa Dady miƙewa ya haura sama Momy ta maramasa baya suka bar Joriyya tsaye a gurin kamar wata dusa.

Da gudu ta wuce kitchen ta ɗauki flask ta fara zuba abinci tana zubawa da sauri. Jikinta sai rawa yake yi. Ta fito da flaks ɗin a hannunta ta yi waje, security na zaune suka ga ta nufi get za ta fita.

"Ke Baby Joriyya ina za ki je yanzu? Kuma kin san ba a barin ki fita ke kaɗai". Ɗaya daga cikin su ya yi maganar yana nufarta.

Ta ɗaga murya cikin huci ta ce "Ku matsa wallahi sai na fita" Ja baya ya yi saboda sun san muguntar fushin ta. Ta kalli direba tana huci.

"Mallam ka ɗakko mota mu tafi"

Ya kalle ta yana mamaki, ya tashi jiki ba ƙwari ya fito da mota ya buɗe mata ta shiga sannan ya kunna motar suka bar gidan. Ƙarar tashin motar ta jawo hankalin Dady wanda ke ɗaki.Fitowa ya yi zuwa harabar gidan ya ce "Wace mota ce ta fita yanzu?".

Cikin rawar murya mai gadi ya ce "Ranka daɗe Shalele ce ta ce…"

"Ta ce me?" Dady ya katse shi yana zazzaro ido. Cikin ladabi mai gadin ya kuma cewa "Ta ce a fito da mota fita za ta yi, da aka yi ƙoƙarin hanata sai ta yi fushi tace dole sai ta fita".

Dady ya balbale su da masifa kamar ana zuba masa wuta. "Akan me zaku barta ta fita ba tare da izinina ba? Me ye amfaninku kuma da zaku barta ta fita daga ita sai direba?" Ya yi maganar yana tsare security da ido, haƙuri suka shiga bashi bai tsaya sauraronsu ba ya juya a fusace ya koma ciki.

Jiniyo na tsaye a bakin get ɗin gidansu yana shirin fita ya ga motar gidansu Joriyya ta wuce, Dim! Ya ji zuciyarsa ta yi

"Me take nema a waje haka da safe? Kuma me yasa aka fito da wannan gudu haka?" Ganin bai da amsa ya sa ba tare da tunani komai ba ya juya cikin sauri ya shiga gida, ya ciro makullin motarsa daga aljihunsa ya shiga ya fi gi motar ya fita kamar iska ya bi bayan su yana jin bugun zuciyarsa kamar ƙarar harbi.

Cikin ƙanƙanin lokaci suka iso bolar da mahaukacin ke zama, gurin ya yi shiru iska mai sanyi tana kaɗawa, yana kwance a takure karensa na gefensa. Joriyya ta fito daga mota hannunta riƙe da abinci, yana daga kwance idonsa a rufe kamar an mitsine shi ya buɗe idonsa karaf suka sauka a kanta, tashi ya yi a hankali yana kallonta da murmushi mai ciwo. Ƙarasowa ta yi ta durƙusa a gabansa tana miƙa masa abincin zuciyarta na rawa.

Cikin zafin nama Jiniyo ya fito daga motarsa ya ƙaraso inda suke da sauri, ya daka mata tsawa cikin muryar da shi kansa bai san yana da ita ba "Dama tunda naji zuciyata ta buga akan ki na san cewar gurin wannan banzan za ki zo, me za ki cinta a gurin wannan ɗin? Mutum min da ba zai iya banbance fari da baƙi ba, wallahi yau zaki gane kin yi kuskure Joriyya". Yana gama faɗar hakan ya fizge abincin ya wurgar da shi gefe.

Abincin ya watse ƙasa.

Joriyya ta miƙe da sauri idonta ya canza launi saboda ɓacin rai ta ce "Me ya kawo ka nan? Me ya sa ka biyo ni? A kan me za ka zubar masa da abinci?".

Jiniyo ya matsa kusa da ita, jikinsa na rawa saboda kishi da baƙin ciki, ya ce "Ke zan tambaya Joriyya, me yake damunki da kike ƙoƙarin halaka kanki? Ke fa yarinya ce, shekarunki sun yi ƙanƙanta da ki fara bibiyar namiji har inda yake, namijin ma mahaukaci wanda bai san inda ya dosa ba gabaɗaya, wanda ba'a san asalin sa ba balle tushe". Da ƙarfi ta ce "Kada ka sake aibata shi, ina ruwanka da rayuwata ne? Bari ka ji Jiniyo na ji duk da ƙarancin shekaruna ina da hankali, nasan abin da nake yi, kuma wannan da kake gani nafi ganin ƙimarsa a kanka".

A gigice mahaukacin ya tashi ya fara yawo yana faɗin wasu kalmomi marasa ma'ana. Karensa ya soma yin ihu yana fitar da harshe waje, Jiniyo ya kalli mahaukacin yana huci ya ce "Ka da ka kuskura ka taɓa ta nafi ka hauka".

Mahaukacin ya ƙaraso kusa, ya yi taga-taga kamar zai faɗi, Jiniyo bai tsaya tunanin komai ba ya ɗaga hannu ɗauke sa da wani mugun mari yana faɗin

"Wawa kawai".

Joriyya ta zaro ido tana kallon abin kamar ba gaskiya ba, gabansa ta je tana huci kamar wata babbar mace ta yi wani irin tsalle ta ɗauke Jiniyo da mari. A firgice ya riƙe kunce yana kallonta yadda take huci kamar wata zakanya, can ya ɗaga hannu zai kai mata duka, da sauri direbanta ya iso gurin ya riƙe Jiniyo. 

Jiniyo ya ture direban ya ce

"Ka barni wallahi ita da wannan banza mahaukacin duk sai na yi maganinsu!".

Joriyya ta kuma matsowa tana kuka mai zafi ta ce "Kai ne banza! Kai ne marar hankali! Kuma ka sani wannan yafiye mini kai nesa ba kusa ba".

Mahaukacin ya tsaya yana kallonta, idanuwansa suna cike da wani irin haske mai ban tsoro da ba kowa ke iya fassara shi ba.

Jiniyo ya yi shiru. Idonsa ya rufe, zuciyarsa ta buga. Yarinyar da ya ɗauka tasa ce, ashe ba tasa ba ce.

Amanarcool ✍️ 

Gurin ya yi shiru na ɗan lokaci, Jiniyo da Joriyya sai huci suke. Jiniyo ya fara ƙoƙarin ƙwace jikinsa ya daki Joriyya direban ya ƙara riƙe shi yana faɗin,

"Jiniyo kayi haƙuri, kada ka fara wannan ganganci ka sa ƙaramin abu ya koma babba, duk da tana ƴar uwarka taɓa ta ba zai haifar da ɗa mai ido a tsakaninku ba".

 Jiniyo ba ya gane abin da ake faɗa saboda zuciyarsa ta rufe, idanunsa sun yi jajir tsabar ɓacin rai. Ya nuna Joriyya da yatsa cikin rawar murya ya ce "Ke Joriyya ke ni kika yi wa haka a matsayina na ɗan uwanki? Ni kika zubar wa da mutunci a gaban wannan dabba? Kika mari ne saboda shi Joriyya?".

Matsowa ta yi gabansa kamar wata cikakkiyar budurwar da take jin ta isa daidai take da kowa,  cike da raunin murya ta ce "Na mare ka ne saboda ka taɓa shi. Na mare ka ne saboda ka zubar da abincin da na kawo masa. Na mare ka ne saboda na fahimci kana son ganin kukana fiye da farin ciki" Ta ƙarasa maganar cikin hargagi da ɗaga murya kamar wata babbar mace.

Jiniyo ya zaro ido "Ni? Ni ke son ganin kina kuka? Joriyya anya baki samu shafuwar aljanu ba kuwa? Anya ke ce? Kalamanki sun girmi shekarunki".

Joriyya ta girgiza kai, hawaye suna sauka 

"Eh kai ɗin, akan me za ka takurawa rayuwata? Kar ka manta ni ba mallakinka bace, ni ba abin da ka ƙirƙiro bane, kana iƙirarin cewar kana son farin cikina, sai gashi  yau ka yi mini abin da bazan taɓa mantawa da shi ba, ka bani mamakin da ban taɓa tunani ba". Ta juya tana kallon mahaukacin da ke tsaye gefe yana ɗan karkarwa.Yana kallonta tamkar yaron da aka ɗauke wa abincinsa.

Idanuwansa sun cika da ƙura, sai dai duk da haka akwai haske a ciki, haske mai kama da fargaba da wani guntun farin ciki.

Jiniyo ya kalle shi da idon ƙiyayya ya ce

"Wallahi ka sake matsowa inda take zan…"

 Kafin ya ƙare maganar, mahaukacin ya yi gaba kamar zai faɗi a gabansu, hannunsa na rawa, babu kalma, babu magana, amma idonsa ya tsaya a kan Joriyya kamar yana son faɗin abu, kamar yana tuna wani abu mai zurfi. Sai kawai ya miƙa mata hannu a hankali tamkar jariri.

Jiniyo ya yi tsalle ya ce "Kada ki kuskura ki taɓa hannun sa, Joriyya kada ki taɓa hannun wannan mutumen yana ƙoƙarin shiga tsakaninsu".

Kafin ya ƙaraso Joriyya ta riƙe hannun mahaukacin, ji ta yi kamar an jona mata wutar lantarki, shi kuma ya sauke wata ajiyar zuciya mai tsayi, mai zafi, mai kama da kuka da murmushi a lokaci ɗaya, zame hannun shi ya yi a nata ya zube ƙasa, dafe zuciyarsa ya yi yana jin wani nauyi na raguwa a zuciyarsa na tsawon shekaru.

Joriyya ta rusuna tana girgiza shi

"Ka tashi mana, kayi min magana, kayi min magana"Ta faɗa cikin kuka.

Jiniyo ya ƙaraso cikin sauri yana faɗin

"Ki matsa gefe, ki matsa ki bar shi".

Miƙewa mahaukacin ya yi da ƙyar, ya ja numfashi, ya kalle Jiniyo da idonsa da suka canza launi, muryarsa na fita ƙasa-ƙasa kamar sabuwar murya ya ce "Ka bar ta".

Dukkan su suka tsaya. Jiniyo ya ɗan ja da baya, Joriyya ta rufe baki cikin tsoro, karensa kuwa ya soma ihu yana zagaye su tamkar yana kare wani sirri da ba su sani ba. Mahaukacin ya ɗan ɗaga yatsarsa yana kallon Joriyya, idonsa sun rikice, muryarsa ta fara fitowa da wahala yana faɗin

"Kar ki tafi…"

Kafin ya ƙarasa ya faɗi gurin a some

Ihu Joriyya ta kurma "Ku taimaka mana, ku taimaka mana". 

Direba ya zo da sauri da robar ruwa a hannunsa, ya yayyafa masa a fuska nan take ya sauke a jiyar zuciya yana buɗe idonsa a hankali. Joriyya ta ce wa direban "Ɗaga shi zaune" zaro ido ya yi ya ce "Shalele duka fa yake yi, naje garin ɗaga shi ya shaƙe ni? Shalele ki tashi mu koma gida tunda dai ya tashi". 

Baƙin ciki da zafin kishi ne suka sa Jiniyo ya tsaya cak babu baki, babu ƙarfi sai kalmar da mahaukacin ya faɗa take dawo masa a kunne "Kar ki tafi…" Ji yake ƙirjinsa ya yi masa wani irin nauyi, mai fushi da tsoro da wata sabuwar fargabar da bai taɓa jin irinta ba suka yi masa dirar mikiya a zuciyarsa. 

A hankali mahaukacin ya tashi zaune kamar babu abin da ya faru, ya fara wasa da kayan dake baje a gurin da yake tarawa, nan hankalin Joriyya ya kwanta, ganin Jiniyo ya ɓarar da abincin da ta zo masa da shi ne, tasa direba ya tsallaka bakin titi ya karɓo masa biredi. Jiniyo ji ya yi idan ya ce gaba da tsayi a gurin komai zai iya faruwa cikin ƙunar zuciya ya bar wajan, sai dai ya ƙullaci wannan mahaukacin a ransa, mugunta ce take zuwar masa kala-kala da zai yi masa domin huce haushin abin da Joriyya ta yi masa akansa. Direba ya karɓo masa biredin ta miƙa masa ya karɓa cikin rawar jiki ya fara turawa bakinsa kamar wanda ya shekara bai saka komai a cikinsa ba, sai yanzu ta ji natsuwarta ta dawo, ta miƙe a hankali ta ɗauki flask ɗinta ta bar gurin, buɗe mata mota direba ya yi ta shiga, sannan ya shiga ya ja motar suka nufi hanyar komawa gida.

A hanya direba sai sauke ajiye zuciya yake yi yana kallon Joriyya a madubi bai ce uffan ba, sai dai yana tunanin kamar yarinyar tana buƙatar addu'a domin abin da take yi ya wuce haddi. Ita kuwa kanta a jingine yake da kujera, idonta a rufe, zuciyarta ɗauke da nauyin abubuwa uku, mahaukacin, Jiniyo, da marin da ta yi masa. Da isar su gida kafin ma direba ya tsaya, aka buɗe ƙofar falon da zai sada ka da cikin gidan da ƙarfi, Daddy ne idanunsa sun rine, ya fito da sauri kamar wanda ya ji labarin an yi masa kisan kai.

"Shalele zo nan yanzu".

Ta fito daga mota a hankali, jiki a sanyaye kamar wadda ƙwai ya fashewa a ciki.

Momy ta biyo bayan Daddy fuskarta a ɗaure ta ce "Na faɗa maka tun farko Auta yarinya ce mai zafin zuciya, ba kowa ne lokaci ya kamata a riƙa yi mata wasa da dariya ba, damar da aka bata ne ya sa take yin abin da taga dama. Ka ga abin da muke tsoro yana shirin faruwa yanzu, tunda har ta san ta fita da kanta zuwa gurin wancan mahaukacin".

Daddy ya tsare Joriyya da idanuwansa masu kaifi "Ina kika je? Waye ya baki izinin fita? Gurin wancan mahaukaci kika je ko? Kin san abin da kika aikata kuwa?".

Ta buɗe baki za ta yi magana sai hawayen da ta maƙale suka fara sauka.Ta durƙusa da sauri. "Daddy kayi haƙuri, ban je gurin sharri ba, ban yi abu da nufin cuta ba".

Momy ta ɗagota tana jijjigarta kamar za ta ɓallata "Ke kin haukace ne? Gurin mahaukacin ne ba gurin sharri ba? Muna tunanin ke yarinya ce mai hankali sai ga shi…"

Sai ta kasa ƙarasa maganar ta juya ga Daddy cikin ƙunar rai ta ce "Abubuwan nan sun yi yawa. Tunda ta kamu da sha’awar tausayin wannan yaron gabaɗaya ta sauya, kamar ba Joriyyata ba, tana yin abubuwan da bai kamata ace mai ƙananun shekaru kamar ta na yi ba".

Daddy ya shaƙi iska ya fitar da ƙarfi. "Ba zan bari ta lalace a idona ba, ba zan zuba ido na ga tarbiyyar da muka fara ɗora ta akai na zubewa ba" Ya juya ya kalli Joriyya."Ki yi ƙoƙari ki dawo kan hanyar da ta dace. Ina son ganin hankalinki ya kwanta, zuciyarki ta samu nutsuwa. Dole ne na tashi tsaye akan wannan lamarin, dole ne in yi ƙoƙari wajan ganin na raba ki da zuwa gurin mahaukacin nan".

Zuciyarta na yi mata zafi ta ce

"Daddy ni ɗin?".

"Ke ɗin" ya ce cikin tsawa

"Ba zan barki ki lalata rayuwarki ba, ba zan bari ki sake kusantar wancan yaron ba, ba za ki zubar mini da mutunci ba".

Ta lumshe ido,  zuciyarta na buɗewa, kalmar wancan yaron ta dake ta fiye da komai. Raɓa su ta yi ta shige ciki tana jin zafi sosai a ranta 

Jiniyo ya shiga falon gidansu ran shi a matuƙar ɓace. Mahaifiyarsa na zaune kallo ɗaya ta yi masa ta san cewa ran shi a ɓace yake. "Lafiya kuwa Jiniyo? Naga ranka a ɓace haka?". Ya tsaya ya kalleta da idon da suka haɗa zafi da ciwo ya ce

"Mama Joriyya ta yi mini wulaƙanci, ta tozarta ni saboda wani tangaran da ban san ko ɗan uban waye ba, mahaukacin banza".

Hajiya Munira ta ce "Wani kuma? Shi ne ya sa kake ɓacin rai haka kamar wanda ubansa ya mutu?" Jiniyo ya zaro ido zuciyarsa na bugawa kamar ana kaɗa gangar salla "Joriyya ce ta mare ni a kan wani mahaukacin, ta kai masa abinci, ta tsaya masa, ta riƙe hannunsa!".

Hajiya Munira ta dafe ƙirjinta tare da  jinjina kai a hankali, zuciyarta cike da mamaki da tashin hankali "Subhanallah! Yarinyar nan akwai abin mamaki" ta ce cikin rawar muryar da takaici. Ta kalli ɗan nata gabaɗaya fuska a kumbure ta yi ja saboda marin da ya sha."Jiniyo mari fa? Kana mi ƙaramar yarinyar za ta mare ka? Me ya haɗa ku da har za ta iya ɗaga hannu ta kwaɗa maka mari haka?".

Jiniyo ya yi shiru, idanuwansa sun gama bayyana ɓacin ran da yake ciki, zafin marin ba wai a fuska yake ba a zuciya yake, a mutunci "Na rantse Mama" ya ce cikin muryar da ta shaƙu da zafi da fushi,

"kamar zuciyata ta fashe lokacin da ta taɓa shi gaba, ta riƙe hannunsa, ta dube ni kamar ban da wani ƙima a idonta rangaɗa mini mari kamar wani ɗanta".

Hajiya Munira ta ɗaga kai ta dubi shi cikin murya mai ɗauke da ɓacin rai ta ce "To gaskiya dole a je a tattauna wannan abin Joriyya ta fara shiga wata hanya da ba ta dace da ita ba. Wannan abu bai kamata ba, tun yanzu ne ya kamata a hana ta yin wannan kasadar, yarinya sai ka ce mai shafuwar aljanu?" Ta miƙe tsaye cikin zafin rai, ta ɗauki mayafinta "Mu tafi gidan nasu, ai ni ban san da haka ba sai yanzu, Anty ba ta faɗa mini ba, yarinya ƙarama tana neman tsokanowa mutane rigima". Ta yi maganar tana fita daga falon Jiniyo ya rufa mata baya.

Momy na zaune idanunta sun kumbura saboda rashin bacci da tashin hankali. Sallamar ƙanwarta ta ji Hajiya Munira sai Jiniyo dake bayanta fuska a ɗaure kamar matashi da ya sha ƙunci a kasuwa.

Momy ta ce "Munira ke ce da safiyar nan? Allah ya sa dai lafiya? Sannu da zuwa".

Munira ta zauna fuskarta ɗauke da damuwa suka gaisa kafin ta ce "Na zo ne saboda Joriyya. Akwai abin da ya faru yau tsakaninta da ɗan uwanta kuma abin ya yi girma da yawa". Momy ta lumshe ido, kamar ta san me za a ce.

Munira ta kalli Momy kai tsaye ta ce

"An samu rashin fahimta tsakanin Joriyya da ɗan uwanta, inda ta kai ga har ta ɗaga hannu ta mare shi, abin bai yi mini daɗi ba sam, a matsayin su na ƴan uwa ban so suka fara samun saɓa ni har haka ba, da na tambaye shi me ya haɗa su? Shi ne yake gaya mini akan wani mahaukaci ne ta mare shi".

Momy ta sauke ajiyar zuciya mai ƙarfi ta ce "Innalillahi wa'inna ilaihim raji'un wallahi abin nan ya isheni Munira, yanzu Joriyya ce ta mare Jiniyo?" Ta maida duban ta ga Jiniyon ta ce "Kana zaman me da har za ka bari ta mare ka?" Shiru ya yi ya kasa magana, ta kuma cewa "Ka yi haƙuri Jiniyo, in sha Allah komai zai daidai, ku yi ta addu'a Allah ya raba ta da wannan masifar".

 "Amma na yi mamaki da jin wannan zance, kuma shi ne baki sanar da ni ba?". Momy ta ce "Ki yi haƙuri a ruɗe nake shi ya sa, tana yin abubuwan da ba ta taɓa yi ba ne, kamar wata mai shafar aljanu. Tausayin wannan mahaukacin ya rikita ta, Na'ima ta ce idan da yiyuwar ta koma gurin ta da zama sai a tura can ɗin, ko Allah zai sa rashin ganinsa ya sa ta daina jin abin da take ji". Jiniyo ya runtse ido yana ɓoye zafin da yake ji, kenan rabuwa zai yi da Joriyya? Nan take ya ji zuciyarsa kamar an ɗaure ta da sarƙa. Bai so ya nuna ba, amma fuskarsa ta riga ta tona asiri halin da yake ciki, nan ya ji ya ƙara tsanar mahaukacin nan tare da alwashin sai ya azabtar da shi tunda shi ne ya yi sanadiyar da Joriyya za ta iya barin ƙasar nan.

A mugun hasale Jiniyo ya fita zuciyarsa na zafi kamar wutar da aka kunna ana zuba mata fetur. Matsala ɗaya ce ke damunsa mahaukacin nan da ya ƙwace masa Joriyya, kai tsaye ya nufi gurin mahaukacin da wani irin duhun fushi da muguntar da yake jin sun shige shi lokaci ɗaya, bai tarar da shi a cikin bolar ba, ya tsaya yana waige-waige sai can ya hange shi cikin wani kango dake kusa da bolar. Ya ƙarasa da sauri cikin kangon idonsa sun yi duhu sosai, tsayawa ya yi akansa ya ce "Wai kai ne kake son ɓata mini farin cikina ko?".

Mahaukacin ya ɗago kai a hankali, idonsa sunyi haske, muryarsa na fita da wahala ya ce "Kar ki tafi...."

Jiniyo ya ji kalmar ta ƙara masa zafin zuciya. Ya yi wani irin tsalle ya ture shi da ƙarfin da bai taɓa zatar yana da shi ba, Mahaukacin ya faɗi hannun sa ya bugu da dutse.Ya saki ƙara kamar ƙaramin yaro.

"Idan ka sake ko da kallonta ne sai na ƙwaƙule maka ido, wawan banza daƙiƙi kawai". Ya ƙarasa maganar cikin ihu da hargagi.

A hankali mahaukacin ya ɗago da idonsa yana kallon Jiniyo, da ƙyar ya ɗaga hannunsa da ya bugu wanda alamu ke nuna kamar ya yi targaɗe a hannun, ya dafe kansa ya fara ihu, Jiniyo ya tsaya, tsoro ya daki zuciyarsa na ɗan lokaci, cikin mugunta da rashin imani ya kuma sa ƙafarsa ya harbi mahaukacin tare da taka masa hannun da ya bugu, mahaukacin ya saki ƙara mai ƙarfin gaske. Karensa ne ya shigo gurin da gudu ya nufi Jiniyo, cikin zafin nama Jiniyo ya bar gurin, karen ya rufa masa baya, bai yi nasar cimma sa ba ya faɗa motsarsa ya ja ta da gudu ya bar gurin.

Gudu yake yi da motar kamar zai tashi sama a haka ya ƙarasa gida yana jin zafin zuciyarsa na raguwa, duk da ba iya haka ya so yi masa ba, ko salla babu ya shiga falon gidansu, Mama na zaune taga Jiniyo ya shigo kamar wanda aka tunkoɗo, bai yi mata magana ba ya wuce ɗakinsa, yana shiga ya zauna akan kujera, yana jin me ya sa ma ya gudu bai tsaya ya karya masa ƙafa ba? Tsaki ya yi yana jin tsanar mahaukacin mai tsanani a zuciyarsa.

Joriyya na zaune a kan gadonta, tana jin zuciyarta kamar an ɗora mata wani abu mai nauyi, a duk lokacin da ta rufe idanunta sai ta hango yadda mahaukacin ya faɗi, da lokacin da ya miƙa mata hannu, da ajiyar zuciyar da ya sauke. A hankali ta ce "Ya zan tafi? Ya zan bar shi haka? Ya zan tafi ba tare da na san ko zai ci abinci ba?". Kuka ne ya kuma ƙwace mata, kwanciya ta yi ta ci gaba da kukan.

Tunda Jiniyo ya bar gurin, yake zaune riƙe da hannunsa da ya fara kumbura, wasu ƙananun jijiyoyi sun fito, fatar hannun ta yi ja sosai. Ya kalli hannun kamar ba nasa ba, ya tsaya yana rawar sanyi da raɗaɗin da ya ke yanka masa tun daga yatsunsa har zuwa kafaɗarsa.

Ƙoƙarin tashi yake amma gwiwoyinsa sun kasa ɗaukar nauyinsa, sake buɗe idonsa ya yi kamar wanda ya ga wani abun tsoro. A hankali yake motsa hannun yana ƙoƙarin danne raɗaɗin da yake ji, wata ƙara ce ta suɓuce masa. Ya kalli ƙofar kangon, yana jiran ko zai ga  wadda kullum ke zuwar masa da abinci ko murmushi. Sai dai ya ga wayam babu komai sai iskar da ke shigowa tana shigar masa hancinsa tare da tunatar da shi cewa yau shi kaɗai yake cikin Duniyar da bata da suna. Karensa na tsaye sai zagaye shi yake yi yana fitar da harshe.

Momy na falo ta ji shirun Joriyya ya yi yawa tunda ta shiga ɗaki ba ta fito ba, tashi ta yi ta shiga ɗakin, kwance ta tarar da ita numfashinta na fita sama-sama, da sauri ta ƙarasa inda take "Auta lafiya? Ina fatan dai ba jikin ba ne?". Cikin fizgar numfashi ta ce "Momy ƙirjina, zuciyata, zan mut..." Ba ta ƙarasa ba jikinta ya fara girgiza idanunta suka birkice nan take jini ya fara zuba ta kunnenta da hancinta, fashewa da kuka Momy ta yi, ta  fara jijjigata "Auta Auta ciwon ne ya tashi? Don Allah kar ki mutu Auta, kin ga abin da muke yi miki gudu ko? Shi ya sa ba ma son kina shiga damuwa". Momy ta rikice sosai ganin wannan karon hadda jini ke fita a jikin ƴar ta ta. Wani irin yunƙuri Joriyya ta yi, ta ja numfashi mai haɗe da gurnani daga haka ta yi ɗif. Ihu Momy ta yi ta sauka daga kan gadon ta yi waje da sauri, ɗakinta ta je ta ɗauki wayarta cikin ruɗani ta fara kiran Dady, sai dai wayar ba ta shiga, nan ta ƙara shiga ruɗa ni ta koma ɗakin Joriyya da sauri, tana shiga ɗakin, turus ta yi ta ƙame a bakin ƙofa tana kallon abin mamaki da al'ajabi. Joriyya ta gani zaune kamar babu abin da ya faru da ita, ta yi shiru tana kallon gefe.

Cikin sarƙewar murya ta ce "Auta"

Ɗago da kai ta yi ta kalli Momy ba ta ce ƙala ba "Auta babu abin da ke damunki ne?" Momy ta yi maganar tana zama kusa da Joriyyar.

"Momy"

"Na'am Auta"

"Ka da ku kai ni gurin Anty Na'ima ba na so, idan kuka kai ni can mutuwa zanyi".

"To Auta ki kwantar da hankalinki in sha Allah ba za ki je ba, amma da sharaɗi ɗaya, sai in za ki daina shiga harkar wancan mahaukacin?". Shiru ta yi ba ta amsa ba, daga ƙarshe ta yi kwanciyarta, ganin haka ya sa Momy tashi ta bar ɗakin don ta san ba kulata za ta kuma yi ba. 

Wasa-wasa mahaukacin nan ya kasa iya tashi. Hannunsa ya kumburi sosai har ya fara sauya launi. Ya matse yatsunsa, yana jin wani irin raɗaɗi mai zafi, ya cusa hannun a ƙirjinsa yana neman sauƙi da sassauci akan zafin ciwon yake ji. Ya jingina da bango yana fitar da numfashi mai zafi kamar mai ciwon daji.

A hankali ya fara furta wasu kalaman da shikaɗai ya san me yake faɗa, ya lumshe idanuwa yana jin zuciyarsa na yi masa nauyi fiye da kowane lokaci, hanjin cikinsa sai ƙugi suke yi alamar babu komai a cikin nasa. Sake buɗe ido ya yi ya kalli ƙofar kangon ya sake rufe idonsa, yana son tashi ya je bolar da yake zama amma babu hali. A haka ya koma kada kai ya kwanta cikin mawuyacin hali.

Yau lamarin Joriyya ya ƙara tsorata Momy, ya ba ta mamaki matuƙa, ta fara gasgata cewar akwai abin da basu gane ba akan Auta, yarinyar da idan ciwon nan ya tasar mata da ƙyar yake lafawa, sai gashi yau ya kwanta cikin ƙanƙanin lokaci, sannan ya zo da wani sabon salo. Ko da Dady ya dawo ta gaya masa abin da ya faru shima ya tsorata matuƙa. Cikin dare suka je ɗakin Joriyya a kwance suka same ta tana kuka, jikinta ya yi sanyi, idonta a kumbure. Momy ta zauna a gefen gadon ta dafa kanta ta ce "Autata ki yi haƙuri ki kwantar da hankalinki, ai na ce miki ba za ki je ko ina ba kina nan tare da mu, dama munyi hakan ne don nema miki mafita amma tunda baki so Shikenan, sai dai idan baki daina wannan damuwar ba, da shiga harkar mutumen can, dole ne ki bar ƙasar nan".

Joriyya ta gyaɗa mata kai, hawaye na zuba a idonta kamar ruwa, ta ce "Momy shi fa? Wane hali zai kasance a ciki? Wa zai kula da shi? Shi baya da kowa? Babu mai sonsa ne?".

Momy ta runtse ido ta ce

"Allah zai kula da shi. Kin yi abin da duk wata zuciya mai tausayi za ta yi. Amma yanzu ki kwantar da hankalinki. In sha Allah komai zai tafi daidai, zamu sa a riƙa kula da shi a bashi abinci ba tare da kin je gurinsa ba". Shiru ta yi ba ta kuma magana ba, ta zubawa Dady ido tana kallonsa. 

"Dady"

"Na'am Shalele"

"Mu je yanzu mu kai masa abinci yunwa yake ji". Dim! Ƙirjin Dady ya yi, ya runtse kafin ya ce "Shalele kwanta ki yi bacci da safe sai mu je". Daga haka ya buɗe ƙofa ya bar ɗakin.

Momy tasa hannu tana rufe bakinta jin kuka na ƙoƙarin ƙwace mata, ta miƙe a hankali ta koma bakin ƙofa, tsayawa ta yi cak, ta juya ta kalli Joriyya "Allah ya tsareki Autata" ta furta cikin rauni.

Ɗakin Dady ta wuce da sallama cikin murya mai raunu ta tsaya a bakin ƙofa

Amsawa ya yi ya ce "Shigo"

Shiga ta yi yana zaune a gefen gado hannunsa riƙe da kansa, tun da ya dawo daga ofis baya cikin nutsuwarsa, abubuwa da yawa na damunsa, ga matsalar Joriyya, ga wani abu mai girma da yake ɓoye a cikin ransa wanda baya fatan fitowarsa.

Momy ta sauke ajiyar zuciya.

"Alhaji Joriyya ba ta cikin hayyacinta fa, wannan lamarin ya dame ta sosai".

Dady ya lumshe ido, ya ɗauki lokaci kafin ya buɗe su. "Na sani Shafa, amma dole ne mu yi wannan tafiyar matuƙar naga abin yana neman fin ƙarfinmu, wane irin al'amari ne haka? Lokaci ɗaya yarinya ta rikice akan mutumin da kowa ke gudu".

"Alhaji kamar akwai abin da ke damunka bayan wannan?"

"Ina ma akwai, bari mu gama da wannan matsalar tukuna, shi ne abin da ya fi muhimmanci a yanzu".Ta yi shiru tana kallonsa, yanayin sa ya nuna cewar akwai wani abu mai girma da yake tsoro fiye da komai. A haka shiru ya shiga tsakanin su, haka suka kwanta ko wanne zuciyarsa a cunkushe.

Washegari kafin kowa ya fito Joriyya ta fita harabar gidan cikin sauri, idanunta a kumbura, ta kusanci get ɗin gidan security biyu suka taso da hanzari ɗayan ya ce

"Baby Joriyya ina zuwa haka?"

"Fita zanyi" ta bashi amsa

"Ba za ki fita ba, ki yi haƙuri umarni ne daga oga".

Ta tsaya gabansu tana rawar sanyi da kuka "Ku matsa ku matsa na wuce!" Ta ɗaga musu muryarta cikin tsiwa da hargagi "Ba za ku takura mini ba, zan je duk inda nake so, ku matsa mini!" Mamaki ne ya cika su, ƙaramar yarinya da ita amma muryarta ta cika da hargowa da tsanani kamar wata babba.

"Haba Shalele don Allah ki koma ciki…"

"Ku ƙyale ni" ta katse su tana fashewa da kuka, ta fara ture su da ƙaramin jikinta, ta hau ihun da ya karaɗe ko'ina, "Kada ku hana ni, don Allah ku bar ni na gan shi, ba daɗewa zan yi ba yanzu zan dawo".

Hankalin security ya tashi sosai. Da sauri ɗayan security ya nufi cikin gidan a bakin ƙofa ya ce karo da Dady ya fito da sauri jin ihun Joriyya, ƙarasawa ya yi yana faɗin

"Me ke faruwa ne?"

Ganin Joriyya ya yi a tsaye idonta cike da ƙwalla tana neman ɗaukewar numfashi "Shalele" ya kira ta cikin murya mai rauni "Me yasa ki ka fito yanzu? Ina zaki je ne?".

Da sauri ta ƙarasa gareshi, ta kama rigarsa tana kuka kamar za ta suma.

"Dady don Allah zan je in duba shi, zai mutu da yunwa idan ban je ba!".

Dady ya furzar da iska mai zafi, ya lumshe ido "Shalele na ce ba za ki je gurin wancan mutumin ba, ki manta da shi!"

"In manta da shi? Dady ya zan manta da shi?" Ta rushe da kuka tana girgiza kai. "Dady shi baya da kowa, ni ce kawai nake zuwa gurinsa ina taimaka masa" Momy da ta fito a guje ta tsaya zuciyarta na yi mata zafi, tana jin kalmomin ƴarta na ƙona mata rai, hana mata fita Dady ya yi ya jata zuwa ciki ya zaunar da ita a ɗakinsa cikin damuwa da rashin sanin abin yi.

Yana zaune a kangon nan kamar jiya.

Ƙura ta lulluɓe shi, hannunsa ya ƙara kumbura har fatar ta fara tsagewa a gefe, karensa na zagaye da shi yana yi masa kuka da wata irin murya da ba a saba ji ba.Ya ɗaga hannun yana kallonsa kamar an canza masa shi. Hawaye ya gangaro gefen idonsa, ya jingina kansa a kan dutse yana jin zafin ciwon na ratsa shi. Da ƙyar ya iya miƙewa tsaye ya fito ya zauna a cikin bolar da ya saba zama, mutane na wucewa suna kallonsa, sun ga halin da yake ciki amma ba wanda ya tsaya, ba wanda ya yi tunanin me ya samu wannan mahaukacin a hannu? Ba wanda ya damu da ciwon sa. Wasu yara ma jefa masa tsakuwa suka fara yi suna ihu da dariya, wani ƙaton dutse da aka jefo masa ne a hannun ya sa shi sakin ƙara yana ɓoye hannun nasa a baya. Karensa ne ya zo da sauri bakinsa riƙe da leda baƙa, ya ajiye a gaban mahaukacin, da ƙyar ya sa hannunsa mai lafiya ya buɗa ledar wani abinci ne da ya fara lalacewa, cikin rawar jiki ya fara tura wa cikinsa abinci, yana gama ci ya leda a gefensa da kingin ruwa a ciki ya ɗauka ya shanye, nan take cikinsa ya ƙulle ya fara murƙusu a gurin.

 Joriyya na zaune a falo ta yi shiru kamar wadda ta amince da duka umarnin da aka gindaya mata, sai dai shirun na rigima ne, sulalewa ta yi kamar iska ta fita daga falon ta ɓoye cikin fulawowi, sai da ta fake idon security, mai gadi ya shiga banɗaki tabi ta ƙaramar ƙofa ta bar gidan. Ta fara gudu saman titi kamar za ta tashi sama. Jikinta sai rawa yake yi, duk nisan tafiyar nan Joriya ba ta ganta ba cikin ƙanƙanin lokaci kamar walƙiya ta isa bakin bolar, jin motsi ya sa shi ɗagowa. Joriyya ya gani tsaye tana kuka tana magana "Na zo, na zo, gani na zo, me ya sa meka a hannu?" ta durƙusa gabansa ta kama hannunsa, ta ji da zafi kamar wuta, ta yi ajiyar zuciya mai tsami, cikin kuka ta ce "Yi haƙuri yi haƙuri, me ya sa meka a hannu? Garin yaya ka ji ciwo haka?" ta faɗa hawaye na bin fuskarta.

Ya saki wani irin kuka na manya, ba irin na hauka ba, kuka ne mai cike da ƙunci yaron da ya rasa komai, kafin ta yi magana ta ga motocin gidansu sun tsaya a bakin titin. Dady ne shi da security ɗinsa, Dady ya fito cikin hargowa, ya nufi gurin zuciyarsa cike da jin haushi da baƙin ciki.

"Shalele!"

Miƙewa ta yi ta fara kuka "Dady ka bar ni da shi don Allah ka bar ni ka duba hannunsa!"

Mahaukacin ya ja baya yana kuka yana ɗaga hannunsa da ya kumbura sosai. Dady ya kama Joriyya ya cireta da ƙarfi daga gurin "Shalele ki tsaya, ta ya ya ki ka fito daga cikin gidan nan?" Ta riƙe rigarsa tana kuka tana girgiza kai. "Dady kada ka tafi da ni don Allah kada ku raba ni da shi!"

Amanarcool ✍️ 

08163516796

💦 AKWAI SILA 💦

BY AMANARCOOL 

YOTA ID/021

*SHIN RAMA CE MATSALARKI? BUSHEWAR JIKI KO KUMA MATSALAR SANYI? TO ALBISHIRINKI, NA ZO MUKU DA INGANTACCIYAR SABAYA DA AKA SARRAFATA DA NATURAL GRAINS, HERBS DA KUMA SPICES, WADDA ZA TA INGANTA LAFIYAR JIKINKU, TA CIKO DA JIKI, SAMAR DA RUWAN NONO GYARAN BREAST, TA KUMA YI MUKU MAGANIN SANYI DA MA SAURAN GYARAN JIKI NA MATA, DUK A KAN KUƊI ƘALILAN. SABAYARMU BA MA SANYA ƘWAYA A CIKINTA, DA TSIRRAI KAWAI MUKE SAMAR DA ITA. SANNAN AKWAI MAGANIN SANYI GA MASU FAMA DA MATSALAR INFECTION KOMAI DAƊEWARSA. AKWAI COMPLETE SET NA GYARAN BREAST, SPECIAL PACKAGE, KU NA IYA TUBTUƁA TA KAI TSAYE KU TUNTUƁE NI AYSHERCOOL TA LAMBOBIN WAYATA 08081012143*.

PAGE 13-14

"Dady kada ka tafi da ni don Allah, kada ku raba ni da shi!" Ta yi maganar cikin gunjin kuka kamar wadda ake ƙoƙarin raba ta da rayuwarta "Dady dubi hannunsa, duba ka gani bai ci abinci ba, Dady a siya masa abinci ya ci kafin mu tafi".

Dady ya sauke numfashi mai zafi, zuciyarsa na yi masa zafi kamar an yi masa duka a ƙirji. Ya rasa kalmomin da zai yi amfani da su, gani yake kamar zai fashe idan ya ƙara kallon yadda yarinyarsa ke riƙe shi take yi masa kuka mai tsanani saboda mahaukaci.

"Shalele ki tsaya, ki nutsu zan sa a kawo masa abinci yanzu, ki daina yin kukan nan kin san ba lafiya ce dake ba" ta girgiza kai kamar za ta karya wuyanta "Dady ka duba hannunsa, zai mutu, ni ce kaɗai nake zuwa wajensa, ba shi da kowa sai ni" kukan da take yi ya tsananta, ya cika gurin da sautin da ya yi kama da wani abu mai tarwatse zukata. Jama'a suka fara tsaya wa da mamaki, suna kallon ikon Allah, wani dattijo dake gefe ya yi murmushi yana jinjina kansa ya ce "Farawa ce, yanzu ma kuka fara ganin irin wannan abin, saura ɗayan".

Mahaukacin yana kallon su cike da tsoro. Ya ja baya yana ƙara riƙe hannunsa, idonsa jajir tamkar mai neman mafita ta ƙarshe. Yana kuka, irin kukan da mutum ke yi idan ya ga zai rasa wani abu na ƙarshe da ya rage masa a Duniya, security biyu suka ƙaraso da sauri suka kama Joriyya a hankali ganin halin da take ciki. "Shalele ki yi haƙuri don Allah ki kwantar da hankali…"

"Ku ƙyale ni ku ƙyale ni!" Ta fara ture su, sai dai ƙarfinsu ya rinjaye nata. Dady ya fizgeta daga hannun mahaukacin da ƙarfi. Wata irin ƙara ta yi "Dady don Allah kada ku bar shi haka, ku duba hannunsa, ka duba yadda yake kuka, ku bashi abinci ya ci!"  Da hannu ya yi wa yaransa alama da su karɓo masa abinci, da azama ya tsallaka titi ya isa gurin matar nan mai siyar da abinci ya karɓo da ruwa ya kawo masa. Dady ya ce "Kin gani an kawo masa abincin? To zo mu je gida" ya faɗa yana janta zuwa mota, shiga suka yi aka ja motar da ƙarfi suka bar wajan. Joriyya ta jingina kanta da gilas ɗin motar tana kuka mai sosa rai. "Dady ya isa, ka tsaya, ka dawo Dady ba haka ake yi ba, ka dawo mu taimaka masa". Babu wanda ya kuma kulata a motar, Dady na jin zuciyarsa na yi masa zafi da ɗaci, har suka ƙarasa gida kuka take yi, Dady ya fito da ita ya riƙe hannunta zuwa ciki, Momy na zaune a falo hankalinta a tashe. Dady ya shigo riƙe da Joriyya a hannunsa, zaunar da ita ya yi kusa da Momy sai shashekar kuka take yi, "Hajiya ki kula da ita sosai, ka da ki bari ko harabar gida ta kuma fita, ni zan wuce gurin aiki".

"In sha Allah zan kula Alhaji, Allah ya kiyaye a dawo lafiya" fita Dady ya yi, Momy ta mayar da hankalinta ga Joriyya ta ce "Auta, ina so ki nutsu, ki gane cewar bai kamata kina bibiyar wannan mutumin ba, ba girmanki ba ne, hakan da kike yi kina zubar mana da mutunc..." ba ta ƙarasa ba Joriyya ta tashi da sauri ta haye sama tana ƙunƙuni.

Zauna yake bayan tafiyarsu ya zuba wa hannunsa ido, da ƙyar yake jan numfashinsa, idonsa sun ƙara yin ja saboda azabar ciwo, karensa sai kuka yake yi yana zagaye shi, ya ɗaga kansa ya kai hannunsa zai shafa kan karen ya kasa, saboda ciwon da yake ji. Karen ya matso ya kwanta a gefensa, shiru ya yi kamar mai tunanin wani abu, yara sai tsokanarsa suke yi, babu wanda ya kula a cikinsu. Abincin da aka siyo masa yana ajiye bai taɓa shi, duƙar da kai ƙasa ya yi, yana jin yadda hannunsa ke ci gaba da yi masa zogi da azaba. A hankali ya yunƙura da ƙyar ya nufi cikin kangon da yake zama, kwanciya ya yi a ciki yana fitar da numfashin a wahale.

****

Houses no 18 GRA Kano.

Katafaren gidane mai tsanani kyau da tsari irin na zamani, harabarsa na da faɗi sosai a ƙalla zai iya daukar motoci sama da goma. Kallo ɗaya za ka yi wa gidan ka gane cewar mai gidan ba ƙaramin mutum ba ne. Alhaji Kabiru Umar mai nera, ɗaya daga cikin manyan attajiran da Kano ta sani kuma take alfahari da shi saboda taimakonsa ga al'umma. Mutum ne wanda kalmarsa ke da ƙima, duk inda sunansa ya shiga ana ja da baya saboda girmansa da kuɗinsa. Kasuwancinsa ya bazu daga cikin Najeriya zuwa ƙasashen waje, yana da masana'antu, gidajen haya, kamfanoni, da kadarori fiye da tunani jama'a.

Matarsa ɗaya Hajiya Maryam, mace ce mai kunya, nutsuwa, da tarbiyya, wadda ke da mutunci a idon jama'a da dama. A duk faɗin birnin Kano, idan ka ambaci familyn Alhaji Kabiru, to ka ambaci iyali ne da babu wanda ya san ƙarshen arzikin su. Sai dai duk da wannan yalwar arziki akwai wani abu da ba daidai ba a gidan, abin da tarin dukiyarsu bai isa ya warware musu shi ba. A falon gidan wanda yake ƙyalli, fitillun falon na fitar da wani kalan haske mai ɗaukar hankali. Hajiya Maryam na zaune riƙe da wayarta ta tsura mata ido da alama abu ne mai muhimmanci take kallo a wayar, ta sauke numfashi a hankali "Ya Allah" ta faɗa cikin sanyi murya.

Alhaji Kabiru ya shigo cikin falon fuskarsa cike da damuwa, zuciyarsa cunkushe da wani irin tunani mai girma, idan ka duba shi ba za ka iya gane cewar akwai wani abu dake damunsa ba. A waje mutane na yi masa kallon mutum mai cikakkiyar natsuwa, sai dai a cikin zuciyarsa akwai rauni ɗaya da ya gagara warkewa.

"Hajiya lafiya dai?" Ya tambaye ta yana ƙoƙarin karɓar wayar hannunta, da sauri ta yi baya da wayar saboda ba ta son ya ga abin da take kallo a wayar, ta ce "Alhaji wai wannan karon wane gari za'a je yin taimakon kamar yadda aka saba?" 

Ya nisa sannan ya ce "Wannan karon ina son tura wasu daga cikin yarana su je asibitin mahaukata dake garin Abuja da ma sauran wasu asibitocin, idan akwai waƴanda zasu iya warkewa daga matsalar dake damun ƙwaƙwalwarsu, da marasa lafiyar da ke buƙatar taimako duk zan ɗauki nauyin kula da komai har Allah ya basu lafiya daga nan idan ta kama a fita dasu waje ne duk zan yi" Hajiya Maryam ta ce "Ma sha Allah, Allah ya taimaka ya yi jagora, na ji daɗin wannan abin, Allah ya ƙara tsare mini kai Alhajina". Ya amsa da Amin tare da rumgumota jikinsa yana shafa ta "Alhaji a falo muke fa, ka da Nihal ta tarar damu a haka, kasan wayo ne da ita" . Dariya ya yi yana laƙace mata hanci kafin ya miƙar da ita tsaye ya ja ta zuwa bedroom ɗinsa.

*****

Dady tunda ya je ofis zaune ya kasa aikin komai, tunani da damuwar halin da Joriyya ke ciki sun hana shi suku ni a zuciyarsa, noking ɗin ƙofa ya ji, sai da ya ɗauki lokaci kafin ya ba da izinin a shigo, ɗaya daga cikin ma'aikatan sa ne, "Sir saƙo ne aka ce in ba ka" ya faɗa tare da miƙa masa wata ƙaramar takarda, har ya juya zai fita Dady ya ce "Waya baka saƙon ka kawo mini?"  "Sir ban san shi ba" da hannu Dady ya yi masa alama da ya tafi. A jiye takardar ya yi ba tare da ya duba ta ba, ya ciro wayarsa yana dubawa bayan ya gama duba wayar ne, ya ɗakko takardar ya buɗa, idonsa ya sauka a kan rubutun dake ciki, wata irin zabura ya yi da ƙarfi ya miƙe tsaye, jikinsa ya soma rawa, ya ƙwalalo idanu waje yana sake kallon rubutun. Duk da sanyin Ac dake cikin ofishin bai hana zufa ya fara fira fita daga cikinsa ba, komawa ya yi ya zauna daɓas, yana sauke numfashi, tare da lumshe idanunsa. A hankali ya furta "Ya Allah, waye wannan ɗin? Me yake nufi da wannan takardar?" . Ji ya yi  ba zai iya zama a ofis ɗin ba ya miƙe da sauri bai tsaya duba komai a ofis ɗin ba ya ɗauki wayarsa ya fita, ma'aikata sai gaishe shi suke yi, bai kula su ba, tun daga nesa security suka ganshi ya fito kamar baya cikin nutsuwarsa, kafin ya ƙaraso suka buɗe masa mota ya shiga, cikin ba da umarni ya ce "Ku yi sauri ina son in ganni a gida yanzu". Ta motar suka yi kamar walƙiya suka bar kamfanin.

Kwance yake a takure cikin kangon, da ƙyar yake fitar da numfashi saboda raɗaɗi da azabar da yake ji, sai juyi yake yana yunƙurin tashi ya kasa saboda ciwo da hannun ke yi masa. Hawaye masu zafi na bin gefen fuskarsa, ya ƙara ɗaga hannun kaɗan ya ɗan juya sai ya ga karensa baya gurin. Joyawar da zai yi sai ya ga mutum tsaye a gurin. Ƙuri ya yi da ido yana kallon Jiniyo da idanunsa suka yi ja, fuskar nan tasa babu alamar imani balle tausayi, kallo ɗaya za ka yi masa kasan tsantasar mugunta da rashin imani ne kwance a kan fuskarsa "Ka ga abin da ka jawo mini ko? A kan ake ƙoƙarin nisanta ni da Joriyya, yadda ka hana mini jin daɗi kai ma ba za ka ji daɗin ba, sannan kai da Joriyya har abada". Ya ƙarasa maganar cike da ihu da hargagi, cikin rashin imani ya sa ƙafarsa ya take masa yatsun ƙafa, wata ƙarar azaba ya saki yana so ya tashi zaune ya  kasa, "Ai wallahi baka ga komai ba, ba kai mahaukaci ba ne yanzu zan koya maka hankali. Ka ga yadda hannunka ya fara yi ki? Zan tabbatar baka mance wannan ciwon ba har abada"

Mahaukacin ƙoƙarin tashi yake yi ya kasa, cike da raunin murya ya ce

"Ka bar ni"

Jiniyo ya yi dariya mai cike da mugunta.

"Kai ba ni da niyyar barinka, ai tunda ka bari Joriyya ta fifita ka a kaina ba zan taɓa barinka ba". Tsayawa ya yi yana kallon hannunsa da ya kumbura sosai, cikin rashin tausayi ya sa ƙafarsa ya taka hannun iya ƙarfinsa. Mahaukacin ya sake wata irin ƙara, ƙarar da ta karaɗe gurin, daga nan kuma ya yi shiru saboda numfashinsa da ya ɗauke, Jiniyo ya kuma kai masa harbi ga ciki sannan ya bar gurin cike da rashin imani, yana isa bakin ƙofar fita ya yi turus yana ƙwalalo idanu waje, jikunsa ne ya ɗauki rawa, lokaci ɗaya tsoro da firgici suka bayyana, ja da baya ya fara yi yana girgiza kansa cike da kaɗuwa. 

Sake buɗe idanunsa ya yi, jikinsa na ɓari, fitsari na ƙoƙarin zubo masa, ko a mafarki bai taɓa ganin wannan tashin hankalin ba balle kuma a zahiri, mutum biyu ne tsaye a bakin ƙofar kangon kamar an dasa su, idanunsu a buɗe suna kallonsa ko ƙiftawa ba su yi, fuskarsu kamar an shafa mata karmatako, ko ina a jikinsu raunuka ne. Ɗayan riƙe da sarƙa a hannunsa, ɗayan kuma yana ɗauke da wani ƙaton tabo a goshinsa. Cikin ruɗa ni Jiniyo ya buɗe baki zai yi magana sai muryarsa ta ƙi fita, numfashinsa ya ɗauke. Ɗayan ya ɗaga hannu ya nuna Jiniyo da yatsa, nan take numfashinsa ya dawo, ya miƙe tsaye da sauri, gani ya yi idanunsu na fitar da wuta haɗe da wata ƙara da ya rasa sanin daga ina take fitowa, nan ya ji kamar wani abu ya lauye ƙafafunsa, kasa tsayuwa ya yi ya faɗi ƙasa. Lokacin da ya sake ɗaga kansa da zumar kallon su, ya ga gurin ya koma shiru, kamar babu abin da ya faru, da sauri ya miƙe tsaye, ya juya ya ga har yanzu mahaukacin na nan a kwance ba ya motsi. Jikinsa na rawa. A guje ya fice daga gurin, zuciyarsa na bugu da ƙarfi, tsoro da ruɗani na ƙara shigar sa. 

 Su Dady na ƙarasa wa guda kafin security su buɗe masa ƙofa har ya fito, fuskarsa ɗauke da tashin hankali, idanuwansa sun sauya kala. Kamar wanda aka jefo ya shiga falon gidan. Momy na zaune ganin yadda ya shigo ɗin ta miƙe da sauri "Alhaji lafiya? Me ya faru?" Ta yi tambayar tana tsare shi da ido.

Bai ba ta amsa ba ya haura sama kai tsaye, zuciyarsa na tsananta bugawa, ɗakin Joriya ya shiga tana kwance saman gadonta. "Shalele" ya kira sunanta a hankali.

Tashi zaune ta yi tana kallonsa ta ce "Dady".

Ya zauna a gefen gadon yana kallonta kamar zai ce wani abu, sai kuma ya yi shiru, ya san ko da ya yi mata maganar ba za ta fuskanci kalmomin ba, da kuma inda suka dosa ba, lumshe ido ya yi, yana tuna takardar da aka bashi, kalmomin da ke ciki na yi masa yawo a zuciya.

"Shalele ki faɗa mini gaskiya" ya yi maganar ƙasa-ƙasa "Idan kika ga wancan mahaukacin me kike ji?".

Joriyya ta kalle shi "Dady wallahi ban sani ba, amma dai ina jin tausayinsa, Dady a ko zamu je mu sake dubawa ko hannunsa ya warke?".

Dady ya lumshe ido wannan ne abin da ya fi tsorata shi akan lamarin ƴar tasa, abin da take yi ya wuce tausayi. "Ya Allah" ya furta a hankali sannan ya dubi Joriyya ya ce "Koma ki kwanta" 

"Dady ba za muje mu duba shi ba?"

"Zamu je amma ba yanzu ba" daga haka ya bar ɗakin, a bakin ƙofa ya ce karo da Momy, raɓa ta ya yi ya nufi ɗakinsa, Momy ta leƙa ɗakin Joriyya ta ganta a zaune ta ɗakko wayarta tana dannawa, ba ta ce mata ƙala ba ta juya ta nufi ɗakin Dady.

A zaune ta tarar da shi ya duƙar da kansa ƙasa, zama ta yi kusa da shi ta dafa kafaɗarsa ta ce "Alhaji lafiya? Me yake damunka ne?".

Cike da sanyin jiki ya ɗago da kansa yana kallon ta, "Babu komai bana jin daɗi ne, gashi yau na yi aiki na gaji".

Shiru Momy ta yi tana kallon sa, ba dan ta gamsu da babu komai ba ɗin "To ka samu ka yi wanka ko za ka ji daɗin jikin ka mana" ta faɗa tana ƙara tsare shi da ido. Miƙewa ya yi a hankali ya cire kayan jikinsa ya shiga toilet saboda baya son ta yi tunanin wani abu. Ganin ya shiga toilet ɗin ya sa Momy tashi ta fita domin ta haɗa masa abinci.

A ruɗe Jiniyo isa gida, kamar guguwa haka ya wuce Mama da Abbansa dake zaune a falon gidan, wanda dawowarsa kenan daga tafiyar da ya yi, bai ma lura da Abban nasa dake zanune ba, ɗakinsa ya je yana shiga ya saka wa ƙofar key, ya haye gadonsa, ya rufe kansa da bargo ban da rawar sanyi ba abin da yake yi.

"Ba ka tsira ba" ya ji an faɗa da murya mai firgitarwa, buɗe ido ya yi a firgici ya tashi zaune, gumi na tsatstsafo masa a goshinsa. Ya duba gefensa, babu kowa, riƙe kansa ya yi yana girgiza wa. "Me yake shirin faruwa da ni ne? Wai waye wannan mahaukacin?  Daga ina ya fito? Lallai ta tabbata ba mutum ba ne, in ma mutum ne tabbas akwai wani zafi da yake yi, ko wani abu da ba daidai ba a tare da shi, ya zama wajibi na ƙara nisanta Joriyya da shi". ya ƙarasa maganar yana sake kwanciya ya ƙudundune a bargon, zuciyarsa na ƙara gaya masa abin da ya gani ba wasa ba ne.   Duk da wannan hali na firgici da yake ciki, bai fasa jin tsanar mahaukacin ba da kuma sake shan alwashi akansa.

Iyayen Jiniyo ganin yadda ɗan nasu ya wuce ba tare da ya kalli inda suke ba suka san cewar ba lafiya ba, ko da Mama ta biyo bayansa ta ji ko lafiya? Ta tarar daya rufe ƙofar ta buga ƙofar tare da yi masa magana ta ji shiru, jin an fara kiran sallar magariba ya sa ta juya ta bar gurin.

Bayan sallan isha su Momy na zaune a falo tare da Joriyya, game take yi a wayarta tana murmushi, Momy ta kalle ta cike da jin daɗin ganin yau ta sake jiki tana walwala ba kamar kullum ba, ta ce "Auta ko ke fa, hakan yafi ai, ki riƙa sakin jikin ki, kina wasa da dariya kamar yadda kika saba, ki cire damuwar komai da tunanin komai a ranki" .

Hankalin Joriyya na kan game ɗin da take yi ta ce "To Momy na daina, daga yanzu ba zan sake ba" . Daɗi ne ya cika zuciyar Momy ta kalle Dady da hankalinsa baya kansu, yana can Duniyar tunani ta ce "Alhaji kana jin abin da Auta ke faɗa?" Sai a lokacin ya mayar da hankalinsa kansu ya ce "Me ta ce?"

"Au baka ji abin da ta faɗa ba? Alhaji kamar akwai abin da ke damunka, tunda ka dawo daga gurin aiki na lura da yanayin ka ya canza, don Allah idan akwai abin da ke damun ka ka gaya mini?".

Kafin Dady ya yi magana suka ji Joriyya ta ce "Dady wai nima yaushe za a yi mini aure in haifi yara? Anty Na'ima tana da ƴarta Ummie, Anty Zainab tana da Fahat, nima ina son in haihu a riƙa ce mini Momy da Dady kamar yadda nake kiran ku" ta ƙarasa maganar tana dariya tare da ajiye wayarta ta sake duban iyayen nata ta kuma cewa "Momy wai yanzu shima wancan mutumin haifarsa aka yi ne ko kuma daga sama ya faɗo? Bashi da iyaye ne? Naga kullum shi kaɗai yake zama a cikin datti, Allah Sarki Dady gobe zamu je mu sake duba shi ko? Hannunsa na yi masa ciwo sosai, Dady shin wai...." 

"Auta ki yi shiru haka nan" Momy ta katsita, kafin ta ce "Ba yanzu kika gama ce mini kin daina zance sa ba? Auta ki raba kanki da zancen yaron nan idan ba haka ba Dubai zamu tura ki can gurin Na'ima kowa ma ya huta". 

"Momy ba zanje ba" 

"To ka da na sake jin kin yi maganarsa, idan ba haka ba Dadyn ki zai kai ki gurinta".

"Dady da gaske za ka iya kai ni can ku daina ganina?" ta yi maganar tana tsare Dady da ido.

"Eh mana Shalele idan baki son zuwa to ki daina nuna damuwar nan da kike yi akan wanda baki san daga ina yake ba, ba a san asalinsa ba, kuma gashi yana fama da matsalar ƙwaƙwalwa".

"Dady shi ma fa mutum ne, kenan in ba a san asalinsa ba daga sama ya faɗo ko?".

Dariyar takaici ce ta suɓuce musu gabaɗaya, suka kasa ba ta amsa, a wannan daren haka Joriyya ta shiga zuba musu shirme kamar ba ita ba, wani abin ya basu dariya wani kuma haushi suke ji.

Sai da dare ya yi sosai sannan Momy ta raka ta ɗakinta ta kwanta, suma suka wuce nasu ɗakin.

Haushin karensa ne ya farfaɗo da shi daga suman da ya yi, a hankali ya buɗe idonsa sai dai duhun dare ya sa baya iya ganin komai, cikinsa na ƙugi alamar yunwa yake jiki sosai, ga azabar da hannunsa ke yi masa wanda a yanzu ko motsa shi baya iya yi, ya yi iya yinsa ya tashi zaune ya kasa, gefen cikinsa na yi masa ciwo. A haka ya ƙara komawa ya kwanta tare da rufe idonsa hawaye masu raɗaɗi na zubo masa. Karensa sai kuka yake yana zagaye shi. A haka bacci ya kuma ɗaukar sa, washe gari, cike da ƙarfin hali da jarumta ya samu da ƙyar ya tashi zaune, ya jingina bayansa da jikin ruɓaɓɓen tsohon ginin dake cikin kangon,  zuciyarsa ba ƙaramin ɗaci take yi masa ba. Wata irin suka yake jin tana ratsa hannunsa zuwa ƙirjinsa. Ya runtse idanu yana jan dogon numfashi mai azaba. Buɗe idanuwansa ya yi hasken rana ya doki ƙwayar idonsa da sauri ya rufe su, gurin ya yi shiru baka jin motsin komai sai na iskar da take kaɗawa, ya ɗaura hannunsa mara ciwon a kan ƙirjinsa kamar yana tantama ko zuciyar da ke bugawa a ciki tasa ce, ko kuma wata irin halitta ce da ta tsaya masa a ciki. A hankali kamar wanda ya manta yadda ake magana, ya furta kalmomin da shikaɗai yasan abin da yake faɗa. Ji ya yi kamar ana kiransa daga nesa, kiran da ya kasa fahimtar daga ina ne? Ya jingina kansa da bango, idanu a lumshe, yana jin kamar ana jansa zuwa wani guri, guri da bai san shi ba. Karensa ne ya shigo masa da ledar abinci ya ajiye a gabansa, da sauri ya ɗauki ledar abincin da hannunsa mai lafiyar ya fara ci yana zaro ido waje. Bayan ya cinye abincin duka, ya samu da ƙyar ya miƙe tsaye ya fita daga cikin kangon a hankali yake tafiya har ya isa cikin bolar da yake zama ya zauna. Yana kallon jama'ar dake wuce. 

*****

"Yaya gaskiya ya kamata ka ƙara aure, ka dubi irin arzikin da Allah ya azzurta familyn mu da shi. Sannan a cikin familyn ma kafi kowa arziki mai yawan gaske, amma a ce ka zauna da mace ɗaya? Yaya ka dubi sauran ƴan uwa da basu kai ba, daga mai mata biyu sai mai uku. Haba ai ko dan ka samu yaran da za su iya tallafa maka a nan gaba ka ƙara aure, tunda ita wannan ba haihuwar take yi ba, tunda ta haifi Nihal shekara goma kenan ba ta sake yin ko da ɓari ba ne balle a saka ran sake samun wani rabon daga gare ta".  Shiru ya yi yana kallon ta sai da ta gama faɗar abin da ke ranta kafin ya gyara zamansa ya ce

"Kina ji ko Mariya? Ni Alhaji Kabiru Umar mai nera, bani da ra'ayin zama da mata biyu, matata ta ishe ni, komai nake so shi take yi mini, ba ta rage ni da komai ba, sannan maganar yara da kike magana idan da rai da rabo zamu iya koma samun wasu yaran, idan ma bamu samu ba Alhamdulillah Nihal ta ishe ni, babu wata mace da zan iya tsayawa da ita balle har in ce mata ina sonta, bani da wannan tunanin a raina, don haka ki daina wannan maganar ba na so, ba don ke ce kika zo mini da zancen nan ba da sai na yi mugun saɓa ma ko waye ba".

"Yaya ni gaskiya ba zan haƙura ba, dole ne ka ƙara aure, ni ka bar ni zan nemo maka matar da za ka aur...." 

"Ke Mariya" ya katseta a tsawace ya ce "Ba na ce ka da in sake jin wannan maganar ba? Zan yi mugun saɓa miki, maza tashi wuce ki bani guri". 

"Yaya yau ni kake kora saboda kawai na ce ka ƙara aure? Yanzu kafin son farin cikin matarka akan ni ƙanwarka da muke ciki ɗaya? Yaya ni ce fa Mariyarka" ta ƙarasa maganar tana ƙoƙarin zubar da ƙwalla.

Sai kuma jikinsa ya yi sanyi, ya sassauta murya ya ce "Kina jina Mariya, ba wai bana son farin cikin ki ba ne, ba ni da ra'ayin ƙara aure ne, ki yi haƙuri kin ji".

"Ni gaskiya da sake, matar nan ba za ta zauna ita ɗaya a cikin gidan nan ba". Daga haka ta miƙe tsaye ta ɗauki jakarta ta fita daga gidan tana ƙunƙuni.

Alhaji ya girgiza kansa, yana mamakin riguma irin ta ƙanwar tasa, yanzu saboda kawai ta ɗaga masa hankali da wannan maganar ya sa ta yi sammakon zuwa gidansa, tashi ya yi nufi ɗakin Maryam da ya ji ta shiru ba ta fito ba.

*****

Tun jiya da Jiniyo ya kulle kansa a ɗaki bai fito ba sai yanzu, iyayensa sunyi bugun ƙofar bai fito ba, har sun fara tsorata idan ba wani abu ne ya same sa ba, falo ya fito ya tarar da babu kowa, kai tsaye ya wuce ɗakin Mama.

Ya isa ƙofar ɗakin Mama, har zai yi noking sai ya fasa "Me zan ce mata idan na shiga? Taya zan yi mata bayanin abin da na gani jiya?" Ya tambayi kansa, juya wa ya yi  ya koma falo ya zauna, dafe kansa da ya yi, yana jin zuciyarsa na yi masa zafi, ƙoƙarin kawar da abin da ya faru jiya yake yi, sai dai tunanin ya ƙi barin zuciyarsa.

Mama ta fito falon, ganin Jiniyo zaune a gurin ya sa ta ƙaraso da sauri ta ce "Jiniyo lafiya kuwa? Me yake damunka ne tun jiya ka kulle kanka a ɗaki? Ni da mahaifinka har mun fara tsorata". 

Ɗago kai ya yi ya kalle ta, ya ce "Mama kin taɓa ganin hallitar mutum gashi dai siffar mutum ce amma zuciyarki ta kasa yarda da cewar mutum ɗin ne?".

Kallon sa ta yi da mamaki ta ce "Kamar ya? Ban fahimci hausarka ba?". Shiru ya yi ya kasa ce mata komai, don bai san ta yadda zai yi mata bayani ba.

"Jiniyo kodai mafarki ka yi ne?".

Ya girgiza kai "Ba mafarki ba ne Mama".

"To me yake damunka? Ka yi mini bayani mana". Ya ce "Babu komai Mama kaina ne ke ciwo"

Kallonsa ta yi da kyau, tasan akwai abin da yake damunsa ba ciwon kai ba ne, ta ce "To yanzu ka tashi ka je ka watsa ruwa, ka zo ka ci abinci kafin Abbanka ya dawo, bai daɗe da fita ba wani uzuri ne ya fitar da shi. Bai musa mata ba ya miƙe ya nufi ɗakinsa, Mama ta bishi da kallo tana girgiza kai.

Tun jiya Dady ya kasa samun nutsuwa, duƙe yake a ɗakinsa hannunsa riƙe da wata tsohuwar takarda da ya ɗauko a ƙasan drawer, rubutun dake ciki ya fara disashewa, kallon takardar yake, kalmomin dake ciki suna suna ƙunar masa zuciya. A hankali ya ce "Ba zan bari tarihi ya maimaita kansa ba, ko da hakan yana nufin zan zama azzalumi a idon ƴata". Mayar da takardar ya yi inda ya ɗakko ta, ya koma saman gadonsa ya zauna.

Momy ta shigo ɗakin tun daga bakin ƙofa take kallosa, ƙarasowa ta yi ta zauna "Alhaji me yake damunka ne? Ina lura da kai tun jiya walwalar ka ta ragu, kamar akwai abin da ke damunka".

Murmushi ya yi ya ce "Babu komai Hajiya, abubuwa ne suka yi mini yawa, ina Shalele ta tashi ne? Ina fatan dai ta wuce school?". "Alhaji kenan, mu bar zancen tunda baka son in sani. Auta tunda safe ta tashi, yau sai 11 za ta je school". Dady ya gyaɗa kai ya ce "Bari na shirya ina son fita da wuri ne, yau ina da baƙi".

Ta ce "To shikenan" tashi ya yi ya fara shiri, Momy sai kallosa take yi, tasan akwai abin da ke damunsa amma ya ce mata babu komai, to kodai lamarin Auta ne ke damunsa haka? Haka dai ta shiga saƙe-saƙe a ranta daga ƙarshe tashi ta yi ta fita zuwa na ta ɗakin.

Tana shiga ɗakinta a kwance ta tarar da Joriyya, ta ce "Auta yau kuma ke ce a ɗakin nawa? Hira kika zo yi mini ne? Naga kin kwana biyu baki shigo kin kwanta irin haka ba".

Dariya ta yi ta ce "Eh Momy hira zan yi miki".

"To shikenan ina sauraren ki".

"Momy idan mutum bashi da iyaye, bashi da Momy kenan shi ya haifi kansa ko?"

"To za ki fara ko?" Momy ta ce tana kallon ta

Joriyya ta kuma cewa "Momy to shi wai ina iyayensa suke ne? Nifa ji nake kamar na san shi" kafin Momy ta yi magana Dady ya shigo ɗakin cikin shirinsa.

Ta ce "Yawwa Dady zo ka ji" isa ya yi ya zanuna, ta ce "Dady idan zuciyar mutum nada kyau ana gani? Sannan ana yi mata kwalliya ko? Kuma ana shafa mata mai?".

Dady ya nisa yana murmushi ya ce "Shalele idan mutum nada kyakyawar zuciya ana sani, amma taya za a shafa wa zuciya mai?" .

Tsaki Momy ta yi ta ce "Idan ka biye mata sai ta ɓata maka lokaci da wannan shirmen nata. 

"Dady in sha Allah sai na yi karatu mai yawa, kasan wani abu Dady wallahi ba mahaukaci ba ne, kawai an manta da shi ne". "Shalele ki daina yin surutan nan mana, ki yi shiru". 

"To na yi shirun, amma Dady kaga yadda hannunsa ya yi? Me aka yi masa? Don Allah a siya masa magani, sannan mu tambaye shi ina ne gidan su".

Cikin fusata Momy ta ce "Wai ke bakin ki baya yin shiru ne? Alhaji ka tashi ka yi tafiyarka idan ka biye mata makara za ka yi". Joriyya ta ce "Ni dai tambaya ce kawai na yi, amma sai na yi karatu na zama likita in warkar da shi, ko in zama malama in koya masa karatu da yin magana, ko kuma in zama Momynsa in riƙa bashi abinci kullum".

Tashi Dady ya yi, tare da yi wa Momy sallama ya fita. Joriyya ta ci gaba da zuba wa Momy surutu kamar wata suda, idan ta saki wata maganar sai Momy ta razana, ita har tana murna daga jiya zuwa yau ƴarta ta fara samun nutsuwa ta rage damuwar nan, amma ta lura abin na nan a ranta har yanzu.

*****

"Madam ya dai na jiki shiru tunda kika shigo baki sake fitowa ba?"

"Alhaji baku guri na yi ka gana da ƴar uwarka, ka ga ban san abin da yake tafe da ita ba". 

Tsura mata ido ya yi yana kallon ta, ta ce "Abbin Nihal wannan kallon fa?".

"Na so da ƙaunarki ne ƴammatana" ya yi maganar yana jan kumatunta.

Dariya ta yi ta ce "Ƴammata kuma? A'a sai dai uwar ƴammata". 

Ya ce "In ji wa? Ni Alhaji Kabiru Umar mai nera har yanzu kamar ƴammata kike a gurina, gaki nan shar dake, komai naki a kintse, kullum zam-zam nake jinki kamar..." Da sauri ta rufe masa baki tana faɗin "Haba dai ka yi shiru, mu fa ba yara ba ne yanzu da zaka saki baki kafara ɓarin zance, tunda nake da Nihal ai na wuce zama ƴammata" ta ƙarasa maganar da tana dariya.

"Waya faɗa miki mu ba yara ba ne? Ai ni a yadda nake jina nafi wani sabon angon more wa" ya faɗa yana rugumota jikinsa. Dariya take yi sosai, tasan halin mijin nata idan abin ya motsa masa komawa yake yi kamar wani yaro, ba ta yi aune ba taga ya kashe wutar ɗakin tare da rufe su da bargo.

******

Jiniyo wanka ya yi, ya shirya jikinsa tsaf ya sake fitowa falo, nan ya tarar da Abbansa zaune, tun daga nesa ya ƙurawa Jiniyo ado kamar yana karantar abin da ke zuciyarsa. "Jiniyo" ya kira sunan sa "Tun jiya kake kulle a ɗaki lafiya dai? Baka san na dawo ba ne?".

Murmushin ya ƙe ya yi ya ce "Abba ba na jin daɗi ne, shi ya sa na manta cewar jiya za ka dawo". Mama ta ce "Ƙarya yake yi akwai abin da yake ɓoye wa"  .

Abba ya ce "Idan ma akwai abin da zai damuwar yarona nasan akan ƴar yayarki ba ce, da ina da ikon da zan cire masa son yarinyar nan da na yi".

"Haba Abban Jiniyo ƴar uwarsa ce fa, taya za ka hana shi ya so ta?" .

"Yi mini shiru Munira, tun da aka haifi yarinyar nan yake nuna mata so da kulawa, amma da ta buɗa ido ta fara wayo babu wanda take hantara kamar shi, ina kiyaye da ita ko gidan nan ta zo da Mamanta ba ta kula shi, akan me zan so yarona ya fara shiga damuwa akan yarinyar da ba ta san yanayi ba?".

Tsam Jiniyo miƙe ya fita daga falon gabaɗaya, ya ja motarsa ya bar gidan.

Mama ta ce "Abban Jiniyo bai kamata kana wannan maganar ba, Joriyya fa kamar ƴa take a gurink..." "Bana son jin komai daga bakin ki, ai ba za ki bari a yi magana ba" . Ya katse ta yana gama faɗar hakan tashi ya yi ya ba ta guri.

Dady ne tare da baƙin sa suna tattaunawa akan harkar kasuwanci su da tsare-tsaren shigo da kaya daga waje, ɗaya daga cikin su ya ce "Alhaji wannan sabuwar  yarjejeniyar da muka ƙulla da su za ta amfane mu sosai". Dady ya gyara zamansa ya ce "Ina so komai ya tafi bisa tsari, ba zan yarda da asara ba, mun sha darasi a baya, yanzu ba zan lamunci a sake maimaita abin da aka yi mana a baya ba".

"In sha Allah babu wata matsala da za ta kuma faruwa a yanzu, da mun san akwai matsala ba za mu koma gayyato ka cikin tafiyar ba" Dady ya yi na'am da maganar sosai, suka ƙarasa tattaunawar sannan suka yi masa sallama tare da barin ofis ɗin.  Suna fita suka kalli juna suka yi murmushin da suka ɗai suka san ma'anarsa.

Joriyya na zaune a class tare da ƙawarta Safina, Malam Musa na yi musu darasi amma ba ta fasa surutun da take yi ba, kallon sa take tana dariya ƙasa-ƙasa ganin yadda yake yi musu bayani kamar baya jin daɗin jikinsa, cikin ƙasa da murya ta ce "Safina kin ga Musa yau kamar wanda aka hana shi shayin safe, sai layi yake yana lumshe ido kamar yadda Indiyawa ke yi a film".

Safina ta girgiza kai ta ce "Ke dai ba za ki daina surutu ba? Joriyya ka da ki jawo muna duka fa".

"Surutu fa yanzu na fara, Safina kin san bashi da lafiya hannunsa ke ciwo" . Joriyya ta ce tana lumshe ido

Safina za ta yi magana kenan suka ga Malam Musa na kallon su dole ta yi shiru.

Da aka tashi daga school ɗin, direba ya zo ɗaukar Joriyya, kai tsaye gida ya nufa, babu za to ya ji Joriyya ta ce masa

"Tsaya ba wannan hanyar zamu bi ba, ka wuce ta can baya nake son mu bi".

Ya ce "Amma Shalele ga hanyar..."

"Don Allah kabi inda na buƙata, zan ɗan tsaya ne wani guri" ta katseshi

Direban bai sake magana ba, ya juya akalar motar zuwa inda ta buƙata, tun daga nesa ta hango shi zaune a cikin bolar, rana na dukansa. karensa na gefensa, hannunsa ya ƙara kumbura, fuskarsa ta yi duhu, idanunsa sun zurma sosai, bakinsa ya bushe, sai hamma yake yi alamar yunwa yake ji, tasa direba ya tsaya daidai bakin bolar. A firgice ta fito daga cikin motar tana faɗin  "Subhanallah". Ta matsa kusa da shi hawaye har sun fara zuba a fuskarta ta ce "Me ya ƙara kumburar maka da hannu haka? Me yasa ba wanda yake taimaka maka ne? Yanzu dama haka kake fama da hannun? Da gani ma yunwa kake ji?". 

Mahaukacin ya ɗago da kai a wahale, ya kalle ta da idanunsa da suka yi zurfi, bai ce komai ba. Hawaye suka ƙara zubu mata, ta rufe fuskarta da tafin hannunta tana kuka. "Ba haka ya kamata rayuwar mutum ta kasance ba" ta faɗa cikin muryar kuka.

Direban ya tsaya daga nesa yana kallon ta, zuciyarsa cike da fargaba.

Amanarcool

08163516796

💦 AKWAI SILA 💦

BY AMANARCOOL 

YOTA ID/021

*SHIN RAMA CE MATSALARKI? BUSHEWAR JIKI KO KUMA MATSALAR SANYI? TO ALBISHIRINKI, NA ZO MUKU DA INGANTACCIYAR SABAYA DA AKA SARRAFATA DA NATURAL GRAINS, HERBS DA KUMA SPICES, WADDA ZA TA INGANTA LAFIYAR JIKINKU, TA CIKO DA JIKI, SAMAR DA RUWAN NONO GYARAN BREAST, TA KUMA YI MUKU MAGANIN SANYI DA MA SAURAN GYARAN JIKI NA MATA, DUK A KAN KUƊI ƘALILAN. SABAYARMU BA MA SANYA ƘWAYA A CIKINTA, DA TSIRRAI KAWAI MUKE SAMAR DA ITA. SANNAN AKWAI MAGANIN SANYI GA MASU FAMA DA MATSALAR INFECTION KOMAI DAƊEWARSA. AKWAI COMPLETE SET NA GYARAN BREAST, SPECIAL PACKAGE, KU NA IYA TUBTUƁA TA KAI TSAYE KU TUNTUƁE NI AYSHERCOOL TA LAMBOBIN WAYATA 08081012143*.

PAGE 19-20

Tana durƙushe a gabansa, ba tare da tunanin komai ba, ta buɗe jakar  makarantar ta ta ɗauko kwalbar ruwa da biskit ta miƙa masa hannunta na rawa ta ce "Karɓi ka ci don Allah".

Ya kalli ruwan a hankali ya karɓa ya sha kaɗan ya ajiye, da ƙyar yake iya motsa hannunsa, Joriyya ta buɗe masa biskit ɗin ta miƙa masa ya amsa.

Direba ya matso kusa yana cewa "Shalele mu tafi, wallahi ina cikin matsala idan aka gan ki a nan fa".

Cike da tsiwa ta juya tana kallonsa ta ce "Bazan tafi ba, taya zan tafi na bar shi a haka? Ka jira ya gama ci sai mu tafi".

Karɓar biskit ɗin ta yi ta fara karya masa shi ƙananu tana bashi, amsa ya yi yana ci a hankali, idanunsa na kallon ta ko ƙiftawa baya yi.

"Baka da suna ne?" ta tambaya murya a sanyaye

Shiru ya yi mata, ta kuma cewa "Ko ka manta da sunan naka ne?".

Ya girgiza kai kaɗan, ya buɗe baki kamar zai yi magana sai ya fasa, yana jin yadda  hannunsa ke yi masa raɗaɗi, ya ɗaga shi sama yana huci. Joriyya ta kalle hannun hawaye na ci gaba da zubo mata ta ce "Wannan hannu ciwo yake maka sosai ko? Zan sa Dady ya kai ka asibiti".

Da jin kalmar asibiti ya janye hannunsa da sauri, tsoro ya bayyana a fuskarsa, ya fara girgiza kai yana ja da baya.

"Baka son asibiti ne? To ba za a je da kai ba, za a siyo maka magani kasha ka ji dama". Ta faɗa tana matsowa kusa da shi.Kallon ta yake yi sosai, idanuwansa sun yi ja, hawaye sun taru a ciki, bakinsa ya fara motsi a hankali "Ki tafi..." Bai ƙarasa ba ya yi shiru.

Ta tsaya cak, zuciyarta na bugu da sauri ta ce "Kana magana da ni ne?"

Direba ya dafe kansa ya ce "Wannan yarinya ƴar bala'i ce, ko tsoron ya shaƙeta ba ta yi". 

Wata tsohuwa ta zo wucewa ta tsaya tana kallonsu, ta ce "Ke yarinya kin san ko waye shi kuwa?".

Joriyya ta ɗago ido cike da hawaye ta ce "Ba na san shi ba, sai dai bai kamata ya kasance haka ba, dubi hannunsa babu wanda ya taimaka masa, kuma jama'a na kiran sa da mahaukaci".

Tsohuwar ta girgiza kai ta ce "Shi ba mahaukaci ba ne, abin da ya same shi ne ya fi hauka muni".

"Me ya same shi?" Joriyya ta tambaya da sauri

Tsohuwar ta yi murmushi ta ce "Yariya tashi ki wuce gida kin ji".

Kafin Joriyya ta sake yin wata maganar direba ya ce "Shalele wallahi lokaci yana tafiya, ki taso muje ka da ki saka ni a matsala".

Ta kalli mahaukacin ta ce "Ka yi haƙuri zan dawo, za a baka maganin wannan ciwon".

A hankali yake tuƙin zuciyarsa a cunkushe. Idanunsa sai shawagi suke yi a titi, motar da ya gani a gefen titi kusa da bola ya sa zuciyarsa ta buga da ƙarfi.

Ya rage gudu yana kallon motar sosai "Joriyya?" ya furta a ransa, taka birki ya yi, ya fito daga motarsa ya tsaya can nesa, ji ya yi zuciyarsa na harbawa da sauri, idanunsa suka sauka a kan Joriyya dake durƙushe a gabansa tana kuka, mutumin da kowa ke gudu, wanda Duniya take kira da mahaukaci, shi ne yarinyar da yake yi wa kallon uwar ƴaƴansa take yin wannan abin a gabansa? Take ransa ya ƙara ɓaci ya ce "Haba Joriyya, me kike nema a gurinsa ne? Me yasa kike kusantar shi haka?" ya tambayi kansa cikin ɓacin rai. "Ba zan bari wannan abin ya ci gaba da faruwa ba". Yana kallo Joriyya ta miƙe ta shiga mota direba ya ja suka bar gurin.

Shiga tashi motar ya yi, zuciyarsa cike da baƙin ciki ya rufa musu baya.

Suna isa gida ta fito da sauri ta shiga ciki zuciyarta cike da damuwar halin da ta baro shi a ciki, tana shiga falo ba ta ma lura da Momy ba ta fara ƙoƙarin hawa saman bene. "Auta" Momy ta kira ta "Ina kuka tsaya tun ɗazu? Me ya faru kika dawo cikin wannan yanayin?". "Momy shi ne fa" kafin Momy ta yi magana Jiniyo ya shigo falon fuskarsa a murtuƙe, idanuwansa sunyi jajur.

"Jiniyo?" Momy ta furta da mamaki "Lafiya ka shigo haka kamar wanda aka je fo?". Bai ba ta amsa ba, kai tsaye ya nufi Joriyya da ta tsaya cak a tsakiyar falon "Me kika je yi gurinsa?" ya tambaye ta cikin fushi. Joriyya ta kalle shi  ta ce "Shi wa?" "Karki raina mini hankali Joriyya! Na ganki da idona, na ganki gurin mahaukaci nan, kina durƙushe a cikin bola kamar wata mara galihu".

Momy ta ce "Subhanallah! Jiniyo me kake nufi? Ba dai gurin wannan mahaukacin ka ganta ba" . "Can na ganta Momy, baki ga a yadda na ganta ba. Momy Joriyya na son zubar da mutuncin gidan nan". Joriyya ta ɗaga kai tana kallonsa idanunta cike da hawaye, cike da rawar murya ta ce "Ba mahaukaci ba ne, ka da ka sake kiransa da wannan sunan!". "Me kika ce?" Ya tambaya cikin fushi da zafin kishin da yake jin yana nuƙurƙusar sa a zuciya.

"Na ce ba mahaukaci ba ne, mutum ne kamar kowa, kawai an manta da shi ne" ta faɗa da ƙarfi, ƙara har zuƙa ya yi ya ce "Ke Joriyya ki shiga taitayin ki, wannan mahaukaci ne, kin san irin hatsarin da kike jefa kanki a ciki kuwa? Bana son damuwar nan da kike yi akan sa, wannan ai hauka ne". Ya ƙarasa maganar cikin hargagi

"Idan tausayin sa ne da nake ji ya zama hauka, na ji ɗin ni mahaukaciya ce" Joriyya ta maida masa da martani.

Mutuwar tsaye Momy ta yi, ganin abin na shirin zama rigima a tsakaninsu ya sa ta ce "Ya isa haka, ku daina wannan rikicin ba na so. Auta wuce ki bani guri kafin in saɓa miki". "To Momy zan wuce" ta dubi Jiniyo ta ce "Ka da ka sake shiga harka ta, kuma ka daina kiransa da mahaukaci, idan aka bibiya ya ma fika hankali". Jiniyo ya girgiza kai cikin takaici ya ce "Na yi tunanin kina da hankali ashe ba haka ba ne, yau kin karya mini zuciya Joriyya".

"A'a bayanka na karya ba zuciya ba, ina naga zuciyar taka da zan karyata? Bana son sharri kuma ka daina shiga harka ta". Tana gama faɗar haka ta haye sama da sauri.

Cike da baƙin ciki Jiniyo ya juya ya fita ransa a matuƙar ɓace, yana ƙara jin ƙiyayyar mahaukacin nan mai tsanani a zuciyarsa, take ya sha alwashin sai ya kuma ɗaukar hukunci mai tsanina a kansa, sai dai komai zai faru ya faru.

Momy ta zauna a falon idanunta sun canza launi "Wannan wace irin masifa ce? Yarinya gabaɗaya ta rikice, anya ba malami zamu samu ya yi mata addu'a akan wannan lamari ba?" Tana tsaka da tunani ta ji ana kiran wayarta ko da ta duba Na'ima ce, ɗauka ta yi jiki a sanyaye 

"Hello Momyna"

"Na'am Na'ima ya kuke?".

"Alhamdulillah Momy ya gida? Ya Dady da kuma rigimamiyar ku?". 

"Kowa yana nan lafiya, Auta yanzu ta dawo daga school, ina Ummie ne tana lafiya?".

Na'ima ta ce "Ummie yanzu ta fita da Dadyn ta. Momy ina fatan dai Auta ta daina rigimar da take yi ɗin?". Momy ta nisa ta ce "Tsakanin jiya da yau kafin ta je school ta yi sauƙi duk da abin na ranta, amma daga fitar ta makaranta kinga yanzu ta dawo a rikice, ashe da aka tashe su daga school sai da ta biya gurinsa kafin ta dawo gida, baki ga rigimar da suka gama yi da Jiniyo ba da ya ganta a gurin. Na'ima al'amarin nan ya fara isa ta, na fara tunanin ko malamai za mu sa suyi mata addu'a. Yanzu fa hadda faɗin take yi wai ha mahaukaci ba ne, an manta da shi ne, ban san me take nufi da wannan maganar ba. Yaro kamar ba mutum ba gabaɗaya yarinya ta rikice akansa, kuma fa sai kin ganshi ba wani babba ba ne, matashi ne kamar Jiniyo".

Na'ima ta ce "To Momy ya aka yi ta je gurin sa? Ba tare take da direba ba?".

"Na'ima sai ka ce baki san halin Auta ba, tare take da direba kin san dai halin tsiwarta idan ta tashi, ina tunanin tursasa masa ta yi, dole ba yadda ya iya ya je ɗin".

"Duk da haka Momy bai kamata suna biye mata ba, tunda sun san ba ku son hakan da take yi, sannan Momy na ce idan kunga da matsala ta dawo gurina da zama mana, ina ga idan aka nisanta ta da shi ai za ta haƙura".

 "Ina ga hakan za a yi, duk da ta ce ba za ta je gurinki ba, amma dai yanzu bari Alhaji ya dawo na ji yadda zamu yi da shi, a fara saka malamai su yi mata addu'a tukuna mu ga abin da hali yayi, idan ba ta daina ba dole za ta bar ƙasar nan".

Na'ima ta ce "To shikenan Momy, duk yadda ake ciki ki sanar dani, ai ba dole sai ta yarda ba" ci gaba da tattauna matsalar suka yi daga ƙarshe suka yi ajiye wayar.

Joriyya na shiga ɗaki ta zauna idanuwanta cike da hawaye, zuciyarta na bugawa da sauri, ta yi shiru tana tunanin yadda taga hannunsa ya ƙara kumbura "Dole ne nasa Dady ya siya maka magani, ba na son ganin wannan ciwon a hannunka" ta ƙarasa maganar tana matsar ƙwallah.

Da yamma sosai Dady ya dawo gida, bayan ya yi wanka ya ci abinci. Momy ta ce "Alhaji Auta fa ta koma gurin mahaukacin nan yau". "Kamar ya? Ban gane ba? Ba yau school ta je ba? Taya aka yi har ta fita ta je gurin sa?" Ya yi maganar yana tsare Momy da ido. 

"Alhaji daga school ɗin ta wuce gurinsa, bayan an tashe su".

"What! Taya aka yi ta je can ɗin? Ina direba ne ko ba aje ɗaukar ta ba ne?" 

"Tare fa da direba take, tare suka je gurin" Momy ta faɗa tana kallonsa. Cikin tsanin fushi Dady ya miƙe tsaye zai fita, da sauri Momy ta ce ''Alhaji ina za ka je ne?" .

"Zan je in ji dalilin daya sa zai kai mini yarinya gurin wannan banzan" . Momy ta ce "Haba Alhaji kafa san halin Auta, ni yanzu ba zanga laifinsa ba, ina da yaƙinin takura masa ta yi, ka yi haƙuri ka da je yanzu, idan ma magana za ka yi masa ka bari sai gobe. Alhaji lamarin nan ya fara ɗaure mini da kai, yau dalilin zuwanta gurin nan sai da na shiga tsakaninta da Jiniyo, baka ga rashin kunyar da ta yi masa daga ya yi mata maganar ta daina zuwa inda yake, ka yi haƙuri koma ka zauna ina da shawara". 

Komawa ya yi ya zauna yana jin zuciyarsa na yi masa zafi sosai "Duk da haka Shafa bai kamata ya biye wa Shalele ba" ka yi haƙuri Alhaji, yanzu dai ina da shawara, ni a ganina mu saka malamai su fara yi mata addu'a, saboda ina tunanin kamar yaron nan ba mutum ba ne, yarinya gabaɗaya ta rikice". Shiru ya yi yana nazarin maganarta kafin ya ce "Kin kawo shawara, zan yi wa Malam Nura magana ya riƙa zuwa yana yi mata addu'a ko Allah zai sa a dace". 

Kafin Momy ta yi magana, kamar daga sama suka ji Joriyya ta ce "Dady nima aljanu ne dani irin na Anty Teema ta makarantarmu? Ruƙiyya za a fara yi mini? Dady bari na kwanta na fara birgima irin yadda Anty Teema ke yi sai a kira Malam ya yi mini ruƙiyya".

Baki buɗe Momy ke bin Dady da kallon, Dady kuma na kallon Joriyya dake ƙoƙarin kwanciya a ƙasa. "Shalele" ya faɗa da ƙarfi, fasa kwanciyar ta yi, ta ɗago da kanta ta kalle shi ta ce "Na'am Dady".

"Me kike ƙoƙarin yi ne?"

"Dady birgima zanyi irin yadda Anty Teema ke yi idan..."

"Shalele!" Ya daka mata tsawa "Ke daina wannan wasan ba na so, ka da na sake ganin kin kwatanta yin irin haka".

Shiru ta yi ta ɓata fuska kafin ta ce  "To Dady addu'ar me za'a yi mini? Ko don in daina jin tausayin mutane ne? Dady kasan wani abu? Jin zafi nake idan na ga mutum yana wahala".

Sai a lokacin Momy ta yi magana "Auta wai ke bakinki ba zai taɓa yin shiru ba ne?". Joriyya ba ta ce ƙala ba, ta bar falon ta haura sama, tana shiga ɗaki ta kulle ƙofa, zama ta yi a gefen gadonta, hawaye na taruwa a idonta "Me ya sa mutane ba sa ganin abin da nake gani ne? Bana son ganin mutum a cikin damuwa". Ta faɗa tana duƙar da kanta tsakanin ciniyoyinta.

Bayan tafiyar Joriyya Momy ta kalle Dady ta ce "Oh ni Shafa'atu ina ganin abin da yafi ƙarfina, ji mini wata lukutar masifa da take ƙoƙarin gayyato ma kanta. Alhaji bori fa take wasan yi". Dady kasa magana ya yi yana jin yadda gabansa ke faɗuwa, wani irin tsoro da fargaba na ƙara shigarsa, ya miƙe a hankali ya nufi ɗakinsa zuciyarsa cike da tunani iri-iri.

Jiniyo ne kwance a ɗakin abokinsa, idonsa a rufe, wani tuƙuƙin baƙin ciki yake jin yana taso masa tun daga tafin ƙafarsa zuwa cikin ƙirjinsa, zuciyarsa na yi masa zafi mara misaltuwa, buɗe idonsa ya yi yana furzar da isaka mai zafi, ya kalle abokansa Salim da Yasir ya ce "Gayu wallahi ni ne zanyi ajalin wancan wawan mahaukacin, wai har ni Jory za ta kalla ta ce wancan banzan yafi ni hankali? Ni? Ni Jiniyo? Impossible, sai na ƙara koya masa hankali, idan ma da sauran hankali a tattare da shi sai na yi sanadiyar da zai rasa shi gabaɗayaa. Zanyi masa abin da zai ƙara zama silar ɓarkewar haukarsa!" Ya ƙarasa maganar cikin ƙunar rai.

Salim ya ce  "Jiniyo this is sad and frustrating for us, taya za'a yi mahaukaci ya riƙa baka matsala irin haka? This is embarrassing for us".

Cike da jin haushi Yasir ya ce "I'm not happy about that, tabbas wannan abin kunya ne a gare mu, dole ne mu ɗauki matakin da ya dace akan wannan lamarin, kamar mu za a zo wa da wannan rainin hankali?".

Jiniyo ya dube su da idanunsa da suka canza launi ya ce "Me ya kamata muyi masa wanda zai sa jikinsa ya gaya masa?". Salim ya yi wuff ya ce "Kamata ya yi an jima da isha mu same shi muyi masa ɗan banzan dukan da sai ya kasa tashi, mu canza masa kamanni ta yadda idan ta gan shi ba za ta yi marmarin sake ganinsa ba".

Yasir ya ce "Good job Salim, that’s a suggestion this is how we should handle him." Cike da gamsuwa suka yi na'am da wannan shawarar.

Bayan sallar isha da ƙyar ya tashi daga cikin bolar ya koma kangon nan ya kwanta yana fitar da numfashin da ƙyar saboda azabar da yake ji a hannunsa. Karensa ya fita, nesa da gurin suka yi parking ɗin motarsu, a hankali suka ƙarasu gurin cikin sanɗa, yana kwance sai gani ya yi an haske shi da fitar wayar dake hannunsu. Ya sa hannunsa mai lafiya yana kare fuskarsa. Jiniyo ya ƙarasa inda yake suna ci gaba da haske masa fuska da fitilar waya, duƙawa ya yi ya cusa masa wani abu mai raɗaɗi a cikin bakinsa, ya sa salatif ya liƙe masa baki. Shure-shure ya fara yi yana jin raɗaɗi da azaba na ratsa masa baki kamar ana yanka shi da reza. Cike da rashin imani Salim ya duƙa yana ɗauke sa da mari tare da matse hannunsa mai ciwon. Zabura ya yi ya fara ƙoƙarin tashi zaune, cikin ƙita da mugunta Jiniyo ya mayar da shi kwance yana ƙara matse hannun daya kumbura yana walƙiya. Mimmiƙewa ya fara yi yana kakari, Jiniyo ya ce "Ai baka ga komai ba tukuna, sai na yi ajalinka" Ya faɗa yana miƙewa tsaye, babu imani balle tausayi suka fara dukan shi da sandunan da suka zo da su, duk inda suka samu a jikinsa duka suke yi. Wani bugu da Jiniyo ya yi masa a ido sai da ya miƙe zaune da ƙarfi, da ƙafa Yasir ya mayar da shi kwance. Sai da suka tabbatar da sunyi masa duka ba na wasa ba, kafin suka ƙyale shi, Jiniyo ya fito da sabuwar reza a cikin aljihunsa, ya damƙi hannunsa mai ciwon ya yi masa yanka uku manya, sannan ya miƙe. Nan take numfashinsa ya ɗauke gabaɗaya, ganin ya daina numfashi ya sa suka fice gurin da gudu, motarsu suka shiga tare da janta da ƙarfi. Jiniyo ya lumshe idonsa yana jin zafin zuciyarsa na raguwa.

Bayan kamar minti goma da tafiyarsu Karensa ya dawo bakinsa ɗauke da ledar abinci, gabansa ya zo ya ajiye ledar, sai dai duk da duhun da ya mamaye gurin ya lura da rashin motsin sa, zagaye shi ya fara yi yana kuka. Sai dai shiru bai motsa ba, da ya gaji da kukan ya zo kusa da shi ya kwanta.

Hasken ranar da ya fara fitowa ne ya dake  kumburariyar fuskarsa, a hankali ya fara motsa jikinsa da yake a kumbure, hannunsa mai ciwo ya ƙara kumbura ga busashen jinin da ya bushe ya ƙara mannewa da fatar gurin, idonsa ɗaya ya kumbura sosai. Ciwon da ke ratsa jikinsa ba zai iya bayyana shi da baki ba, ajiyar zuciya yake saukewa kaɗan, idanunsa suka fara buɗewa a hankali. Ji ya yi kamar ƙwayar idonsa ɗaya za fito tsabar azabar daya ji a gurin, ƙoƙarin motsa bakinsa yake son yi ya kasa saboda salatif ɗin dake manne a gurin, cikin azaba ya saka hannunsa mai lafiyar wanda shima ciwo yake masa a yanzu sakamakon dukan da a ka yi masa, cire salatif ɗin ya yi daga bakinsa yana zubar da yawo, abin da suka tura masa a baki tuni ya narke masa a ciki. Iska ya furzar mai zafi yana nishi da ƙyar, cikin ƙarfin hali da jarumta ya tashi zaune yana jingina jikinsa da ruɓaɓɓen ginin dake gurin. Kallon hannunsa ya yi yaga yadda hannun ya ƙara hawa, ga yanka a cikinsa, ya runtse idonsa hawaye masu zafi na zuba a gefen fuskarsa. Dubawa ya yi baiga karensa ba, ya miƙe da ƙyar yana tangaɗi, fuskarsa a kumbure ya fita waje yana jan ƙafarsa dake yi masa ciwo sosai, bakin bolar nan ya je ya zauna ya tsurawa hanyar da motar su Joriyya ke biyo wa.

Misalin ƙarfe tara Dady ya je har gida ya samu Malam Nura. A ƙofar gida ya same shi zaune yana karatun da ya saba a nutse, cikin tsafta da kamala. Dady ya fito daga motar shi ya nufe shi. Malam Nura ya saki fuska ganin Dady, da sallama ya isa gurin, Malam Nura ya amsa yana miƙa masa hannu suka yi musabaha suna gaisawa cikin mutunci, Dady ya zauna akan tabarmar dake shimfiɗe a gurin.

Malam Nura ya ce "Alhaji yau kai ne da kanka a ƙofar gidana?".

Dady ya dubi shi cikin yanayi na damuwa ya ce "Na zo ne akan batun yarinyata ne, kwana biyu bamu gane ma kanta, shi ne muke tunanin ko akwai matsalar shafuwar aljanu a tare da ita, akwai wani mahaukaci da tunda ta fara ganinsa gabaɗaya ta rikice, da farko mun ɗauka tausayinsa ne take ji, daga baya sai muka ga abin ya fara wuce gona da iri. Shi ne nake son ka taimaka mana da addu'a. Saboda ina zargin mahaukacin nan kamar ba mutum bane aljani ne, kullum bata da batu sai na shi, gabaɗaya ta bi ta susuce akan shi".

Malam Nura ya jinjina kai ya ce "Babu damuwa in sha Allah zamu yi abin da ya kamata, gidan zan je ko kuma nan za ka zo da ita?".

Dady ya ce "Idan babu damuwa ina son mu je yanzu, idan kuma kana da wani uzuri ne sai mu bari zuwa anjima da yamma sai na aiko a ɗauke ka" 

Malam Nura ya ce "A'a muje yanzu, anjima da yamma akwai in da zani". Dady ya yi murna sosai da hakan, Malam Nura ya naɗe tabarma ya kai cikin gida sannan ya fito, mota suka shiga direba ya ja motar suka wuce. A rantsatstsen falon saukar baƙin Dady aka sauke Malam Nura, nan aka kawo masa lemu da ruwa. Dady ya wuce ciki, bai ɗauki lokaci ba ya dawo falon hannunsa riƙe dana Joriyya. Da sallama ya shigo, Malam ya ɗan bi ta da kallo yana nazartarta. Risinawa ta yi cikin sanyin murya ta gaida Malam, ya amsa mata cikin sakin fuska, Dady ya dubi shi cikin yanayin damuwa ya ce 

"Gata nan Malam, lokaci ɗaya muka kasa gane ma kanta, gabaɗaya ta birkice, don Allah a ɗan duba mana ita ko da wata matsalar" Malam Nura ya jinjina kai sannan ya fara yi mata karatu tare da karanta addu'oi. Ya ɗauki dogon lokaci yana karatun, ita dai Joriyya kanta a ƙasa tana sauraren ikon Allah, zuwa can Malam Nura ya kalle ta na ɗan lokaci kafin ya girgiza kai ya dubi Dady ya ce "Alhaji yarinyar nan bata da komai, babu wani shafar aljanu da yake damunta, wataƙila ta sakawa ranta tsananin tausayin shi ne shi ya sa take yin haka, sai dai akwai al'amari mai girma a tare da wannan ƴar taka wanda na kasa fahimtar ko mene ne, amma in sha Allah nan kusa ko mene ne zai fara bayyana".

Dady ya girgiza kai cike da damuwa yana dafe kai ya ce "To yanzu babu wani taimakon da za ka iya bamu ne? Saboda tana yawan ambaton shi, tana yawan magana akan shi, tun hakalinmu baya tashi har abun ya fara ɗaga mana hankali. Sai ta riƙa ce mana wai shi ba mahaukaci bane, ta san shi, mantawa aka yi da shi, sannan kuma tana yawan ɗaga hankalinta akan shi, dalilin haka ya sa muke zargin ba mutum bane aljani ne yake zuwar mata a suffar mutane".

Malam Nura ya girgiza kai ya ce "Gaskiya ba aljani bane, tabbas mutum ne, kawai dai akwai wani al'amari mai girma tsakanin wannan bawan Allah da Joriyya, amma na kasa fahimtar komai, kuma ina son ku kwantar da hankalinku, ku sani lafiyar ƴarku ƙalau, sai dai akwai wani abu da yake fizgarta zuwa gare shi".

Joriyya ta kyaɓe fuska tana ƙoƙarin yin  kuka ta ce "Yawwa Malam gaya musu dai ba aljani ba ne mutum ne kamar kowa, kuma ba mahaukaci ba ne mantawa aka yi da shi".

"Ka ji ko Malam, kaga irin wannan surutun ne bana son tana yi" Dady ya faɗa yana nuna Joriyya. Malam Nura ya ce "Yi haƙuri Alhaji in sha Allah za ta daina, idan na koma gida zanyi mata wani rubutu sai ka aiko a karɓa mata" Dady ya jinjina kai yana yi masa godiya, sannan ya yi masa alkhairi, bai so karɓa ya tilasta masa ya karɓa dole. Suka fito harabar gidan Dady ya sa a mayar da shi gida. Sannan ya kama hannun Joriyya suka koma ciki, suna shiga falon ta zame hannunta daga na Dady ta dafe ƙirjinta, Dady ya ce "Shalele lafiya dai?".

"Dady"

"Na'am Shalelena"

"Mu je mu duba shi, bashi da lafiya, Dady yunwa yake ji bai ci abinci ba!".

"Yi mini shiru babu in da za muje, kuma kika sake zancensa sai na kai gurin Na'ima in nisanta ki da ƙasar nan kowa ma ya huta" yana gama faɗar haka ya wuce da sauri ya bar ta a gurin. Yana ƙoƙarin haurawa sama ne ya ji ƙarar faɗuwar abu, juyowar da zai yi yaga Joriyya zube a ƙasa numfashinta na fita da sauri. 

Dady ya tsaya cak ganin Joriyya kwance a ƙasa tana shure-shure. Da gudu ya ƙaraso kusa da ita yana ɗaga kanta ya ɗora a cinyarsa. "Shalele Shalele ki buɗe idonki ki kalle ni" Ya faɗa cikin rawar murya. Momy ta fito da sauri tana faɗin "Subhanallah meya same ta kuma?" .

"Faɗuwa ne ta yi daga cewar ba za ta je gurin wancan yaron ba".

Momy ta buɗe baki za ta kira sunanta, suka ga Joriyya ta girgiza jikinta da ƙarfi, ta buɗe idanunta dake cike da hawaye, ta miƙar da hannunta sama kamar tana neman taimako "Dady.... Don Allah mu je mu duba shi, mu kai masa abinci" ta faɗa muryarta a sanyaye idonta na sake rufewa.

Daga Dady har Momy shiru suka yi, suna kallonta, zuciyoyinsu cike da ƙunci. Momy ta ce "Alhaji wai me Malam ya ce ne akan wannan matsalar?" "Ba abin da ke damunta, kuma ya tabbatar mini da cewar yaron nan mutum". Dady ya ba ta amsa.

"To amma Alhaji me ya sa take yin waɗannan abubuwan akansa?" Kafin Dady ya yi magana Joriyya ta sake buɗe idanunta, hawaye na zubowa a gefen fuskarta. Ta kama rigar Dady da ƙarfi  "Don Allah Dady mu je yanzu,  idan bamu je ba zai iya mutuwa" Ta faɗa tare da fashewa da wani irin kuka mai taɓa zuciya. Dady ya kasa magana. Abin da Malam Nura ya faɗa masa ne yake dawo masa ɗaya bayan ɗaya "Akwai wani abu da yake fizgarta zuwa gare shi". Shiru ya yi yana nazarin me yake fizgar Shalele zuwa ga wannan yaron da bashi da saiti a ƙwaƙwalwarsa.

Ƙara riƙe rigar Dady ta yi tana kuka, Momy ta ce "Alhaji me ya kamata muyi? Wannan kukan da take yi ina tsoron kar ciwonta ya tashi". 

"Stop crying Shalele, na ji zan sa a je a duba shi, kuma za a kai masa abinci, ki yi shiru..." kafin ya ƙarasa ta katse shi da cewar "A'a Dady tare dani nake son a je in duba hannunsa idan ya warke". 

"Ya salam!" Dady ya faɗa yana dafe kansa, sannan ya ce "Na ji tashi ki shirya mu je, shikenan hakan ya yi miki?" Ya yi maganar yana kallon Joriyya, miƙewa ta yi tsaye da sauri tana murmushi ta ce "Eh Dady, bari na canza kaya" tana gama faɗar haka ta nufi ɗakinta da gudu. Dady ya dubi Momy ya ce "Shafa ina ga dole ne Joriyya ta bar ƙasar nan, saboda banga alamar za ta daina nuna damuwarta akan wannan yaron ba, ba zan yarda da girmana da mutuncina a garin nan ba a riƙa ganina a gurin wani ƙasƙastaccen talaka ba, talakan ma mahaukaci". Momy ta ce "Alhaji nima na goyi da bayan ta bar ƙasar ko hankalin mu zai kwanta daga mu har ita". Ba a ɗauki dogon lokaci ba Joriyya ta fito cikin ƙananun kaya riga da wando, ta ce "Momy zuba masa abin a flaks mu kai masa" da sauri Dady ya ce "A'a bari idan mu je can sai a siya masa" fita suka yi zuwa harabar gidan Dady ya sa aka fito da ɗaya daga cikin motocinsa, suka shiga tare da rakiyar security biyu direba ya ja suka bar gidan.

Jiniyo ne kwance a ɗakin Salim, juya wa ya yi a hankali yana murmushi, abin da ya faru daren jiya na dawo masa daki-daki irin yadda mahaukacin ya riƙa kakari yana son yin ihu babu hali. Da yadda ya daina motsi, lumshe idonsa ya yi na ɗan lokaci kafin ya buɗe su ya ce  "Shegen kaya ai yanzu mun koya masa hankali". Ya miƙe  zaune ya dubi Salim da Yasir "Gayu Allah jiya wawan can fa ya daku ba ƙarya" ya ƙarasa maganar yana dariyar mugunta.

Salim ma dariyar yake yi ya ce "Ya daku dan uwarsa, har yanzu ina tuna yadda yake shure-shure, ya ji dukan manya, yanzu ai zai san bakin rijiya ba gurin wasan makaho ba ne". Yasir ya ɓarka uwar dariya suna tafa hannu da Salim.Ya ce "Ƙila ma ya mutu".  Jiniyo ya yi dariya cike da shaƙiyanci "Ai bai mutu ba, zafin duka ne ya ji, irinsu ba sa mutuwa da wuri, azaba ce ta yi masa yawa ya suma". Dariya suka kwashe da ita, dariya irin ta samari masu cike da shaƙiyanci, babu alamar nadamar abin da suka aikata a tare da su.

Yana kwance a cikin bolar rana na dukansa, karensa na zaune a gefensa sai zuga yake yi yana fitar da harshe waje, zafin ciwo da azabar da yake ji ba za su misaltu ba, idonsa ɗaya ya ƙara kumbura sosai, cikin ƙarfin hali da jarumta ya samu da ƙyar ya tashi zaune, kallon hannunsa yake yi, daga jiya zuwa yau hannun ya ƙara canza kamanni, fatar gurin ta fara ɗayewa, ga wata uwar tsokar da ta zazzago tana na rawa kamar an yanko ta da wuƙa, yana jin zafin ciwo sosai, zuciyarsa ba ƙaramin ɗaci take yi masa ba. Wani abu mai kamar tsinin wuta yake jin yana ratsa hannunsa zuwa ƙirjinsa. Ya runtse idanu yana jan dogon numfashi mai azaba. Buɗe ɗayan idonsa ya yi hasken rana ya doki ƙwayar idon, da sauri ya rufe idon, gurin ya yi shiru baka jin motsin komai sai na iskar da take kaɗawa, ya ɗaura hannunsa mara ciwon a kan ƙirjinsa kamar yana tantama ko zuciyar da ke bugawa a ciki tasa ce, ko kuma wata irin halitta ce da ta tsaya masa a ciki. A hankali kamar wanda ya manta yadda ake magana, ya furta kalmomin da ba shi kaɗai yake fahimtar su. Ji ya yi kamar ana kiransa daga nesa, kamar wata ƙaramar murya na yi masa amsa kuwa a ƙasan zuciyarsa, bai san me yasa ba. Bai san me yake nema ba. Bai san wa yake nema ba. Amma yana jin sautin wannan kiran da ya kasa fahimtar daga ina ne? Ya sunkuyar da kansa, yana lumshe idonsa, yana jin kamar wani abu yana ja masa rai zuwa wani guri, guri da bai san shi ba amma yana jin shi daga cikin jini da tsokarsa, kamar ya haɗu da wani ɓangare nasa da ya daɗe da ɓacewa. Jama'a na wuce suna kallonsa babu wanda ya yi tunanin ya tsaya, balle ya yi yunƙurin taimaka masa akan halin da yake ciki.

Motar ta tsaya nesa da gurin bolar nan kaɗan. Dady na jin kamar zai yi bindiga saboda takaici, kamar shi ace yana zuwa wannan ƙasƙantaccen gurin, bolar cike take da tarkace, warin ƙazanta na tashi yana zunkuɗar zuciya, motar na tsayi Joriyya ta buɗe ƙofa ta fito a firgice. Fitowa Dady ya yi, ya tsaya yana kallon bolar yana yamutsa fuska, zuciyarsa na tashi, yana jin wani zafi a ƙirjinsa, bai taɓa tunanin ƴarsa za ta ja shi zuwa irin wannan guri ba. 

Kafin ya anka tuni Joriyya ta ƙarasa in da yake, da sauri security suka bi bayanta. Dady ya taka a hankali ya ƙarasa gurin, yana zuwa ya ce "Shalele ki yi a hankali mana, idan ya ji miki ciwo fa". 

Cikin kuka Joriyya ta ce "Dady dubi yadda hannunsa ya koma, don Allah Dady a sai ya masa magani, shi ma fa mutum ne kamar kowa". Sai a lokacin mahaukacin ya ɗago da idonsa, ya kalli Joriyya, sannan ya mayar da kallonsa ga Dady. A mugun firgitace ta miƙe tsaye tana ja da baya ta ce "Dady kalli fuskarsa, me ya same shi haka ne? Dubi jikinsa, idonsa ɗaya baya buɗewa Dady". Ta ƙarasa maganar jikinta na tsuma tsabar kaɗuwa da ta yi. Shi kansa Dady sai da ya ji tsoron ganin fuskar mahaukacin, lokacin ɗaya ya fahimci cewar doka ne aka yi masa ba na wasa ba. Ganin yadda Joriyya ke gunjin kuka tana tambayarsa me ya same shi? Ya ce "Shalele dukansa ne aka yi, kuma duka ba na wasa ba".

Cak ta tsaya, ta daina kukan da ta yi, ta kalli Dady sannan ta mai da duban ta ga gare shi, cikin sarƙewar murya ta ce "Dady duka kuma? Waye zai dake shi haka? Me ya yi masa? Wanda ko magana baya iyayi?".

Dady ya nisa ya ce "Shalele kin san fa mahaukaci ne bashi da hankali, wataƙila ya yi yunƙurin cutar dani wani ne ya sa aka yi masa wannan dukan, shi ya sa nake ƙoƙarin ankarar dake hatsarin dake tattare da wannan mahaukacin amma kin ƙi ki fahimta, yanzu dai ai kinga irinta, ya je zai cutar da wani ya jawowa kansa duka". 

Cikin ihu ta ce "Dady wallahi ba haukaci ba ne, mantawa ne aka yi da shi, wannan zaluntar sa ne aka yi. Dady don Allah ka sa a kama wanda ya dake shi a rama masa, ji yadda idonsa ya yi" . "Shalele ki yi shiru da wannan kukan da kike yi, taya zan sa a kama wanda ya yi masa wannan dukan bayan ban san ko waye ba. Duk yadda aka yi wanda ya dake shi ɗin nan ya yi yunƙurin cutar da shi ne ya sa ya kare kansa". Tsalle ta yi ta fara ihu a gurin, hankalin jama'a ya fara dawowa kansu, baƙin ciki ne ya ƙara turniƙe zuciyar Dady. Cike da ƙunar rai ya daka mata tsawa "Shalele ki rufe mini baki kafin na ɓarar dake a gurin nan".  "Dady don Allah..."  "Ba za ki yi mini shiru ba ne!" Ya sake daka mata tsawa, idonsa sun kaɗa sunyi jajur. Ya dubi ɗayan security ɗin ya bashi umarni da ya siyo masa abinci, babu ɓata lokaci ya karɓo masa abincin ya kawo tare da ruwa ya ajiye a gaban mahaukacin. Dady ya ja hannun Joriyya da ƙarfi ya tura mota, tana ihun kuka, security suka shiga motar direba ya ja motar da ƙarfi suka bar gurin. Tsohon nan da yana tsaye a gefe ya yi dariya tare da jinjina kai ya wuce.

Har suka ƙarasa gida kuka take yi, Momy ta fito daga kitchen taga sun shigo gidan Joriyya na rusa uban kuka, ta ce "Alhaji me kuma ya faru ne?".

Ran Dady ya gama ɓaci, tun a hanya ya yanke shawar dole ne gobe ya bar ƙasar nan da ita. 

"Alhaji magana nake yi ka yi mini shiru"

Dady ya shaƙi iska ya fitar da ƙarfi ya ce

"Na gaji da wannan abin, yau tura ta kai bango, ba zan bari Shalele ta ci gaba da tozarta ni a gaban jama'a ba, dole ne ta bar ƙasar nan". Ya juya ya kalli Joriyya

"Ki shirya gobe jirginmu zai tashi zuwa Dubai, za kai can gurin Na'ima ki zauna ko da na tsawon wata biyu ne, wataƙila rashin ganinku a gari ɗaya zai sa zuciyarki ta samu nutsuwa hankalinki ya kwanta, kuma na gama magana kada in ji kin ce ƙala". Dim! Ƙirjinta ya buga da ƙarfi ta ce 

"Daddy Dubai? Ni ɗin?".

"Ke ɗin!" Ya ce cikin tsawa "Ba zan barki ki lalata rayuwarki ba, ba zan bari ki sake kusantar wancan yaron ba, ba za ki zubar mini da mutunci ba. Dubi yadda kika tara mini jama'a yau, kowa ne banza ya tsaya sai kallon mu yake yi". Lumshe ido ta yi, zuciyarta na tsananta bugawa, kalmar raba ta da ƙasarta ta dake ta sosai. Raɓa su ta yi ta haye sama tana jin zafi sosai a ranta.

Tun da motarsu ta bar gurin ya yi shiru yana bin hanyar da motar tabi da kallo, numfashinsa na fita a hankali, yana jin ɗaci a zuciyarsa. Idonsa na yi masa zafi sosai, yunwar da ya ji ta addabe sa ne kamar hanjin jikinsa za su fito ya sa ya jawo ledar abincin da ƙyar ya fara ci, bakinsa ne ya soma karkarwa cikin wata irin murya ya ce "Kar ki tafi…" Sai kuma ya ji zuciyarsa na buɗewa, wani abu daya rasa gane ko meye na shigarsa da ƙarfi. Lokaci ɗaya tunaninsa ya sake hargitsewa.

Littafen akwai sila na kuɗi ne, saura pages biyu free page ya ƙare, ga mai buƙatar cigaba zai biya 500 kacal ta wannan account ɗin 1019533255 Nafisa Muhammad UBA, sai a tura mini shaidar biya. Ka da ku bari a yi tafiyar nan ba da ku ba.

Bayan shigar Joriyya ɗakinta, shiryawa Dady ya yi ya wuce gurin aikinsa ransa a jagule, gidan ya yi shiru. Momy ta zauna tana saƙe-saƙe a zuciyarta. Lamarin nan ya wuce duk yadda suke tunani, a hankali ta ɗauki wayarta ta kira Zainab, bayan sun gaisa ta ce "Zainab abin da ba so dai shi ne zai faru".

Zainab ta ce "Subhanallah Momy me ya faru kuma?".

Nisawa ta yi, sannan ta ce "Auta dai dole za ta bar ƙasar nan, abin da take yi ya  yawa. Yau har ta tunzura mahaifinku babu shiri ya ce gobe zai bar ƙasar nan da ita. Zainab zuciyar Auta ta ƙeƙashe akan yaron nan, tana yin abubuwan da ba mu taɓa tunanin ba".

Zainab ta yi shiru na ɗan lokaci, sannan ta ce "Tafiya kuma Momy? Da dai an ƙara haƙuri a gani, duk da Joriyya ba ta iya saka abu a rai ba, amma ni ba na son ta yi nesa damu".

Momy ta share hawayen da suka zubo mata, tana kokawa da zuciyarta, kar kukun da take riƙe wa ya kufce mata, ta ce "Zainab kin san halin Dadyn ku magana ɗaya yake yi, tunda ya zartar da wannan hukuncin babu wanda zai hana shi, ni kaina ban so tafiyar nan ba, wallahi Zainab yau ba zan iya bacci ba. Autata rashinta a gida nan zai ɓata min rai sosai". 

"Ki yi haƙuri Momy, na sani, in sha Allah wannan tafiyar za ta kawo ƙarshen wannan damuwar, muci gaba da yi mata addu'a. Ina da tabbacin Anty Na'ima za ta ba ta duk wata kulawar da ta dace". 

Momy ta jinjina kai kamar tana ganin ta, ta ce "Shikenan Allah ya shiga lamarin Auta ya yaye mata komai" Zainab ta amsa da amin tana ƙara bawa Momy haƙuri tare da kwantar mata da hankali, daga ƙarshe suka yi sallama.

Daddy na zaune tare da abokansa Alhaji Fahad, da Alhaji Hamza a ofishin sa suna tattaunawa akan abin da ya shafi kasuwansu. Sai dai babu annuri a fuskar Dady saboda abin da ya faru kafin ya baro gida, sun lura da yanayinsa Alhaji Hamza ya ce "Sulaiman lafiya kuwa naga yanayin ka ya canza kalmar akwai abin da ke damunka?". Dady ya nisa tare da furzar da iska mai zafi ya ce "Ina tunanin rabuwar da zanyi da Shalele ne, in Allah ya nufa gobe zamu yi tafiya da ita, zan kai ta can Dubai gurin Na'ima ta zauna na ɗan wani lokaci".

Ya ce "Dubai kuma? Akan me za ka kai ta can ta zauna?" Dady bai ɓoye musu komai ba ya faɗa musu abin da ke faruwa. Alhaji Fahad ya ce "Danƙari, wata sabuwa in ji ƴan caca, to lallai gara ka rabata da ƙasar nan gabaɗaya, idan ba haka ba mutuncinka ne zai zube a idon Duniya, a riƙa yamaɗiɗi da kai a gari, ana cewa duk izzarka da taƙamar ka yarinyarka ta ƙare akan talaka, talakan ma wulaƙantacce wanda bai san inda Duniya ta sama gaba ba, sannan ka daina wannan damuwar da kake saboda banga abin da damuwa ba, karka manta gurin yayarta za ta je".

Cikin damuwa ya ce "Ba tafiyar ce ke damuna sosai ba, ina jin kamar akwai wani abu da ke shirin tasowa a can ɗin, wanda na rasa fahimtar ko meye, ban san me zai faruwa ba amma zuciyata tana faɗa min wannan tafiyar kamar akwai abin da zai faru da ba zai yi mini daɗi ba".

Alhaji Fahad ya dafa kafaɗarsa ya ce "Abokina kar ka damu in sha Allah babu abin da zai faru, zamanta a nan zai sa ta ƙara samun rikicewar zuciya. Idan kuka bari ta ci gaba da zama kusa da wannan mahaukaci zaku ga abin da ba zai yi muku daɗi ba".

Dady ya lumshe ido, ƙirjinsa na yi masa nauyi, gefe ɗaya yana jin tsoron bayyanar sirrin daya daɗe a ɓoye, wanda bayyanar zai iya haifar da abubuwa da yawa.

Tunda Joriyya ta shiga ɗakinta kwance take ƙasa akan tayis ta ƙurawa guri ɗaya. Wani irin zafi take a ƙirjinta wanda bai kamata a ce yarinya mai ƙananun shekaru na ji ba. Zuciyarta zafi take yi mata kamar an ɗora mata garwashin wuta. Idanunta sun yi ja sosai saboda kukan da ta yi, tun da Dady ya sanar da ita cewar gobe jirginsu zai ɗaga zuwa Dubai take jin wani sabon al'amari na shigarta, tsoro da fargaba suka ɗarsu a zuciyarta. A hankali ta ɗakko wayarta ta turawa Safina saƙo kafin ta a jiye wayar tana lumshe idanunta.

Wajan ƙarfe ɗaya na rana Jiniyo ya shigo, babu kowa a falo kai tsaye ya wuce ɗakinsa. Wanka ya yi ya sauya kaya sannan ya fito ya nufi ɗakin Abbansa. Yana isa ƙofar ɗakin ya ji Abbansa na waya, tsayawa ya yi a bakin ƙofar  yana zaro ido waje, gabansa ne ya yi mummunar faɗuwa jin irin kalaman da suke fitowa daga bakin Abbansa. Nan take jikinsa ya ɗauki rawa, zufa ta fara tsatsafo wa a goshinsa. Ji ya yi kamar za a buɗe ƙofar a fito da sauri ya juya zai bar gurin. "Jiniyo" ya ji an kira sunan sa da ƙarfi, babu shiri ya juyo jikinsa na ɓari yana zaro ido kamar wanda ya yi wa sarki ƙarya. Abba ya ce "Alamunka sun nuna ka ji wayar da na yi, to ina son ka buɗe kunnuwanka da kyau ka saurare ni, wallahi wallahi wallahi ka ji na yi rantsuwa sau uku ko? Jiniyo idan ka sake na ji maganar nan a wani guri, kai ko da a wajan Mamanka ne saina kashe ka, ka bar ganin kai ne ɗa ɗaya tilo dana mallaka a Duniya zan iya kashe ba tare da nayi nadamar yin hakan ba". Jiki na karkarwa Jiniyo ya ce "Wallahi Abba ban ji komai b...." "Yi mini shiru" Abba ya faɗa yana daka masa tsawa, ya ce "Ni za ka cewa ba ka ji komai ba? Wannan gargaɗi ne na yi maka idan kunne ya ji jiki ya tsira". Daga haka ya buɗe ƙofa ya koma ciki. A guje Jiniyo ya bar gurin, yana isa falo Mama ta fito daga kitchen ɗauke da tire a hannunta Jiniyo ya  bangaje ta ba tare da ya lura da ita ba, tiren ya faɗi ƙasa kofunan gilas ɗin dake kai suka fashe. Jiniyo bai tsaya ba ya shiga ɗakinsa da gudu ya rufe ƙofa, saman gadonsa ya haye ya rufe da bargo yana jin wani zazzafan zazzaɓi na rufe sa. Bayan sa Mama ta biyo ko da ta zo ya kulle ƙofa, bugun Duniya ta yi bai buɗe ba dole ta juya, falo ta koma tana zuwa taga Abba ya fito yana baza babbar rigarsa, zai fita, ta ce "Alhaji ina zuwa naga baka daɗe da shigowa ba?" 

Ya ce "Wani uzuri ne ya kamani yanzu" daga haka ya buɗe ƙofa ya fice abinsa. Shiru ta yi daga baya ta shige ɗakinta.

 Safina na zauna riƙe da wayarta ta gama duba saƙon da Joriyya ta turo mata. Idonta ya cika da ƙwalla, jikinta ya yi sanyi. Umman ta ce "Lafiya dai Safina? Naga kin tsurawa wayarki ido kina ƙoƙarin yin kuka?". Cikin shagwaɓa ta ce "Umma wai Joriyya ce za a tafi da ita Dubai gobe, kuma a can za ta zauna" ta ƙarasa maganar hawaye na zubowa akan fuskarta.

Umma ta ce "Ki yi haƙuri mana, tunda dai za ta dawo ba can za ta zauna ba". cikin kuka ta ce "Umma Joriyya ba ta son tafiyar nan dole aka yi mata, ya zan yi?".

Umma ta yi shiru saboda ta san irin shaƙuwar dake tsakanin su, ta ce "Duk da haka dai ki yi haƙuri, wataƙila akwai dalilin daya sa za ta tafi can ɗin" kuka sosai Safina ke yi. Umma ta shiga rarrashinta da  kwantar mata da hankali akan cewar za ta dawo.

*******

Alhaji Kabir na zaune tare da matarsa shi Maryam, ƴarsa Nihal na zaune a gefen sa, sai hira suke yi cike da farin ciki da annashuwa, knocking ɗin ƙofar da a ka yi ne ya sa suka mayar da hankalinsu a gurin. Mariya ce ƙanwar sa ta shigo tare da wata zanƙaɗediyar mata fara doguwa, ma sha Allah da ita son kowa ƙin wanda yarasa, matar sai karairaya take tana wata rangwaɗa kamar ƴar tsana, kallon wulaƙanci Mariya ta yi wa Hajiya Maryam sannan ta zauna tana gaishe da Yayanta, da ido Maryam tabi ta da kallo kafin ta ce "Mariya ya kike? Ya gida? Ya yara?" amsa mata ta yi a wulaƙance, sannan ta dubi Nihal ta ce "Ke baki iya gaisuwa ba ne? Ko uwar taki ba ta nuna miki muhimmancina ba ne?" Nihal ta ce "Sannu da zuwa Anty" ƙin amsawa ta yi ta maida duban ta ga matar da suka shigo tare ta ce "A'a Anisa ki zauna mana, ya kika yi tsaye? Ki saki jikinki fa". Zama ta yi tana gaishe da Alhaji da Maryam, amsa wa ya yi, a hankali ya kai idonsa ga Anisa kallo ɗaya ya yi mata da sauri ya ɗauke idonsa. Murmushi Mariya ta yi ta ce "Yaya ya gida? Ya harkoki?". "Alhamdulillah Mariya ina zuwa haka kuma?" Ya tambaya yana kallonta. 

Dariya ta yi ta ce "Gurin bikin wata ƙawar mu ne zamu je, sai hanya ta biyo da mu, da har zamu wuce sai ƙawar nan tawa mai hankali ta ce ai gara mu shigo a sada zumunci". 

Ya ce "Kun kyauta Allah ya ba da lada" ya yi maganar yana ƙoƙarin miƙewa tsaye ya ce "Mariya bari na shiga ciki ba na jin daɗin jikina ne". Mariya ba haka ta so ba, tana gani ya ja hannun Nihal suka bar falon, haushe ne ya ƙara kama Mariya ta dubi Maryam ta ce ''Wato kinga na shigo da zankaɗeɗiyar mace shi ne kika ɓata fuska ko? Kika yi masa alama da ya bar gurin, to bari ki ji komi baƙin cikin da za ki yi sai wata ta shigo cikin gidan nan, kuma wannan da kike gani in sha Allah ita ce amaryar gidan nan, wadda za ta zo ta haifa mana santalasantalan yara ba kamar ki ba juyar banz...." Ba ta ƙarasa ba Maryam ta tashi ta ba ta gurin.

Tsaki Mariya ta yi ta ce "Munafuka da ki tsaya" ta ce "Anisa tashi mu tafi zuwa gidan nan ne yanzu muka fara shi". Fita suka yi daga gidan zuciyar Anisa cike da burin son shigowa gidan.

****

Cikin dare Momy ta je ɗakin Joriyya ta same ta a kwance tana kuka, jikinta ya yi sanyi, idonta a kumbure. Momy ta zauna a gefen gado ta dafa kanta ta ce "Autata ki yi haƙuri ki kwantar da hankalinki ba daɗe wa za ki ba za ki dawo, munyi hakan ne don nema miki mafita".

Joriyya ta gyaɗa mata kai hawaye na zuba a idonta kamar ruwa ta ce "Momy shi fa? Wane hali zai kasance a ciki? Wa zai kula da shi? Shi baya da kowa? Babu mai sonsa ne?".

Momy ta runtse ido, ta ce

"Allah zai kula da shi. Kin yi abin da duk wata zuciya mai tausayi za ta yi. Amma yanzu ki kwantar da hankalinki. In sha Allah komai zai tafi daidai, zamu kula da shi mu riƙa bashi abinci" Joriyya ba ta kuma magana ba. Momy ta miƙe a hankali ta koma bakin ƙofa, tsayawa ta yi tana kallon Joriyya da har yanzu jikinta a mace yake, sai shasshekar kuka take yi. 

"Allah ya tsare mini ke Autata" ta furta kafin ta bar ɗakin.

Ɗakin Dady ta wuce da sallama ta tsaya a bakin ƙofa.

Amsawa ya yi, ya ce "Shigo"

Shiga ta yi Dady na zaune a gefen gado hannunsa riƙe da kansa, tun da ya dawo daga ofis baya cikin nutsuwarsa, abubuwa da yawa na damunsa, ga matsalar Joriyya, ga wani abu mai girma da yake ɓoye a cikin ransa wanda baya fatan fitowarsa.

Momy ta sauke ajiyar zuciya.

"Alhaji yanzu shikenan gobe Auta za ta yi nesa dani? Gabaɗaya Auta ba ta cikin nutsuwarta, ina jin zafin rabuwar da zanyi da ita".

"Na sani Shafa, amma dole ne mu yi wannan tafiyar, ɗazu ma nake sanar da Na'ima batun zuwan mu" ya faɗa yana fitar da iska mai zafi. Sannan ya kuma cewa "Sai dai ina jin kamar akwai abin da zai faru a can wanda ba zai yi mana daɗi ba" Momy ta ce "Alhaji ban fahimce ka ba?". Kafin ya yi magana dim! Ya ji ƙirjinsa ya buga da ƙarfi, nan take ya dafe ƙirji yana fitar da numfashi da sauri. Hankali Momy tashi ya yi ta dafa kafaɗarsa tana kiran sunansa.

Hankali Momy ya tashi sosai, ta riƙe Dady da ƙarfi tana kiran sunansa cikin firgici.

"Alhaji me yake faruwa ne? Me kake ji a ƙirjin naka?" Bai yi magana ba, hannunsa na rawa, numfashinsa na fita da ƙyar, gumi na keto masa a goshi. Momy ta fashe da kuka tana jijjigar sa. Da ƙyar ya furta "Shafa ƙirjina" muryarsa na fita a wahale "Alhaji me kake ji a ƙirjin naka? Ko dai in kira direba mu tafi asibiti yanzu?" A hankali ya buɗe idanunsa, ya kalli Momy, laɓɓansa na rawa, ya kama hannunta ya matse da ƙarfi ya ce "Shafa ki kula da kanki da Auta, kar ki yarda da kowa". 

"Ban gane ba, me kake nufi da wannan maganar?".

Numfashi ne ya fara daidaita, ya ce "Babu komai kawai ina faɗa miki ne saboda halin rayuwa" ya faɗa a nutse, ganin ya fara samun nutsuwa ya sa Momy ta ɗakko masa ruwa masu sanyi ya sha. Jingina bayansa ya yi da jikin gadon yana lumshe idonsa. Ta zauna a gefensa tana yi masa sannu.

Dare ya fara yi sosai, Mama na zaune a falo kamar mayya, tana riƙe da wayarta sai kiran layin Abba take yi baya shiga, idanunta a kan ƙofar shigowa tana jiran dawowar Abba da tun da ya fita da rana bai dawo ba, zuciyarta ta kasa samun natsuwa saboda bai saba kai dare a waje ba. Ta sauke ajiyar zuciya, ta kalli agogo 12:30 ta sake kallon ƙofar falon "Ya Allah ka dawo min da shi lafiya" ta furta cike da sanyin jiki, ta maida kallonta ga hanyar ɗakin Jiniyo da tun ɗazu da ya shiga bai fito ba, ta yi kiran sa har ta gaji ya yi mata shiru, tunanin abin da ke damunsa take yi da har za ta yi masa magana ya yi banza da ita bayan tana jin motsin sa a ɗakin. Jiniyo kuwa zaune yake saman gadonsa ya jingina da jikin gadon, duhu ya mamaye ɗakin saboda wutar ɗakin da take a kashe, idanunsa a buɗe. Abin da ya ji a bakin Abbansa na yi masa amsa kuwa a kunne, barazanar da ya yi masa tana yawo a zuciyarsa tare hargitsa masa ƙwaƙwalwarsa. Kunna wutar ɗakin ya yi ya miƙe a hankali, ya buɗe ƙofa ya leƙa waje. Mama ya hango zaune a falo ita kaɗai fuskar ta ɗauke da damuwa, ƙarasawa ya yi inda take ya zauna a gefen ta ya ce "Mama lafiya na ganki zaune a nan ke kaɗai a irin wannan lokaci?".

Ta ɗago ta kalle shi, ta ce "Abbanka ne bai dawo gida ba har yanzu, gashi sai kiran wayarsa nake yi ba ta shiga, shi ne duk hankalina ya tashi, kasan baya kai dare a waje. Duk in da yake ana idar da sallan isha yake dawowa gida, amma yau gashi har sha biyu ta wuce bai dawo ba".

Sai da gabansa ya faɗi, jikinsa ya ɗan soma rawa, yanayinsa ya canza, ya aro jarumta ya ce "To Mama bai gaya miki in da zai je ba?". "Bai sanar dani ba" ta faɗa tana kallon sa, ta lura da rawar da jikinsa ke yi, da yadda fuskarsa ta sauya. "Jiniyo lafiya kuwa? Tukuna ma meyafaru ɗazu naga ka fito daga ɗakin Abbanka hankalinka a tashe?". Ya haɗiye yawu masu ɗaci ya ce "Ba komai Mama, bana jin daɗi ne" sai dai a yadda ya yi maganar za ka san cewar ƙarya ya faɗa.

Alamun tsayuwar mota suka ji a waje. Mama ta miƙe tsaye da sauri. Jiniyo ma jikinsa ya ɗauki rawa, buɗe ƙofar falon aka yi da ƙarfi Abba ya shigo, fuskarsa babu walwala, bai kalli kowa ba kai tsaye ya nufi ɗakinsa. "Abban Jiniyo" Mama ta kira shi, tsayawa ya yi cak  ba tare daya juyowa ba, ya ce "A gajiye nake, koma meye ki bari sai da safe" yana gama faɗar haka ya shige ɗakinsa ya rufe ƙofa. Mama ta yi tsaye zuciyarta cike da tambayoyi. Ta kalli Jiniyo ta ce "Me yake faruwa ne? Me ke damunsa?". Jiniyo ya ce "Mama nima ban san abin da yake damunsa ba" . "Allah ya kyuta" ta ce tare da barin falon. Jiniyo ma jiki a sanyaye ya koma ɗakinsa.

Washe gari kwance yake a cikin kangon yana cikin mawuyacin hali na azaba da rashin jin daɗin rayuwa. Hannunsa ya ƙara canza kamanni, fatar ta ƙara kwarewa, tsokar nan ta ƙara zazzagowa. Idonsa ɗaya ya kumbura sosai kamar zai fashe, nishi yake fitar wa cike da zafin ciwo. Yana ƙoƙarin motsa hannunsa ya kasa saboda zafin da yake ji, zuciyarsa na bugu da sauri, kowane motsi da zai yi ƙara masa azaba yake yi. Ko ina na jikinsa rawa yake yana jin raɗaɗin da bai taɓa jin irinsa ba, ƙunci yake ji mai tsanani a cikin ransa. Ya runtse idonsa yana jan dogon numfashi mai azaba. Ji ya yi kamar ana kiran sa daga nesa, wani sauti ne mai ƙarar gaske yake ji, ji ya yi kamar an riƙe hannunsa ana jan sa zuwa wani guri da bai san ko ina ba ne. A hakikani ya ɗaga idonsa ɗaya mai lafiyar ya kalli ranar da ta fara shigowa ta cikin kangon, lokaci ɗaya ya ji gabansa ya yi mummunar faɗuwa, ya sa hannunsa da ƙyar ya dafe saitin zuciyarsa yana lumshe idonsa.

Misalin ƙarfe goma na safe, Joriyya ta kwana da tunanin tafiyar da za su yi, wata irin kewa take ji a ranta, "Yanzu shikenan ba zan sake ganin sa ba? Yau zamu bar ƙasar nan ba tare da na gansa ba? Ina wallahi sai na je yanzu na gan shi kafin mu bar ƙasar sai dai a yanka ni idan na dawo" ta faɗa tana saukowa daga kan gadonta ta fito, babu kowa a falo hakan ya sa da sauri ta fita waje kai tsaye get ta nufa, yau ma kamar kullum security suka fara ƙoƙarin hana ta fita. Nan ta fara yi musu ihu da kukan da ta saba yi a duk lokacin da suka yi ƙoƙarin hanata fita. 

"Yi haƙuri ki koma ciki, kinga oga baya son fitar nan da kike yi".

Tsayawa ta yi a gabansu tana kuka "Ina ruwanku dani? Wallahi idan baku matsa mini ba duk sai na sa Dady ya kore ku, ku matsa mini na wuce, ba zaku takura mini ba ni da gidan ubana!" ta ɗaga musu murya da ƙarfi. 

Da sauri Dady ya ƙara so gurin yana faɗin "Shalele! Me yasa kike yin haka ne? Ina za ki je ne?"

Da sauri ta ƙarasa gareshi tana kuka kamar ranta zai fita ta ce "Dady don Allah zan je in duba shi kafin mu tafi" Dady ya furzar da iska mai zafi, ya lumshe ido yana jin kamar ya yi ihu "Shalele ba inda za ki je, jirgin mu nan da awa ɗaya zai tashi, ina son ki manta shi gabaɗaya".

"In manta shi? Dady ya zan manta shi?"

Ta rushe da kuka tana girgiza kai. "Dady me yasa ni kaɗai ce nake jin tausayinsa? Ni ce kawai nake zuwa gurinsa ina taimaka masa, don Allah ka bari muyi bankwana" . Momy ta fito da sauri ta tsaya gefe tana kallon ikon Allah, cikin jin haushi ta ce "Za ki zo mu wuce ko sai na tattaka ki a gurin? Mara jin maganar yarinya". Dady ya jata da ƙarfi ya yi ciki da ita, yana jin komai zai zo ƙarshe tun da yau za su bar ƙasar. 

Ɗakinta ya kai ta ya zaunar da ita yana rarrashin ta, shiru ta yi kamar ta haƙura, ya ce "Kishirya kar mu makara, kinga 11 ne tafiyar mu" ta jinjina masa kai sannan ya bar ɗakin.

Momy na ɗaki tana shirya mata kayanta,  Joriyya ta fito daga ɗakinta, sulalewa ta yi kamar iska ta fita, cikin sa'a babu wanda ya kula da ita, mai gadi ya shiga ɗaki ya ɗakko rediyonsa, ta fice a gidan kamar walƙiya, gudu ta fara yi kamar wancan karon cikin ƙanƙanin lokaci ta isa gurin, ba ta gan shi a bolar ba ta nufi cikin kangon. Ganin ta ya yi kamar daga sama, ya tsura mata ido yana kallonta, 

Kuka take yi sosai ganin halin da ya ƙara shiga" ta duƙa nesa da shi kaɗan ta ce "Haka ciwon ya dawo maka?"

Bai ce mata komai ba sai idanu da yake binta da su. Ta ce "Kaga suna son raba ni da kai saboda sunga ina jin tausayin ka, yau za su bar ƙasar nan dani, shi ne na zo in ganka kafin su bar ƙasar dani" ta faɗa kukan ta na ƙara tsananta, durƙusa wa ta yi a gabansa. "Yi haƙuri yi haƙuri, ba da don raina ne zan tafi na barka ba, ina jin tausayin ka, yanzu idan na tafi wa zai riƙa baka abinci?".

Babu za to taga ya saki wani irin kuka mai firgitarwa da taɓa zuciya, kuka ne ba irin na hauka ba, kuka ne mai cike da ƙunci,  kafin ta yi magana ta ga motocin gidansu sun tsaya a bakin titi. Dady ne shi da security ɗinsa da Momy. Dady ya fito cikin hargowa, ya nufi kangon zuciyarsa cike da jin haushi da baƙin ciki.

"Shalele!" ya faɗa da ƙarfi.

Miƙewa ta yi ta fara kuka tana riƙe ƙoƙarin faɗawa jikin mahaukacin. "Dady ka bar ni da shi don Allah, ka da ku raba mu, ku duba halin da yake ciki, don Allah Dady ka yi haƙur...." Kukan kura Dady ya yi ya damƙe ta saboda ya ga tana ƙoƙarin faɗawa jikin mahaukacin. Momy ta ɗora hannunta akai ta ce "Yau na shiga uku. Auta kina da hankali kuwa?" . 

Mahaukacin ya miƙa hannunsa yana nishi da ƙyar, idonsa ya cike da wata irin kewa ya ce "Kar ki tafi ki…" ya kasa ƙarasawa saboda kukan da ya kufce masa.

Dady ya yi wuf ya ƙara rungume Joriyya yana janta zuwa cikin mota sai waiwayen baya take yi, ya ce  "Ki daina kallon baya Shalele ki wuce mu tafi" Momy ta ƙaraso tana kuka, ta kama hannun Joriyya. "Autata ki yi haƙuri ki zo mu tafi ki zo kafin ya cutar dake". 

"Ni fa taimakonsa nake son yi. Momy Momy kada ku bar shi haka don Allah" Dady ya ɗaga Joriyya sama ya jefa ta cikin mota da hanzari. Ta riƙe gambun motar tana ihu "Kar ku raba mu! Dady don Allah ka bar ni in duba shi, ka bar ni!"

Suka shiga motar da sauri driver ya tashi motar ta yi tsalle tana barin kusurwar kangon, Joriyya ta jingina da glas tana bugawa da hannunta tana kuka mai sosa rai. "Dady ya isa, ka tsaya, ka dawo Dady ba haka ake yi ba, ka dawo mu taimaka masa!" Babu wanda ya kuma kulata a motar. Dady na jin zafin zuciyarsa na ƙaruwa. Kai tsaye airport suka nufa.

Duk zafin ciwon da yake ji haka ya durƙushe a gurin yana kuka kamar ransa zai fita, karensa ma kuka yake yi yana zagaye shi.

Filin jirgin saman Abuja cike yake da hayaniyar jama'a, sai dai a kunnuwan Joriyya ba ta jin wannan hayaniyar sai sautin kukansa da take ji, zuciyarta na duka kamar ana buga gangar yaƙi a cikinta. Tun lokacin da suka bar kangon har zuwa yanzu bakinta bai daina kuka ba. Idanunta sun kumbura, hancinta ya yi ja, muryarta ta dushe saboda kuka, duk da haka ba ta daina gunjin kukan da take yi ba, kalma ɗaya take maimaitawa a ranta "Kar ku raba mu, kar ku raba mu".

Dady na riƙe da hannunta yana ja a hankali, sai janye hannun take yi tana turjewa kamar wadda ake ƙoƙarin jefa ta wuta. Dady na jin nauyin da bai taɓa jin makamancin sa ba a zuciyarsa. Ya ci gaba da jan ta cikin nutsuwa da ƙarfin hali. Ta tsaya cak, ta waiwaya tana kallon waje kamar za ta hango shi, shi ɗin da ba ta san sunan shi ba, shi ɗin da ya buɗe mata wani ɓangare a zuciyarta da ta kasa fahimtar komai a kan hakan.Ta dafe ƙirji tana fitar da numfashi mai zafi kamar mara lafiya. "Dady" ta kira cikin raunin da ya karyar zuciya "Me ya sa kuka bar shi haka? Me ya sa kuka ce na tafi yanzu? Dady ba zan iya barin shi a cikin halin ciwo ba, ba zan iya barin shi cikin ƙunci ba, kuna ganin yadda yake kukan neman taimako".

Dady ya tsaya, yana kallon ta, ƙoƙarin riƙe  kalmomin da ke cunkushe a ƙirjinsa yake yi ka da su fito waje. Ya ce "Shalele na yi alƙawali zan aiko a duba shi. Zan sa a kai shi asibiti, ki kwantar da hankalinki".

Ƙara sautin kukanta ta yi, cike da rashin amincewa ta ce "Haka kuka ce jiya. Dady yau har jini na zuba daga hannunsa fa, kuna ganin yadda yake kuka kamar zai mutu. Dady ya kira ni, ya kira ni ya ce kar in tafi..." Ta ƙarasa maganar saboda kukan daya ci ƙarfin ta.

Momy ta durƙusa ta rungume 

"Autata ki daina yin kukan nan haka kada ki jawowa kanki wata matsalar, ki yi haƙuri, ki bar komai a hannun Allah kin ji? Ba daɗe wa za ki yi a can ba, ki yi shiru kinga sai kallon ki ake yi kina kuka. Allah ya tsare mini ke, share hawayen kin ji Auta ta" Joriyya ta kasa daina kukan, ji take kamar an raba ta da babban ɓangare na jikinta. A haka Dady ya ja ta suka shiga cikin jirgin, lokacin da jirginsu ya ɗaga a sararin samaniya. Momy ta tsaya tana kallon sararin da jirgin ya ɓuya a ciki, ta kai hannunta ta rufe bakinta ji take kamar ta zunduma ihu "Ya Allah" ta furta cikin sanyin murya "Allah ka tsare min Autata. Ka sauƙaƙa mata abin da take ji a zuciyarta.

Security ya tsaya kusa da ita yana jiran ta, ta girgiza kai cikin rashin kuzari ta ce "Mu tafi, tana jin wani ƙunci a zuciyarta" buɗe mata motar ya yi ta shiga suka bar airport ɗin. Suna isa gida Momy ta ga gidan ya yi mata girma, gabaɗaya ranta a jagule yake,  wayarta ta ɗauka ta kira Maman Jiniyo Munira, ɗaga wa ta yi tana faɗin "Anty barka da wannan lokacin, ya kike ya gida? Ina ƴata?".

Momy ta nisa cikin rashin jin daɗi ta ce "Alhamdulillah Munira ƴarki ba ta nan ta yi tafiya, ya Jiniyo?".

Munira ta ce "Ana school kenan Joriyya sarkin rigima, ina fatan dai rigamar ta ta da sauƙi yanzu?".

"Ina fa sauƙi Munira, ba fa school ta je ba, Dadynta ne ya yi tafiya da ita zai kai ta Dubai can gurin ƴar ta zauna, ko za a samu sauƙin wannan hali da ta tsinci kanta a ciki".

"Kamar ya Dubai? Ban fahimta ba Anty, yanzu abin har ya kai a bar ƙasar nan da ita ban sani ba? Me ya sa kika ɓoye mini Anty?". Momy ta ce "Ki yi haƙuri Munira a rikice nake, kuma tafiyar ce ta zo a bazata". Maganar ta daki Munira sosai ta ce "To Allah ya sauwwaƙe ya kawo mafita, ya sa hakan shi ne mafita a gare ta". Momy ta amsa da amin, suka ɗan taɓa hira sannan suka yi sallama.

Suna ajiye wayar sai ga Jiniyo ya shigo ɗakin Mama, kallonta ya yi ya ce "Mama lafiya naga yanayinki ya canza?" Ya tambaya yana tare da zama a bakin gadon, sanar da shi abin da ke faruwa ta yi. Dim! Ya ji ƙirjinsa ya buga da ƙarfi, kalmar an tafi da Joriyya Dubai ta sa zuciyarsa ta ƙara shiga cikin ƙunci da damuwa, wani irin duhun kishi da baƙin ciki yake jin yana taso masa, wanda ya sa jikinsa ya fara rawa. Tashi ya yi ya bar ɗakin ya koma falo ya tsaya yana kallo ƙasa, ya ce "Yanzu kenan an bar ƙasar nan da ita saboda shi ne? Zan daina ganin ta saboda mahaukaci talaka marar gata?" Ya gyaɗa kai "Wallahi ba zai yiwu ba, ba zai yiwu ba!" Ya maimaita cikin hargagi zuciyarsa na tafarfasa, wani abu da bai saba ji ba ya fara tasowa a ƙirjinsa, sabuwar ƙiyayya da mugunta suka ƙara bijiro masa a zuciya. "Idan ba ni ba to babu wani wallahi" ya furta yana lumshe ido tare da yin murmushi, murmushin da ba shi da alamar alkhairi.

Yana kwance a in da ya faɗi yana birgima bayan tashin motar, jikinsa ya yi butu-butu da ƙura, hannunsa ya fashi yana fitar da jini. yara na zagaye da shi suna kallon sa, wasu daga ciki na tsokanar sa hadda jifansa suke yi, bai kulasu ba, yunƙurawa ya yi ya tashi zaune da ƙyar, a hankali ya kalli in da motar tabi, sauke ajiyar zuciya ya yi, wani yaro ne ya jifo masa ƙaton dutse saura kaɗan ya daki idonsa mai ciwon sai Allah ya tsare dutsen ya faɗi a gefe. Miƙewa ya yi tsaye da ƙyar, yana tashi yaran suka fara gudu, bai bi ta kansu ba ya ja jikinsa cike da rashin kuzari ya koma bakin bolar nan ya zauna, raɗaɗin da yake ji a zuciyarsa yafi na ciwon dake jikinsa nesa ba kusa ba. Ya rufe idonsa da ƙarfi jin yadda cikinsa ke juya masa tsabar yunwar da yake ji. Karensa ne ya zo ya kwanta a gefensa shima kamar ba shi da lafiya. Tsohon nan ya zo ya tsaya nesa da shi, ya ƙare masa kallo, murmushi ya yi ya ce "Kai kam abin ya zo maka da tsanani mai girma, wannan ba komai ba ne" ya ƙarasa maganar da dariya mai ciwo "Shi kuma yana ganin ya yi dabara daya bar ƙasar da ƴarsa, uhum Alhaji Sulaiman kenan ai mutum ba zai taɓa gujewa ƙaddararsa ba, dole ne cin kasuwa da maƙiyi" ya faɗa yana ɓarkewa da wata dariya mai ɗauke da ma'ano ni masu yawa, ya yi gaba yana ci gaba da dariyar.

******

Alhaji Kabiru ya shiga tunani bai san dalilin da ya sa zuciyarsa ta kafe a kan wannan sabon aikin taimako ba. A Duk lokacin da ya tuna da marasa lafiya musamman masu fama da taɓin hankali sai ya ji wani raɗaɗi na musamman a ƙirjinsa,  ya kan tuna da amininsa da ya rasu sanadiyyar matsalar taɓin ƙwaƙwalwa. Ya kan ji zuciyarsa na yi masa zafi, kuma tana ƙara jansa zuwa ga aikata duk wani aikin taimakon da ba ya yi farko, ya rasa dalilin hakan, wani lokacin ya kanyi tunanin ko nasihar da Maryam ce ke yi masa ta fara karyar masa da zuciya? Sai dai bai san cewa wannan al'amari na da nasaba da wani abu da ya riga ya faru shekaru aru-aru da suka wuce tsakanin iyalinsa da wani familyn ba.

Ya sauke ajiyar zuciya tare da ɗakko wayarsa ya kira Umar PA ɗinsa mutum ne mai amana, wanda ya shafe shekaru goma yana yi masa hidima ba tare da kuskure ba. Bayan sun gaisa, Alhaji Kabiru ya ce "Umar ka zaɓe mutane uku daga cikin manyan ma"aikatana, ku ɗauki ɗaya daga cikin sabbin motocin da aka kawo mini satin da ya wuce, sai ku haɗa da biyu daga cikin motocina tsohi ku shirya yanzu. Abuja nake so ku je yau ɗin nan, ina son ku ziyarci ƙananun asibiti ku duba masu neman taimako sai a taimaka musu, daga nan ku wuce har asibitin mahaukata ku yi bincike sosai idan akwai masu taɓin hankali waɗanda akwai yiyuwar za su iya warkewa sai ku sanar da ni kai tsaye, za a biya ko nawa ne domin ganin sun samu lafiya. Idan ta kama a fitar da su ƙasar waje don magani ba damuwa zan ɗauki nauyin komai". 

Umar ya jinjina kai, zuciyarsa cike da mamakin irin ƙudurin da Alhaji ya ɗauka na taimakon da yake yi "To Alhaji in sha Allah yanzu zamu shirya yanzu kamar yadda ka buƙata, nan da awa ɗaya mun ɗauki hanyar Abuja" ya faɗa cikin girmamawa. Alhaji ya jinjina masa kai kamar yana ganinsa "Allah ya kai ku lafiya sai na jiku" daga haka ya kashe wayar.

Cikin minti talatin su Umar suka shirya tsaf kamar za su je rangadin gwamnati. Umar da sauran ma'aikatan suka kama hanyar Abuja tare da rakiyar security ɗin gidan Alhaji Kabiru.

Basu ɗauki dogon lokaci ba suka iso Abuja kasancewar lafiyayyun motoci ne, motocin sun yi tsaf-tsaf cikin titin Maitama, a hankali suke tafiya, shawara suka yanke a kan su fara zuwa asibitin mahaukata, suka nufe hanyar asibitin. A daidai bolar da mahaukacin nan ke zama motocin suka zo wucewa, ya na kwance gefe ɗaya, jikinsa a takure, ƙafafunsa sunyi kaca-kaca da ƙazanta, hannunsa na ajiye a gefe yana fitar da wasu kalar ruwa haɗe da jini babu kyan gani. Karensa na gefensa a kwance, can Karen ya hange wata leda a tsakiyar titi mai masƙi ya miƙe da sauri zai je ya ɗakko, ya kai tsakiyar titin kenan motocin yaran Alhaji Kabiru suka zo cikin sauri ba tare da sun lura da karen ba suka hau ta kansa da mota sai da ya yi wata ƙara mai sauti da ban tsoro, kafin ya yi shiru gabaɗaya alamar ya mutu.

Duk da halin da yake ciki jin ƙarar da karensa ya yi ya sa ya ɗago da sauri ya dubi in da ya ji ƙarar karen, zaro idonsa ya yi waje, zafin da yake ji a hannunsa da idonsa ya ƙara tsananta, hakan ya sa shi tashi da ƙyar yana jin kamar an jona masa wutar lantarki a ƙirji. Ya ɗaga kai da sauri. Ya ga karensa a ƙasa ya murɗe guri ɗaya jini na fita ta kansa, wata uwar ƙara ya saki mai cike da raɗaɗi, ɓacin rai, da ciwo, ƙarar da ba ta yi kama da ta ɗan adam ba, kuma ba ta yi kama da ta dabba ba. Wata irin murya ce da za ta iya sa zuciya ta yi tsalle saboda firgici, ya ƙarasa gurin karen yana gunjin kuka.

Motocin suka tsaya cak.

Umar da sauran ma'aikatan suka fito da sauri. Dukan su tsaya wa suka yi cak, suna bin sa da kallo ganinsa da yadda hannunsa da idonsa ya kumbura, ya yi muni yana fitar da ruwa, ga jikinsa da ƙazanta babu kyan gani, hakan ya tabbatar musu da cewar mahaukaci ne, suka mayar da duban su ga karen da ya daɗe da mutuwa sai da Umar ya dafe kansa ya ce "Ya Allah!".

Ɗaya daga cikin security ya matsa kusa da shi ya ce "Oga Umar wannan fa na cikin mawuyacin hali" ya faɗa yana gyara riƙon bindigarsa.

Umar ya ce "Ku kama shi a hankali, kar ku yi abin da zai sa ya ƙara jin ciwo a hannun".

Suka yi ƙoƙari da ƙyar da wahala suka miƙar da shi tsaye yana turjewa tare da nuna musu karensa yana kuka, riƙe hannunsa suka yi cikin kulawa suka saka shi a mota. Yana son yin magana ya kasa sai huci yake yi, idonsa cike da hawaye saboda karensa. Jama'a sunyi cirko-cirko suna kallo wasu sun ji tausayinsa wasu kuma dariya kawai suke yi masa.

Cikin hanzari suka shigar motar direba ya ja, kai tsaye asibitin mahaukata suka nufa.

Littafen akwai sila na kuɗi ne, daga wannan free page ya ƙare, ga mai buƙatar cigaba zai biya 500 kacal ta wannan account ɗin 1019533255 Nafisa Muhammad UBA, sai a tura mini shaidar biya. Ka da ku bari a yi tafiyar nan ba da ku ba.

